
Ri Cristo, ri Lokꞌalaj u Tzij ri Dios, cꞌo wi ri Areꞌ petinak lok

1  1 Aretak mäjok cäban ri cajulew, ri Cristo, ri cäbix “u Tzij ri Dios” 
che, ya cꞌo chic ri Areꞌ. Ri Areꞌ ri cäbix “u Tzij ri Dios” che cꞌo 

chic rucꞌ ri Dios, are cꞌu kas Dios waꞌ. 2 Ri Areꞌ cꞌut cꞌo rucꞌ ri Dios ojer 
tzaretak xchaptaj lok u banic ronojel. 3 Rumal ri Areꞌ ri Dios xuban 
ronojel ri cꞌolic. Man cꞌo tä cꞌu jas ri cꞌolic ri mat xban rumal ri Areꞌ. 
4 Rucꞌ ri Areꞌ cꞌo wi ri kas cꞌaslemal ri man cꞌo tä u qꞌuisic. We cꞌaslemal 
riꞌ are waꞌ ri kas sakil chque conojel ri winak cho ruwächulew. 5 Ri sakil 
riꞌ cäjuluw pa ri kꞌekum, man cäcowin tä cꞌu ri kꞌekum chusachic u wäch.

6 Cꞌo jun tataꞌ ri xtak lok rumal ri Dios. Ri tataꞌ riꞌ are Juan a u biꞌ. 
7 Xpe cꞌu ri areꞌ chukꞌalajisaxic ri sakil chquiwäch ri winak rech conojel 
quecojon ta che ri sakil rumal ri u tzij ri areꞌ. 8 Ri tat Juan man are tä 
ri sakil, xane xa takom lok rech cukꞌalajisaj ri kas tzij chrij ri sakil. 9 Ri 
kas sakil cꞌut, ri cäjuluw pa qui wiꞌ conojel ri winak, tajin cäpe cho 
ruwächulew.

10 Ri Jun ri cäbix “u Tzij ri Dios” che cꞌo chic cho ruwächulew. Pune 
cꞌu rumal ri Areꞌ ri Dios xuban ruwächulew, ri winak cꞌut ri e cꞌo cho 
ruwächulew man kas xquichꞌob tä u wäch. 11 Xopan pa ru tinimit, ru 
winakil cꞌut man xquicꞌulaj taj. 12 Pune je riꞌ e cꞌo cꞌu jujun ri utz u 
cꞌulaxic xcaꞌno, xecojon che ri Areꞌ. E are cꞌu tak waꞌ ri xyiꞌ chque chi 
queboc che ralcꞌual ri Dios. 13 Ri xecojonic, ri xeboc che ralcꞌual ri Dios, 
man jeꞌ tä xban che calcꞌualaxic jas ri calcꞌual ri winak ri xak quil qui 
wäch rumal chi je waꞌ xquichomaj ri qui nan qui tat, o rumal ru rayibal 
jun winak. Xane ri Dios are ri kas qui Tat ri e areꞌ.

RI UTZALAJ TZIJ RE 
RI EVANGELIO RI 

XUTZꞌIBAJ RI SAN JUAN
 

 

a 1:6 Ri Juan riꞌ man are tä ri Juan ri xutzꞌibaj we Evangelio, xane are ri Juan Kasal Jaꞌ ri 
cäbix waral. 

b 1:19 Ri levitas e areꞌ aj re ri achalaxic sacerdotal re Leví ri xetob chque ri sacerdotes pa ri 
nimalaj rachoch Dios. c 1:24 Ri tataꞌib fariseos e areꞌ winak waꞌ aj Israel ri sibalaj 
xquikatej u nimaxic ru Pixab ri Moisés. Xcaꞌn cꞌu nimal, xquichomaj cꞌut chi e utz na 
chquiwäch conojel ri winak. Qꞌuia qui nakꞌatisam wi quib ri man kas tä are ri cubij ru Tzij 
ri Dios. 

14 Ri Jun ri cäbix “u Tzij ri Dios” che xuban winak, xcꞌoji cꞌu chkaxol 
waral cho ruwächulew. Lokꞌ xeril wi conojel winak, xubij cꞌu ri kas tzij 
chque. Xkil ri quelic, kꞌalaj chi kas are ru Cꞌojol ri ka Tat ri sibalaj nim u 
kꞌij, ri xuwi waꞌ u Cꞌojol cꞌolic. 15 Ri tat Juan xukꞌalajisaj ri kas tzij chrij ri 
Areꞌ, xubij: Are waꞌ ri xinbij, chi ri Jun chic ri cäpe na, are nim na u kꞌij 
chnuwäch in rumal chi ri Areꞌ cꞌo chic aretak ri in mäjaꞌ quil nu wäch, 
—xchaꞌ.

16 Konojel ka cꞌamom ke ri nimalaj u kꞌinomal, ka rikom cꞌu tewchibal 
kꞌij chi kꞌij. 17 Ri ka mam Moisés xutzꞌibaj can ri Pixab ri xuya ri Dios 
che. Are cꞌu ri Jesucristo xucꞌut can chkawäch chi kas cujraj ri Dios, 
xukꞌalajisaj ri kas tzij chkawäch. 18 Man cꞌo tä wi jun winak ilowinak u 
wäch ri Dios. Xane xak xuwi ru Cꞌojol ri Dios ri cꞌo rucꞌ ri ka Tat, ri xak 
xuwi waꞌ u Cꞌojol cꞌolic, are ri Areꞌ xulkꞌalajisan chkawäch ru banic ri 
Dios.

Ri Juan Kasal Jaꞌ cukꞌalajisaj ri kas tzij chrij ri Jesucristo
19 Ri winak aj Israel pa Jerusalén xequitak bi sacerdotes xukujeꞌ levitas b 

rucꞌ ri tat Juan chutaꞌic che jachin ri areꞌ. 20 Ri areꞌ kas xukꞌalajisaj 
chquiwäch chi sakil, xubij: Ri in, man in tä ri Cristo, —xcha chque.

21 Xquitaꞌ chi cꞌu jumul che, xquibij: ¿Jachin cꞌu ri lal? ¿A lal riꞌ ri ka 
mam Elías ri kꞌalajisal re ru Lokꞌ Pixab ri Dios? —xecha che.

Ri tat Juan xubij: Man in tä riꞌ, —xcha chque.
Jumul chic xquitaꞌ che, xquibij: ¿A man lal cꞌu riꞌ ri kꞌalajisal u Tzij ri 

Dios ri cäbixic chi cäpe na? —xecha che.
Ri areꞌ xchꞌawic, xubij: Man in tä riꞌ, —xcha chque.
22 Xquibij cꞌu che: ¿Jachin cꞌu ri lal? Rajwaxic chi cujeꞌc, cꞌo jas ri 

queꞌkabij chque ri xujtakow lok. ¿Jas ri cäbij la chke chij ib la? —xecha 
che.

23 Ri tat Juan xchꞌawic, xubij: In riꞌ ri jun ri co cächꞌaw pa tak ri juyub 
ri cätzꞌinowic, cubij: “Chibana u banic ri nim be ri cäbin wi ri Kajaw, 
chibana jicom che,” —cächaꞌ. Jeꞌ jas ri xubij lok ri ka mam Isaías ri 
kꞌalajisal re ru Lokꞌ Pixab ri Dios, —xcha chque.

24 Ri achijab riꞌ ri xeopan rucꞌ ri tat Juan chuchꞌabexic, e areꞌ qui takoꞌn 
ri tataꞌib fariseos c waꞌ. 25 Xquitaꞌ cꞌu che ri tat Juan: We ri lal, man lal tä 
riꞌ ri Cristo, man lal tä riꞌ ri ka mam Elías, man lal tä cꞌu riꞌ ri kꞌalajisal re 
ru Lokꞌ Pixab ri Dios, ¿jas che cäban la kasnaꞌ? —xecha che.

d 1:41 Ri tzij “Cristo” o “Mesías” quel cubij “chaꞌtal rumal ri Dios”. 

26 Ri tat Juan xubij chque: Ri in quinban kasnaꞌ rucꞌ joron. Cꞌo cꞌu Jun 
chxol alak ri man etam tä alak u wäch ri Areꞌ. 27 Are cꞌu waꞌ ri Jun ri 
teren lok chwij, pune nim cꞌu na u banic chnuwäch in. Man takal tä cꞌu 
chwe in quinquir ru cꞌamal u xajäb, —xcha chque.

28 Ronojel waꞌ we riꞌ xcꞌulmataj pa Betábara ri cꞌo chrelbal kꞌij che ri 
nimaꞌ Jordán jawijeꞌ ri tajin cuban wi kasnaꞌ ri tat Juan.

Ri Jesús are ri Jun ri cäcämisax na cho ri Dios jeꞌ ta ne jun alaj chij
29 Chucab kꞌij ri tat Juan xril ri Jesús tajin cänakajin lok rucꞌ, xubij: 

¡Chilampe alak! —cächaꞌ. Are waꞌ ri Jun ri cäcämisax na cho ri Dios jeꞌ ta ne 
jun alaj chij che resaxic bi ri qui mac ri winak ri e cꞌo cho ruwächulew, —
cächaꞌ. 30 Chrij cꞌu ri Areꞌ xintzijon wi aretak xinbij: Cäpe chi na Jun ri nim na 
u banic chnuwäch in. Je riꞌ, rumal chi ri Areꞌ ya cꞌo chic mäjok quil nu wäch 
in. 31 Ri in xukujeꞌ man wetam tä u wäch nabe, tajin cꞌu quinban qui kasnaꞌ ri 
winak rech conojel ri winak aj Israel cäquetamaj u wäch, —xcha ri tat Juan.

32 Xukujeꞌ xubij ri tat Juan: Xinwil ri Lokꞌalaj Espíritu xkaj lok chicaj 
jeꞌ u banic jun palomäx, xcanaj cꞌu can puwiꞌ ri Jesús. 33 Ri in nabe man 
wetam taj jachin ri Areꞌ, ri Dios cꞌut ri xintakowic chi quinban kasnaꞌ 
rucꞌ joron, are xubij chwe: “Jachin ri cawilo chi cäkaj ri Lokꞌalaj Espíritu 
puwiꞌ, cäcanajic, are riꞌ ri Jun ri cuban na kasnaꞌ rucꞌ ri Lokꞌalaj Espíritu,” 
—xcha chwe. 34 Ri in wilom ri xucꞌulmaj, quinkꞌalajisaj cꞌut jas ri xinwilo 
chi are waꞌ ru Cꞌojol ri Dios, —xcha ri tat Juan chque ri winak.

Waral quekil wi ri nabe tak u tijoxelab ri Jesús
35 Chucab kꞌij ri tat Juan cꞌo chilaꞌ jumul chic e rachiꞌl quieb chque 

ru tijoxelab. 36 Aretak ri tat Juan xrilo chi tajin cocꞌow ri Jesús, xubij: 
¡Chiwilampeꞌ! —cächaꞌ. Are waꞌ ri Jun ri cäcämisax na cho ri Dios jeꞌ ta 
ne jun alaj chij, —xcha chque.

37 Ri quieb u tijoxelab ri tat Juan, aretak xquita ri xubij, xebeꞌ rucꞌ ri 
Jesús. 38 Ri Jesús xcaꞌy can chrij, xrilo chi terenem ri Areꞌ cumal ri quieb 
tijoxelab, xubij chque: ¿Jas tajin quitzucuj? —xchaꞌ.

Ri e areꞌ xquibij che: Ajtij, ¿jawijeꞌ jekel wi la? —xecha che.
39 Ri Jesús xchꞌawic, xubij chque: ¡Chixsajmpeꞌ! Joꞌ baꞌ, quiwila cꞌu na, 

—xcha riꞌ chque.
Xebeꞌ cꞌu rucꞌ ri Areꞌ, xquil na jawijeꞌ ri jekel wi. Chilaꞌ cꞌut xecanaj wi 

can pa ri kꞌij riꞌ, rumal chi craj are ucaj hora riꞌ re ri benak kꞌij.
40 Jun cꞌu chque ri quieb achijab ri xquita ri xubij ri tat Juan, ri xebeꞌ 

rucꞌ ri Jesús, are ri tat Andrés ri ratz ri tat Simón Pedro. 41 Xeꞌ ri tat 
Andrés chanim chutzucuxic ri tat Simón ru chakꞌ, xubij cꞌu che: Xkarik ri 
Mesías, —xcha che. (Ri tzij riꞌ quel cubij “Cristo”.) d

e 1:42 Ri quieb tzij riꞌ, “Cefas” pa ri chꞌabal arameo, rachiꞌl ri jun chic, “Pedro” pa griego, 
quel cäquibij “abaj”. f 1:51 Ri Jesús xucoj we biꞌaj riꞌ chbil rib chucꞌutic chi are ri Cristo o 
ri Mesías ri xtzꞌibax ojer pa ru Lokꞌ Pixab ri Dios chi are ri Toꞌl Ke ri cäpetic. 

42 Te cꞌu riꞌ ri tat Andrés xucꞌam bi ri tat Simón rucꞌ ri Jesús. Ri Jesús 
cꞌut, aretak xrilo, xubij che: At riꞌ ri tat Simón ru cꞌojol ri Jonás. Cefas 
chic cäbix na chawe (ri quel cubij Pedro), e —xcha che.

Ri Jesús queusiqꞌuij ri tat Felipe rachiꞌl ri tat Natanael rech quebeꞌ rucꞌ
43 Chucab kꞌij chic ri Jesús xuchomaj chi queꞌ pa Galilea. Xurik cꞌu ri tat 

Felipe, xubij che: Tasaꞌj wucꞌ, —xcha che.
44 Ri tat Felipe jelaꞌ cäpe wi pa ri tinimit Betsaida ri qui tinimit ri tat 

Andrés, ri tat Pedro. 45 Ri tat Felipe xeꞌ chutzucuxic ri tat Natanael, xubij 
che: Xkil u wäch ri achi ri cꞌo xutzꞌibaj ri ka mam Moisés chrij pa tak ri 
wuj re ri Pixab, xukujeꞌ ri cꞌo xquitzꞌibaj ri kꞌalajisal tak re ru Lokꞌ Pixab 
ri Dios chrij pa ri qui wuj. Are waꞌ ri Jesús ru cꞌojol ri tat José aj Nazaret, 
—xcha che.

46 Ri tat Natanael xubij che: ¿A cꞌo pu lo jun winak nim u banic ri cäpe 
pa Nazaret? —xcha che.

Ri tat Felipe xubij che: Tasaꞌj baꞌ, cawil cꞌu na at, —xcha che.
47 Ri Jesús, aretak xrilo chi petinak ri tat Natanael, xubij: Xpe jun achi 

ri kas aj Israel, ri man cꞌo tä subunic pa ranimaꞌ, —xchaꞌ.
48 Te riꞌ ri tat Natanael xutaꞌ che ri Jesús: ¿Jas xban la che retamaxic nu 

wäch? —xcha che.
Ri Jesús xubij che: Xatinwilo aretak mäjaꞌ catsiqꞌuix rumal ri tat Felipe, 

aretak at cꞌo chuxeꞌ ri jun u cheꞌal higos, —xcha che.
49 Ri tat Natanael xubij che: Ajtij, lal riꞌ ri u Cꞌojol ri Dios, ri Nim 

Takanel pa qui wiꞌ ri winak aj Israel, —xcha che.
50 Ri Jesús xchꞌawic, xubij che: E ri at, ¿a cacoj waꞌ xa rumal chi xinbij 

chawe chi xatinwilo aretak ri at cꞌo chuxeꞌ ru cheꞌal higos? Cawil cꞌu na 
nimak tak cajmabal chuwäch waꞌ we riꞌ, —xcha che.

51 Xukujeꞌ xubij ri Jesús: Kas tzij ri quinbij chiwe chi quiwil na ri caj 
jaktalic. Quiwil cꞌu na ri ángeles rech ri Dios quepakiꞌc, quexuli pa nu wiꞌ 
in, in riꞌ ri Ralcꞌual ri Dios ri Kas Winak, f —xcha ri Jesús chque.

Cäban jun cꞌulanem pa ri tinimit Caná re Galilea

2  1 Churox kꞌij xban jun cꞌulanem pa ri tinimit Caná re Galilea. Ru nan 
ri Jesús cꞌo pa ri cꞌulanem. 2 Xukujeꞌ ri Jesús e rachiꞌl ru tijoxelab 

xesiqꞌuix pa ri cꞌulanem. 3 Xqꞌuis cꞌu ri vino. Xpe ru nan ri Jesús, xubij che 
ri Areꞌ: Man cꞌo tä chi vino, —xcha che.

4 Ri Jesús cꞌut xchꞌawic, xubij che: Nan, ¿jas che cabij waꞌ chwe in? 
Mäjaꞌ curik ri kꞌij chwe, —xcha che ru nan.

SAN JUAN 1 ,  2

g 2:13 “Pascua”: Chawilaꞌ ri San Mateo 26:2, nota. 

5 Xubij cꞌu ru nan chque ri tajin quecojow ri vino: Chibana ronojel ri 
cubij na chiwe, —xcha chque.

6 Cꞌo cꞌu wakib nimak tak kꞌebal re abaj chilaꞌ, cꞌolibal joron ri cäquicoj 
ri winak aj Israel che chꞌajbal quib aretak cäquesaj ri äwas chquij. 
Chquijujunal ri kꞌebal cäquichꞌij jumuchꞌ o cien litros joron. 7 Ri Jesús 
xubij chque ri tajin quepatänin chque ri winak: Nojisaj alak we kꞌebal riꞌ 
che joron, —xcha chque.

Xquichap cꞌu qui nojisaxic ri nimak tak kꞌebal cꞌä xenoj na. 8 Xubij cꞌu 
ri Jesús chque: Chesaj alak bi jubikꞌ, cꞌama bi alak che ri cꞌamal be pa ri 
nimakꞌij, —xcha chque.

Jeꞌ cꞌu xcaꞌno. 9 Aretak ri cꞌamal be pa ri nimakꞌij xunaꞌ ri joron ri 
qꞌuextajinak chi pa vino, man retam tä cꞌut jawijeꞌ xeꞌcꞌam wi. Xak xuwi 
ri patäninelab cꞌo quetam chic che ri vino jawijeꞌ quesam wi bic. Ri 
cꞌamal be xusiqꞌuij ri ala (ri novio). 10 Xubij cꞌu che: Conojel ri winak are 
cäquicoj nabe ri utzalaj vino. Aretak cꞌut e nojinak chi ri ulaꞌ, te cꞌu riꞌ 
coc ri vino ri man kas tä pakal rajil. Are cꞌu ri at a cꞌolom can ri utzalaj 
vino rech cꞌä teꞌ coc waꞌ qꞌuisbal, —xcha che.

11 Ri xuban ri Jesús pa Caná re Galilea, are waꞌ ri nabe cajmabal etal. 
Rucꞌ waꞌ xucꞌutu chi sibalaj nim u kꞌij ri Areꞌ. Xecojon cꞌu ru tijoxelab che.

12 Te cꞌu riꞌ xel bi chilaꞌ, xeꞌ pa ri tinimit Capernaum, rachiꞌl ru nan, ru 
tijoxelab, xukujeꞌ tak ru chakꞌ. Xecanaj cꞌu na can quieb oxib kꞌij chilaꞌ.

Ri Jesús queresaj bi ri ajcꞌayib pa ri nimalaj rachoch Dios
13 Xa jubikꞌ craj man curik ri Pascua, g jun chque ri qui nimakꞌij ri winak 

aj Israel. Rumal riꞌ ri Jesús xeꞌ pa ri tinimit Jerusalén. 14 Chilaꞌ pa ri nimalaj 
rachoch Dios xeurik ajcꞌay tak wacäx, ajcꞌay tak chij, xukujeꞌ ajcꞌay tak 
palomäx. Xukujeꞌ xeurik ri qꞌuexel tak qui rajil ri winak tꞌuyutꞌoj pa tak ri 
qui tem. 15 Ri Jesús aretak xeril waꞌ, xuban u banic jun colob che u chꞌayibal, 
xuchaplej quesaxic bi conojel ri winak riꞌ pa ri nimalaj rachoch Dios, junam 
cucꞌ ri qui chij, ri qui wacäx. Xujabuj ri qui rajil ri qꞌuexel tak puak, xupakchij 
apan ri qui mesa. 16 Xubij chque ri ajcꞌay tak palomäx: ¡Chesaj bi alak ronojel 
waꞌ waral! Mäban alak jun cꞌayibal che ri rachoch ri nu Tat, —xcha chque.

17 Are cꞌu ru tijoxelab, xnaꞌtaj chque ru Lokꞌ Pixab ri Dios ri Tzꞌibtalic, 
ri cubij: “Jeꞌ ta ne tajin cäcꞌat ri wanimaꞌ rumal ri u lokꞌal ri achoch la,” 
—cächaꞌ.

18 Te riꞌ ri winak aj Israel xquitaꞌ che ri Jesús: ¿Jas etal cäcꞌut la chkawäch 
rech cäkilo chi cꞌo takanic pa kꞌab la chubanic ronojel waꞌ? —xecha che.

19 Xchꞌaw ri Jesús, xubij chque: We ta ri alak cäwulij alak ri nimalaj 
rachoch Dios riꞌ, xa oxib kꞌij quinsachi na chuyaquic waꞌ jumul chic, —
xcha chque.

20 Xquibij cꞌu ri winak aj Israel che: Cawinak wakib junab xbeytaj u 
banic waꞌ we nimalaj rachoch Dios riꞌ, te cꞌu riꞌ cäbij la chi xa choxib kꞌij 
cäyac ta chi la jumul, —xecha che.

21 Are cꞌu ri nimalaj rachoch Dios ri xubij ri Jesús, are ru cuerpo ri Areꞌ. 
22 Rumal riꞌ aretak xcꞌastaj ri Jesús chquixol ri cäminakib, xnaꞌtaj waꞌ 
we tzij riꞌ ri xubij ri Jesús chque ru tijoxelab, xquicoj cꞌut ri cubij ru Lokꞌ 
Pixab ri Dios ri Tzꞌibtalic, xukujeꞌ xecojon che ru tzij ri Jesús.

Ri Jesús retam ri cꞌo pa tak ri canimaꞌ conojel winak
23 Aretak ri Jesús xcꞌoji pa Jerusalén pa ri nimakꞌij re ri Pascua, e 

qꞌuia xecojon che aretak xquil ri cajmabal tak etal ri xubano. 24 Ri 
Jesús cꞌut man xcuꞌbi tä u cꞌux chquij rumal chi ri Areꞌ retam ri cꞌo pa 
canimaꞌ conojel winak. 25 Man rajwaxic taj chi cꞌo jachin jun cäbin che ri 
cäquichomaj ri winak rumal chi ri Areꞌ retam ri cꞌo pa tak ri canimaꞌ.

Ri Jesús cätzijon rucꞌ ri tat Nicodemo

3  1 Cꞌo jun tataꞌ fariseo, Nicodemo u biꞌ. Ri tataꞌ riꞌ nim u banic 
chquixol ri winak aj Israel. 2 Ri tat Nicodemo xopan rucꞌ ri Jesús 

chakꞌab chuchꞌabexic, xubij che: Ajtij, —xcha che. Ketam chi are ri 
Dios takowinak la lok che ka tijoxic rumal chi man cꞌo tä jun cäcowin 
chucꞌutic ri u chukꞌab cucꞌ cajmabal tak etal jas ri tajin cäban la we ta 
mat cꞌo ri Dios rucꞌ, —xcha che ri Jesús.

3 Te riꞌ ri Jesús xubij che: Kas tzij quinbij che la chi we jun winak man 
quil chi na u wäch jumul chic, man cuyaꞌ taj queꞌrilaꞌ jawijeꞌ ri cätakan 
wi ri Dios, —xcha che.

4 Ri tat Nicodemo xutaꞌ che, xubij: ¿Jas ta cꞌu lo cuban jun achi ri riꞌj 
chic rech quil chi na u wäch jumul chic? ¿A cäcowin ta cꞌu lo coc ri areꞌ 
jumul chic chupam ru nan rech quil chi na u wäch chucamul? —xcha 
che.

5 Ri Jesús xchꞌawic, xubij che: Kas tzij quinbij che la chi ri winak ri man 
quil tä na u wäch rucꞌ joron, xukujeꞌ rucꞌ ri Lokꞌalaj Espíritu, man cuyaꞌ 
taj copan chilaꞌ jawijeꞌ ri cätakan wi ri Dios, —cächa che. 6 Ri winak ri 
calcꞌualax cumal ru nan u tat, xak winak riꞌ. Are cꞌu ri winak ri calcꞌualax 
rumal ri Lokꞌalaj Espíritu, ralcꞌual ri Dios riꞌ. 7 Mäcajmaj baꞌ la chi quinbij 
che la: “Rajwaxic chi quil chi na u wäch jun winak jumul chic,” —cächa 
che. 8 Jeꞌ jas ri quiäkikꞌ xa apawijeꞌ cäjichꞌichꞌ wi, cätataj ru jininem, man 
kꞌalaj tä cꞌut jawijeꞌ ri cäpe wi, o jawijeꞌ ri queꞌ wi. Are cꞌu je riꞌ ri winak 
ri quil u wäch rumal ri Lokꞌalaj Espíritu, —xcha ri Jesús che.

9 Ri tat Nicodemo xutaꞌ chi jumul che ri Jesús, xubij: ¿Jas cꞌu ru banic 
waꞌ? —xcha che.

10 Ri Jesús xchꞌawic, xubij che: Ri lal, lal jun nimalaj ajtij pa Israel. ¿A 
mat cächꞌob la waꞌ ri tajin quinbij? —cächa che. 11 Kas tzij quinbij che la, 

chi ri uj cäkabij ri ketam, cäkakꞌalajisaj cꞌu ri kilom. Are cꞌu ri alak man 
cäcoj tä alak ri cäkabij chech alak. 12 We man cäcoj alak ri quinbij chrij 
ri cäcꞌulmataj waral cho ruwächulew, ¿a are ta cꞌu lo cäcoj alak riꞌ we 
quintzijon chrij ri cäcꞌulmataj pa ri caj? —cächa che.

13 Man cꞌo tä jun winak pakalinak bi chilaꞌ chicaj, xane xak xuwi ri kajinak 
lok chicaj. Are cꞌu ri in, in riꞌ ri Ralcꞌual ri Dios ri Kas Winak, —cächa ri Jesús. 
14 Jas ri xbantaj pa ri juyub ri cätzꞌinowic aretak ri ka mam Moisés xuyac ri jun 
cumätz re chꞌichꞌ bronce puwiꞌ jun cheꞌ chquiwäch ri winak, je cꞌu riꞌ cäban 
na chwe in, in riꞌ ri Ralcꞌual ri Dios ri Kas Winak. Quinyac na in chquiwäch ri 
winak. 15 Je riꞌ rech apachin ri cäcojon chwe in man cäsach tä u wäch, xane 
curik ri cꞌaslemal ri man cꞌo tä u qꞌuisic, —xcha ri Jesús che ri tat Nicodemo.

Waral cäkil wi ri nimalaj rutzil ranimaꞌ ri Dios chque conojel winak
16 Ri Dios cꞌut sibalaj queraj ri winak cho ruwächulew chi xusipaj lok ru 

Cꞌojol ri xak xuwi waꞌ u Cꞌojol cꞌolic, rech apachin ri cäcojon che ri Areꞌ 
man cäsach tä u wäch, xane curik ri cꞌaslemal ri man cꞌo tä u qꞌuisic. 17 Ri 
Dios man xutak tä lok ru Cꞌojol cho ruwächulew chukꞌatic tzij pa qui wiꞌ 
ri winak chi cꞌäjisaxic qui wäch, xane che qui toꞌic.

18 Jachin ri cäcojon che ru Cꞌojol ri Dios, man cäkꞌat tä tzij puwiꞌ chi 
cäcꞌäjisax u wäch. Jachin cꞌu ri man cäcojon tä che, ya kꞌatom chi tzij 
puwiꞌ chi cäcꞌäjisax u wäch rumal chi man cäcojon tä che ru Cꞌojol ri 
Dios ri xak xuwi u Cꞌojol waꞌ cꞌolic. 19 Ri man quecojon taj kꞌatom chi 
tzij pa qui wiꞌ chi cäcꞌäjisax qui wäch rumal chi aretak ri sakil xpe cho 
ruwächulew, ri winak are utz xquil wi ri kꞌekum rumal chi man utz taj ri 
tajin cäcaꞌno. 20 Conojel ri cäcaꞌn etzelal cäquetzelaj u wäch ri sakil. Man 
cäcaj tä cꞌu quekeb cho ri sakil rumal chi man cäcaj taj chi cäkꞌalajin ri 
etzelal ri tajin cäcaꞌno. 21 Jachin cꞌu tak ri cäcaꞌn ri kas tzij, quekeb riꞌ cho 
ri sakil rech cäkꞌalajinic chi ronojel ri tajin cäcaꞌno are waꞌ ri craj ri Dios.

Ri Juan Kasal Jaꞌ cächꞌaw chi jumul chrij ri Jesús
22 Te cꞌu riꞌ ri Jesús xel bi chilaꞌ, xeꞌ pa Judea junam cucꞌ ru tijoxelab. 

Naj cꞌut xcanaj na chilaꞌ cucꞌ ri e areꞌ, xuban cꞌu kasnaꞌ. 23 Ri tat Juan 
xukujeꞌ tajin cuban kasnaꞌ pa Enón, chunakaj ri Salim, jawijeꞌ cꞌo wi qꞌuia 
joron. Xeopan ri winak rucꞌ, xuban cꞌu qui kasnaꞌ. 24 Mäjaꞌ cꞌu coc ri tat 
Juan pa cheꞌ aretak xbantaj waꞌ.

25 Te riꞌ xchaptaj jun chꞌoj chquixol ru tijoxelab ri tat Juan cucꞌ jujun aj 
Israel chrij ri resaxic ri äwas chquij. 26 Xeꞌquibij cꞌu che ri tat Juan: Ajtij, 
chilampe la chi ri Jun ri xcꞌoji ucꞌ la chrelbal kꞌij che ri nimaꞌ Jordán, ri 
Jun ri xkꞌalajisaj la chkawäch, ri Areꞌ tajin cuban kasnaꞌ cämic, conojel 
cꞌu ri winak tajin quebeꞌ rucꞌ, —xecha che.

27 Ri tat Juan xubij chque: Man cꞌo tä jun winak cꞌo jas cäcowin 
chubanic, we man yoꞌm che rumal ri Dios. 28 Ri ix, kas xita riꞌ jas ri 

SAN JUAN 3

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



205

xinbij, chi man in taj ri Cristo, xane xa in takom lok nabe chuwäch ri 
Areꞌ. 29 Pa jun cꞌulanem, ri cꞌamowinak bi ri ali are ri ala. Are cꞌu ri 
rachiꞌl ri ala ri cꞌo chilaꞌ cutatabej ri ala cätzijonic, cäquicot cꞌu rucꞌ 
aretak cuto. Je cꞌu riꞌ ri in cämic sibalaj quinquicotic. 30 Ri Areꞌ rajwaxic 
are cänimar na u kꞌij, are cꞌu ri in, rajwaxic chi nojim man nim tä chic 
quinil wi, —xcha ri tat Juan chque ru tijoxelab.

Cꞌo Jun ri cäpe chilaꞌ chicaj
31 Ri Jun ri cäpe chilaꞌ chicaj are cꞌo pa qui wiꞌ conojel. Are cꞌu ri jun 

ri xak ajuwächulew, xuwi cutzijoj ri cäbantaj waral cho ruwächulew. 
Are cꞌu ri Jun ri cäpe chilaꞌ chicaj are cꞌo pa qui wiꞌ conojel. 32 Ri Areꞌ 
cꞌut, are cutzijoj ri rilom, ri u tom. Man cꞌo tä cꞌu jun cucojo jas ri cubij. 
33 Jachin cꞌu ri cucojo, rucꞌ waꞌ cujiquiba u bixic chi ri Dios cubij ri kas 
tzij. 34 Ri Jun ri takom lok rumal ri Dios, cutzijoj ru Tzij ri Dios, rumal chi 
ri Dios man xak tä jubikꞌ ri Espíritu rech Areꞌ u yoꞌm che. 35 Ri Dios ka 
Tat lokꞌ ru Cꞌojol chuwäch, u yoꞌm cꞌu ronojel pu kꞌab. 36 Jachin ri cäcojon 
che ru Cꞌojol ri Dios cꞌo u cꞌaslemal ri man cꞌo tä u qꞌuisic. Jachin cꞌu ri 
man craj taj cäcojon che ru Cꞌojol ri Dios, man cꞌo tä u cꞌaslemal riꞌ, xane 
ri nimalaj royowal ri Dios cäpe na puwiꞌ, cäcꞌäjisax cꞌu na u wäch.

Ri Jesús cätzijon rucꞌ jun ixok aj Samaria

4  1 Ri tataꞌib fariseos xquetamaj chi ri Jesús e qꞌuia na ru tijoxelab ri 
Areꞌ, xukujeꞌ e qꞌuia na ri xban qui kasnaꞌ rumal ri Areꞌ chuwäch 

ri xban qui kasnaꞌ rumal ri tat Juan. 2 Kas tzij cꞌut, man are tä ri Jesús 
ri xbanow ri kasnaꞌ, xane e are ru tijoxelab xebanowic. 3 Aretak ri Jesús 
xuta waꞌ, ri tajin cäbixic, xel bi pa Judea, xtzelej chic pa Galilea.

4 Pa ru tzelejic cꞌut rajwaxic chi cocꞌow pa tak ri juyub re Samaria. 
5 Xopan cꞌu pa jun tinimit re Samaria, Sicar u biꞌ, chunakaj ri ulew ri u 
yoꞌm ri Jacob che rechbal ri José ru cꞌojol. 6 Chilaꞌ cꞌut cꞌo wi ri cꞌuaꞌ ri 
cäbix “ru cꞌuaꞌ ri Jacob” che. Ri Jesús cosinak chic che ri binem, xtꞌuyi 
chuchiꞌ ri cꞌuaꞌ. Xa cꞌu jubikꞌ man curik ri niqꞌuiaj kꞌij. 7 E benak cꞌu ru 
tijoxelab pa ri tinimit chulokꞌic ri cäquitijo, 8 aretak xopan jun ixok aj 
Samaria chuchiꞌ ri cꞌuaꞌ chucꞌamic u joron. Ri Jesús xubij che: Ya la jubikꞌ 
nu joron, —xcha che.

9 Man cäquichꞌabej tä cꞌu quib ri winak aj Israel cucꞌ ri winak aj 
Samaria, rumal riꞌ ri ixok xubij che ri Jesús: ¿Jas che ri lal cätaꞌ la joron 
la chwe in? Ri lal cꞌut, lal aj Israel. Ri in, in aj Samaria, —xcha che. 10 Ri 
Jesús xchꞌawic, xubij che: We ta etam la jas ri cusipaj ri Dios, xukujeꞌ we 
ta etam la jachin ri in ri tajin quintaꞌ nu joron che la, ri lal kas tzij cätaꞌ 
la joron la riꞌ chwe in, quinya cꞌu na cꞌaslic joron che la, —xcha che.

11 Ri ixok xubij che: Tat, man cꞌo tä ne jas cäcoj la che resaxic ri joron, 
sibalaj naj cꞌut kajinak ri cꞌuaꞌ. ¿Jawijeꞌ ta cꞌu ne queꞌcꞌama wi la ri 

cꞌaslic joron ri cäya la chwe? —cächa che. 12 Ri Jacob ri ka mam ojer are 
yoꞌwinak can waꞌ we cꞌuaꞌ riꞌ chke, ri xresaj wi u joron ri areꞌ, ri ralcꞌual, 
xukujeꞌ ri xresaj wi qui joron ri rawaj. ¿A lal ta cꞌut ri nim na banic la 
chuwäch ri areꞌ? —xcha ri ixok che ri Jesús.

13 Ri Jesús xchꞌawic, xubij che: Conojel ri cäquitij que we joron riꞌ 
cächakiꞌj chi na qui chiꞌ jumul chic. 14 Jachin cꞌu ri cutij re ri joron ri 
quinya in, man cꞌo tä chi na jumul cächakiꞌj chi u chiꞌ. Je riꞌ, rumal chi ri 
joron ri quinya in che cäbulbut na pa ranimaꞌ jeꞌ jas jun u qꞌuiyibal jaꞌ ri 
cuya cꞌaslemal ri man cꞌo tä u qꞌuisic, —xcha che.

15 Ri ixok xubij che: Tat, ya la we ri joron riꞌ rech man cächakiꞌj tä chi 
nu chiꞌ, rech man rajwaxic tä chi quinpe chi waral chucꞌamic nu joron, 
—xcha che.

16 Ri Jesús xubij che: Oj baꞌ la, jesiqꞌuij la lok ri achajil la, cäpe chi cꞌu 
na la waral, —xcha che.

17 Ri ixok xchꞌawic, xubij: Man cꞌo tä wachajil, —xcha che.
Xubij cꞌu ri Jesús che: Tzij ri cäbij la chi man cꞌo tä achajil la. 18 E job 

cꞌu ne ri achajil la e cꞌolinak. Are cꞌu ri jun ri cꞌo ucꞌ la cämic, man are tä 
kas achajil la. Kas tzij baꞌ ri bim la, —xcha ri Jesús che ri ixok.

19 Aretak xuta ri ixok waꞌ, xubij che ri Jesús: Tat, quinwilo chi lal jun 
kꞌalajisal re ru Lokꞌ Pixab ri Dios. 20 Ri ka mam uj ojer, ri uj aj Samaria, 
xquikꞌijilaj ri Dios waral pa we juyub riꞌ. Are cꞌu ri alak, ri alak aj Israel, 
cäbij alak chi pa ri tinimit Jerusalén rajwaxic cäkꞌijilax wi ri Dios, —xcha 
che.

21 Ri Jesús xchꞌawic, xubij: Nan, cojo baꞌ la ri quinbij chi copan na ri 
kꞌij aretak ri alak cäkꞌijilaj na alak ri ka Tat, man rajwaxic tä cꞌu na chi 
cäpe alak waral pa we juyub riꞌ o chi queꞌ alak pa Jerusalén chukꞌijilaxic 
ri ka Tat, —xcha che. 22 Ri alak, alak aj Samaria man kas etam alak 
jachin ri cäkꞌijilaj alak. Are cꞌu ri uj ketam jachin ri cäkakꞌijilaj, rumal 
chi ru tobanic ri Dios cäpetic cumal ri winak aj Israel. 23 Curik cꞌu na ri 
kꞌij, are cämic cꞌut, aretak ri winak ri kas tzij cäquikꞌijilaj ri ka Tat, kas 
cäquikꞌijilaj na ri Areꞌ rucꞌ ru takanic ri Lokꞌalaj Espíritu pa canimaꞌ. 
Ri ka Tat cꞌut, craj chi jeꞌ cäban waꞌ cumal ri winak ri quekꞌijilan che. 
24 Ri Dios are Espíritu, jachin cꞌu tak ri quekꞌijilan che, rajwaxic kas tzij 
cäquikꞌijilaj na rucꞌ ru takanic ri Lokꞌalaj Espíritu pa canimaꞌ.

25 Ri ixok xubij che: Ri in wetam chi cäpe na ri Mesías ri xukujeꞌ cäbix 
Cristo che. Aretak cäpe ri Areꞌ, cukꞌalajisaj na ronojel chkawäch, —xcha 
che.

26 Ri Jesús xubij che: In riꞌ, ri tajin quintzijon ucꞌ la, —xcha che.
27 Kas jeꞌ tajin cubij waꞌ ri Jesús aretak xeopan ru tijoxelab. Xquicajmaj 

cꞌut chi tajin cätzijon rucꞌ jun ixok. Man cꞌo tä cꞌu jun xucochꞌo xutaꞌ che 
ri Jesús jas ri craj ri ixok o jas ri tajin cubij che. 28 Ri ixok cꞌut xuya can 
ru kꞌebal, xeꞌ pa ri tinimit, xubij chque ri winak: 29 Chixsajmpeꞌ, jiliwila 

cꞌu jun achi ri u bim chwe ronojel ri nu banom. ¿A mat are waꞌ ri Cristo? 
—xcha chque ri winak.

30 Xebel cꞌu bi ri winak pa ri tinimit, xebeꞌ jelaꞌ jawijeꞌ cꞌo wi ri Jesús. 
31 Are cꞌu ri tijoxelab tajin cäquibij che ri Jesús: Ajtij, wok baꞌ la, —xecha 
che.

32 Ri Jesús cꞌut xubij chque: Ri in cꞌo ri nu wa ri quintijo ri man iwetam 
tä ix jasach, —xcha chque.

33 Ri tijoxelab xquichaplej u taꞌic chbil tak quib, xquibij: ¿A xa ta cꞌu lo 
cꞌo jachin xcꞌamow lok ri cutijo? —xechaꞌ.

34 Ri Jesús xubij chque: Ri nu wa are ru banic ru rayibal ri Jun ri 
xintakow lok, ru qꞌuisic cꞌut ru chaplem lok u banic. 35 Ri ix quibij: 
“Craj na quiejeb icꞌ ri cosecha.” Ri in cꞌut quinbij chiwe: Chicaꞌyej tak ri 
ticoꞌn, e chakiꞌj chi cꞌut, e utz chic che ri cosecha. 36 Ri cächacun pa ri 
cosecha, cäyiꞌ na ri tojbal re. Are cꞌu ri cosecha ri cuyaco are re cꞌaslemal 
waꞌ ri man cꞌo tä u qꞌuisic, rech ri queticoꞌnijic, xukujeꞌ ri queyacowic, 
junam quequicotic. 37 Kas tzij cꞌut ri cäbixic: “Jun winak cäticoꞌnijic, 
are cꞌu jun winak chic ri cäyacowic,” —cächaꞌ. 38 Ri in xixintak bic rech 
quiyac u wäch ri ticoꞌn ri man xirik tä cꞌäx chutiquic. Juleꞌ winak chic 
ri xechacunic, are cꞌu ri ix xak xuwi quixquicot chuyaquic u wäch ri qui 
ticoꞌn, —xcha chque ru tijoxelab.

39 E qꞌuia cꞌu chque ri winak pa ri alaj tinimit riꞌ re Samaria ri xecojon 
che ri Jesús rumal ri xuban ri ixok, xujiquiba cꞌu u bixic chque: “U bim 
chwe ronojel ri nu banom,” —xcha riꞌ. 40 Je riꞌ chi aretak xeopan ri winak 
aj Samaria rucꞌ ri Jesús, xquibochiꞌj chi cäcanaj na can cucꞌ. Xcanaj cꞌu 
na can quieb kꞌij cucꞌ. 41 E qꞌuia cꞌu na ri xecojonic aretak xquita ri tzij 
ri xubij ri Jesús. 42 Xquibij cꞌu che ri ixok: Cämic cäkacojo, man xuwi tä 
rumal ri xabij at chke, xane rumal chi ka tom uj ri cubij. Ketam cꞌut chi 
kas tzij are waꞌ ri Cristo ri Toꞌl Que ri winak cho ruwächulew, —xecha 
che.

Ri Jesús cucunaj ru cꞌojol jun tataꞌ ri nim u banic
43 Churox kꞌij ri Jesús xel bi pa Samaria, xutakej ru be, xeꞌ pa Galilea. 

44 Je riꞌ, rumal chi jun kꞌalajisal re ru Lokꞌ Pixab ri Dios man nim tä quil 
wi ri areꞌ pa ri kas u tinimit jeꞌ jas ri xubij ri Jesús. 45 Aretak xopan pa 
Galilea ri winak chilaꞌ utz u cꞌulaxic xcaꞌno. Ri e areꞌ cꞌut e petinak pa ri 
nimakꞌij Pascua ri cäban pa ri tinimit Jerusalén, quilom cꞌu ronojel ri u 
banom ri Areꞌ chilaꞌ pa ri nimakꞌij.

46 Te riꞌ ri Jesús xeꞌ chi jumul pa ri tinimit Caná pa Galilea jawijeꞌ ri 
xuqꞌuex wi ri joron pa vino. Cꞌo cꞌu jun tataꞌ chilaꞌ ri nim u banic pa ri 
tinimit Capernaum. Jun toꞌl re ri nim takanel waꞌ. Yawab cꞌu ri u cꞌojol. 
47 Aretak ri tataꞌ riꞌ xuto chi ri Jesús xpe pa Judea, xopan cꞌu pa Galilea, 
xeꞌ ri areꞌ che rilic. Xutaꞌ tokꞌob che chi queꞌ cho rachoch chucunaxic ri 

u cꞌojol, ri xa jubikꞌ man cäcämic. 48 Ri Jesús cꞌut xubij che: Ri alak man 
cäcojon tä alak we ta mat quil alak cajmabal, xukujeꞌ etal, —xcha ri 
Jesús.

49 Xubij cꞌu ri tataꞌ ri nim u banic che: Tat, saꞌj la chanim cho wachoch 
mäjaꞌ cꞌu cäcäm ri nu cꞌojol, —xcha che.

50 Xubij cꞌu ri Jesús che: ¡Oj la cho ja, cäcꞌasi cꞌu na ri cꞌojol la! —xcha 
che.

Xucoj cꞌu ri tataꞌ ri xbix che rumal ri Jesús, xeꞌ cꞌut. 51 Aretak xa jubikꞌ 
man copan ri tataꞌ cho rachoch, xepe ri patänil tak re chucꞌulaxic, xquibij 
cꞌu che: ¡Cꞌasal ri cꞌojol la! —xecha che.

52 Ri tataꞌ xutaꞌ chque jas hora xuchap rutziric ri u cꞌojol. Ri e areꞌ xquibij 
che: Iwir pa ri nabe hora re ri benak kꞌij xel ri kꞌakꞌ chrij, —xecha che.

53 Ru tat ri ala xuchꞌobo chi pa ri hora riꞌ xubij ri Jesús che: “Ri cꞌojol 
la cäcꞌasi na,” —xcha ri Jesús. Xcojon cꞌu ri tataꞌ che ri Jesús, xukujeꞌ 
conojel ri e cꞌo pa rachoch.

54 Are waꞌ ri ucab cajmabal etal ri xuban ri Jesús aretak xtzelej lok pa 
Judea, xopan cꞌu pa Galilea.

Ri Jesús cucunaj jun achi pa Betesda ri cäminak u cuerpo

5  1 Te cꞌu riꞌ ri winak aj Israel xcaꞌn jun qui nimakꞌij chic pa Jerusalén. 
Ri Jesús cꞌut xeꞌ chi na jumul jelaꞌ. 2 Pa ri tinimit Jerusalén chunakaj 

ri uchibe ri cäbix “Uchibe ri Queboc wi Chij” che, cꞌo jun atinibal ri cäbix 
Betesda che ru biꞌ pa ri chꞌabal hebreo. E cꞌo job rakan ja chrij. 3 Pa tak 
ri rakan ja riꞌ e kꞌoyokꞌoj qꞌuia yawabib. E cꞌo moyab, chꞌocojib, xukujeꞌ 
winak ri cäminak qui cuerpo. Tajin cäqueyej chi cäslab ri joron. 4 Jun tak 
paꞌ cꞌut cäkaj lok jun ángel pa ri atinibal, cuslabisaj cꞌu ri joron. Jachin 
ri nabe cäkaj pa ri joron aretak cäslabtaj can rumal ri ángel cäcunataj 
che apachique u wäch yabil ri cꞌo che. 5 Cꞌo cꞌu jun achi chilaꞌ ri xqueꞌ 
juwinak lajuj rucꞌ wajxakib junab yawab. 6 Aretak ri Jesús xrilo kꞌoyol cho 
ri ulew, xukujeꞌ xretamaj chi qꞌuia junab chic yawab, xutaꞌ che: ¿A caj la 
cutzir la? —xcha che.

7 Ri yawab xchꞌawic, xubij che: Tat, man cꞌo tä jun quinkasan pa ri 
atinibal aretak cäslab ri joron. Amakꞌel aretak cwaj quinkajic, jun chic 
cäkaj bi nabe chnuwäch in, —xcha che.

8 Ri Jesús xubij che: ¡Walij baꞌ la, yaca la bi ri soc la, bin yaꞌ la! —xcha 
ri Jesús che.

9 Chanim xutzir ri achi. Xuyac bi ru soc, xuchaplej binem. Are cꞌu kꞌij 
re uxlanem aretak xbantaj waꞌ. 10 Ri winak aj Israel xquibij che ri achi ri 
xutziric: Cämic cꞌut are kꞌij re uxlanem. Man yaꞌtal taj cawekaj bi ra soc, 
—xecha che.

11 Ri achi xchꞌawic, xubij chque: Ri jun ri xincunanic xubij chwe: “¡Yaca 
la bi ri soc la, bin yaꞌ la!” —xcha riꞌ chwe, —xcha ri achi chque ri winak.

SAN JUAN 4 ,  5

El Nuevo Testamento en Kꞌicheꞌ Centro-Occidental de Guatemala, 2da ed. © 2011, Wycliffe Bible Translators, Inc.



209

12 Ri e areꞌ xquitaꞌ che, xquibij: ¿Jachin riꞌ ri xbin chawe: “¡Yaca la bi ri 
soc la, bin yaꞌ la!”? —xecha che.

13 Are cꞌu ri achi man xuchꞌob tä chi u wäch jachin ri xcunanic rumal 
chi ri Jesús xsach chquixol ri qꞌuialaj winak ri e cꞌo chilaꞌ. 14 Te riꞌ ri Jesús 
xurik ri achi pa ri nimalaj rachoch Dios, xubij che: ¡Chilampe la! —xchaꞌ. 
Cämic ri lal utz chic. Mämacun chi baꞌ la, mäpe chi ne jun cꞌäx chic chij 
la ri más nim na, —xcha ri Jesús che.

15 Xeꞌ cꞌu ri achi, xubij chque ri winak aj Israel chi ri xcunanic are ri 
Jesús. 16 Rumal riꞌ ri winak aj Israel xquitzucuj u chapic ri Jesús rech 
cäquicämisaj, rumal chi cuban tak waꞌ we riꞌ pa ri kꞌij re uxlanem. 
17 Xubij cꞌu ri Jesús chque: Ri nu Tat amakꞌel chacuninak petinak lok. 
Rajwaxic cꞌut chi ri in xukujeꞌ quinchacunic, —xcha chque.

18 Rumal riꞌ ri winak aj Israel xa sibalaj xpe na coyowal, xcaj 
xquicämisaj ri Jesús rumal chi man nim tä xril wi ri cubij ri Pixab chrij 
ri kꞌij re uxlanem. Man xuwi tä cꞌu riꞌ, xane xukujeꞌ xujunamaj rib rucꞌ ri 
Dios aretak xubij chi ri Dios Are ru Tat.

Ru Cꞌojol ri Dios cꞌo takanic pu kꞌab
19 Te riꞌ ri Jesús xubij chque: Kas tzij quinbij chech alak chi ri u Cꞌojol ri 

Dios man cäcowin taj cꞌo jas cubano xak pa re wi. Xuwi cubano jachique 
ri cärilo chi cuban ri u Tat. Ronojel ri cuban ri u Tat, cuban cꞌu ri u Cꞌojol 
xukujeꞌ. 20 Ri ka Tat sibalaj lokꞌ ri u Cꞌojol chuwäch, cucꞌut cꞌu chuwäch 
jachique ri cuban ri Areꞌ. Cucꞌut cꞌu na nimak tak cajmabal chuwäch ru 
Cꞌojol, ri sibalaj cäcajmaj na alak. 21 Jeꞌ jas ri ka Tat queucꞌastajisaj ri 
cäminakib, cuya cꞌu qui cꞌaslemal, je riꞌ xukujeꞌ ri u Cꞌojol cuya cꞌaslemal 
chque jachin tak ri craj cuya wi. 22 Ri ka Tat man cukꞌat tä tzij puwiꞌ 
jachin jun, xane u yoꞌm ronojel u wäch takanic pu kꞌab ru Cꞌojol rech ri 
Areꞌ cäkꞌatow tzij. 23 Je riꞌ rech conojel ri winak cäquiya u kꞌij ri u Cꞌojol 
ri Dios junam jas ri cäcaꞌn chuyaꞌic u kꞌij ri ka Tat. Jachin ri man cuya tä 
u kꞌij ri u Cꞌojol ri Dios, man cuya tä riꞌ u kꞌij ri ka Tat ri xutak lok ri Areꞌ.

24 Kas tzij quinbij chech alak chi jachin ri cutatabej ri nu tzij, cäcojon 
cꞌu che ri Dios ri xintakow lok, curik na riꞌ ri cꞌaslemal ri man cꞌo tä u 
qꞌuisic. Man cäkꞌat tä cꞌu tzij puwiꞌ chi cäcꞌäjisax u wäch rumal chi elinak 
chic pa ri cämical re ri ojer cꞌaslemal, cꞌo chic ri kas u cꞌaslemal. 25 Kas 
tzij quinbij chech alak chi cäpe na ri kꞌij, cämic cꞌut ri kꞌij riꞌ aretak ri 
cäminakib cäquita na chi quinchꞌawic, in riꞌ ri u Cꞌojol ri Dios. Jachin tak 
ri cäquinimaj ri quinbij quecꞌasi na. 26 Ri ka Tat cꞌo cuinem pu kꞌab pa 
re wi chuyaꞌic cꞌaslemal, xukujeꞌ u yoꞌm pa nu kꞌab in, in riꞌ ri u Cꞌojol, 
chi quincowinic quinya cꞌaslemal. 27 Xukujeꞌ u yoꞌm takanic pa nu kꞌab 
rech quinkꞌat tzij rumal chi ri in, in riꞌ ri Ralcꞌual ri Dios ri Kas Winak. 
28 Mäcajmaj alak waꞌ rumal chi copan na ri kꞌij aretak conojel ri cäminakib 
cäquita na chi quinchꞌawic. 29 Quebel na lok pa tak ri mukubal. Ri caꞌnom 

ri utzil quecꞌastajic rech cäcꞌoji na qui cꞌaslemal. Are cꞌu ri caꞌnom ri man 
utz taj quecꞌastajic rech cäkꞌat na tzij pa qui wiꞌ chi cäcꞌäjisax na qui wäch.

Cꞌo ri cäcꞌutuwic chi cꞌo takanic pu kꞌab ri Jesús
30 Ri in man cꞌo tä jas quincowin chubanic xak pa we wi. Ri in quinkꞌat 

tzij xa jas ri quintak wi. Jicom cꞌu quinban in chukꞌatic tzij. Man are tä cꞌu 
quinban xa jas ri cwaj in, xane are quinban jas ri craj ri nu Tat ri xintakow 
lok. 31 We ri in quinkꞌalajisaj ri kas tzij chwij chbil wib, man cꞌo tä u patän 
riꞌ ri quinbij. 32 Cꞌo cꞌu Jun chic ri cꞌo jas cukꞌalajisaj chwij, wetam cꞌut chi 
ri cubij ri Areꞌ chwij are kas tzij. 33 Ri alak xtak alak u taꞌic che ri tat Juan. 
Ri xubij cꞌu ri areꞌ chech alak are kas tzij. 34 Ri in cꞌut man are tä cuꞌl nu 
cꞌux chrij ri cukꞌalajisaj jun winak chwij. Xuwi quinbij waꞌ rech ri alak 
cärik na alak ru tobanic ri Dios. 35 Ri tat Juan are junam rucꞌ jun chäj o 
jun candela ri cäcꞌatic, ri cäjuluwic. Ri alak cꞌut xquicot alak quieb oxib kꞌij 
rucꞌ ri sakil riꞌ. 36 Cꞌo cꞌu na ri cäcꞌutuwic chi kas tzij ri quinbij. Are utz na 
waꞌ chuwäch ri xukꞌalajisaj ri tat Juan chwij. Ri tajin quinbano, are waꞌ ri 
xinutak ri nu Tat chubanic. Are cꞌu waꞌ ri cäcꞌutuwic chi kas tzij are ri nu 
Tat ri in takowinak lok. 37 Xukujeꞌ ri nu Tat ri xintakow lok cukꞌalajisaj ri 
kas tzij chwij, pune ta ne ri alak man tom tä alak ri Areꞌ cächꞌawic, man 
ilom tä cꞌu alak u wäch. 38 Man kajinak tä cꞌu ru Tzij ri Dios pa animaꞌ alak 
rumal chi man cäcojon tä alak che ri Jun ri takom lok rumal ri ka Tat. 39 Ri 
alak naꞌl cäsiqꞌuij alak u wäch ru Lokꞌ Pixab ri Dios ri Tzꞌibtalic rumal chi 
cächomaj alak chi chilaꞌ cärik wi alak ri cäyoꞌw ri cꞌaslemal ri man cꞌo tä 
u qꞌuisic. Are cꞌu ru Lokꞌ Pixab ri Dios ri Tzꞌibtalic ri cukꞌalajisaj ri kas tzij 
chwij in. 40 Pune je riꞌ, ri alak man caj tä alak cäpe alak wucꞌ rech cärik 
alak we cꞌaslemal riꞌ ri man cꞌo tä u qꞌuisic.

41 Ri in man cwaj taj chi cäyiꞌ nu kꞌij cumal ri winak. 42 Wetam cꞌu in 
ri animaꞌ alak, wetam chi man caj tä alak ri Dios. 43 Ri in, in petinak 
chuqꞌuexwäch ri nu Tat. Ri alak cꞌut man xincꞌulaj tä alak. Are cꞌu we ta 
cäpe jachin jun chic xak pa re wi, ¡are ri areꞌ cäcꞌulaj na alak! 44 ¿A cäcowin 
lo alak riꞌ cäcojon alak chwe we xa cätzucuj alak u yaꞌic kꞌij alak chbil tak 
ib alak, man are tä cätzucuj alak chi cäyiꞌ kꞌij alak rumal ri Dios ri xak 
xuwi Dios waꞌ cꞌolic? 45 Mächomaj alak chi ri in quinchap u bixic ri man utz 
taj chij alak cho ri nu Tat. Ri cäbin na waꞌ chij alak are ri ka mam Moisés, 
ri cuꞌbam cꞌux alak chrij. 46 We ta ri alak kas xcojon alak che ri xubij ri ka 
mam Moisés, cäcojon ta cꞌu alak riꞌ chwe in rumal chi ri ka mam Moisés cꞌo 
ri u tzꞌibam chwij in. 47 We cꞌu man xcojon alak che ri xutzꞌibaj ri areꞌ, ¿jas 
ta cꞌu lo cäban alak chucojic ri quinbij in? —xcha ri Jesús chque.

Ri Jesús cuya qui wa job mil winak

6  1 Te cꞌu riꞌ ri Jesús xkꞌax chꞌäkäp che ri mar ri cäbix “Mar re Galilea” 
che, ri xukujeꞌ cäcoj “Mar re Tiberias” che ru biꞌ. 2 E qꞌuia winak cꞌut 

xeteri bi chrij ri Jesús rumal chi quilom ri cajmabal tak etal ri xubano 
aretak xeucunaj tak ri yawabib. 3 Te riꞌ xpaki ri Jesús puwiꞌ jun juyub, 
chilaꞌ cꞌut xtꞌuyi wi junam cucꞌ ru tijoxelab. 4 Xa cꞌu jubikꞌ craj man curik 
ri nimakꞌij ri cäbix “Pascua” che, jun chque ri qui nimakꞌij ri winak aj 
Israel. 5 Aretak ri Jesús xeril ri qꞌuialaj winak ri e benak rucꞌ, xubij che 
ri tat Felipe: ¿Jawijeꞌ ta ne quekalokꞌ wi ri wa ri cäkaya chque ri qꞌuialaj 
winak riꞌ? —xcha che.

6 Xubij waꞌ ri Jesús xa rech cärilo jas cubij ri tat Felipe. Kas retam cꞌu 
ri Areꞌ jas ri cuban na. 7 Xchꞌaw cꞌu ri tat Felipe, xubij: Quieb cientos 
quetzales caxlan wa man cuban tä riꞌ rech cꞌo ju tak bikꞌ que conojel 
chquijujunal, —xcha che.

8 Are cꞌu ri tat Andrés, ratz ri tat Simón Pedro, jun chque ru tijoxelab 
ri Jesús, xubij che: 9 Waral cꞌo wi jun ala rucꞌam job caxlan wa re cebada 
rucꞌ quieb cär. ¿Jas ta cꞌu lo u patän waꞌ che qui tzukic ri qꞌuialaj winak 
ri e cꞌolic? —xcha che.

10 Xubij cꞌu ri Jesús chque ru tijoxelab: Chibij chque conojel ri winak 
chi quetꞌuyiꞌc, —xcha chque.

Sibalaj qꞌuia cꞌu ri räx kꞌayes cꞌo cho ri juyub riꞌ, xetꞌuyi cꞌut. Craj e cꞌo 
job mil achijab. 11 Te riꞌ ri Jesús xeucꞌam ri caxlan wa. Aretak xetewchitaj 
waꞌ rumal, xeuya chque ru tijoxelab, ri tijoxelab chic xequijach waꞌ 
chquiwäch conojel ri winak ri e tꞌuyutꞌoj. Xukujeꞌ jeꞌ xuban chque ri cär, 
xeuya chque jampaꞌ ri xcaj. 12 Aretak e nojinak chic, ri Jesús xubij chque 
ru tijoxelab: Cheiyaca ri chꞌäkatak ri xecanaj canok rech man xak tä 
quebeꞌ pa mes, —xcha chque.

13 Xequiyac cꞌut, xequinojisaj cablajuj chicäch cucꞌ ri chꞌäkatak ri 
xecanaj can chque ri job caxlan wa re cebada. 14 Ri winak, aretak xquil 
we cajmabal etal riꞌ ri xuban ri Jesús, xquibij: Kas tzij are waꞌ ri kꞌalajisal 
re ru Lokꞌ Pixab ri Dios ri cäbixic chi cäpe na cho ruwächulew, —xecha 
riꞌ.

15 Ri Jesús cꞌut xrilo chi cäcaj cäquicoj qui chukꞌab chucꞌamic bic rech 
cäquicoj che nim takanel pa qui wiꞌ, rumal cꞌu riꞌ xa xel bi chquiwäch, xeꞌ 
chi jumul puwiꞌ ri juyub rech cäcꞌoji chilaꞌ u tuquiel.

Ri Jesús cäbin puwiꞌ ri jaꞌ
16 Aretak chakꞌab chic, ru tijoxelab ri Jesús xekaj bi chuchiꞌ ri mar. 

17 Xeboc cꞌu pa jun barco, xquichaplej binem puwiꞌ ri mar rech quekꞌax 
pa Capernaum. Sibalaj kꞌekum chic, ri Jesús cꞌut mäjaꞌ cätzelej lok pa 
ri juyub. 18 Xak teꞌtalic xpe jun nimalaj quiäkikꞌ. Xewalij cꞌu nimak 
tak uwojaꞌ puwiꞌ ri mar rumal. 19 Aretak qui binibem chi job o wakib 
kilómetros, xquil ri Jesús petinak tajin cäbin puwiꞌ ri jaꞌ. Nakaj chic cꞌo 
wi che ri barco, xquixej cꞌu quib che. 20 Are cꞌu ri Jesús xubij chque: ¡In 
riꞌ, mixej baꞌ iwib! —xcha riꞌ chque.

21 Te riꞌ ri e areꞌ xequicotic, xquibij che ri Jesús chi cäpaki cucꞌ pa ri 
barco. Chanim cꞌut xeopan pa ri tinimit jawijeꞌ ri benam wi que.

Ri winak cäquitzucuj ri Jesús
22 Chucab kꞌij ri winak ri xecanaj can chꞌäkäp che ri mar xquilo chi ri 

tijoxelab xebeꞌ pa ri jun barco ri xuwi barco waꞌ cꞌo chilaꞌ, man xeꞌ tä cꞌu 
ri Jesús cucꞌ. 23 Xurika cꞌut chi xeopan niqꞌuiaj barcos chic ri qui petic 
pa ri tinimit Tiberias. Xeopan chilaꞌ chunakaj ri uwosak jawijeꞌ ri winak 
xquitij wi ri caxlan wa aretak xmaltioxitaj waꞌ rumal ri Kajaw Jesús. 24 Je 
riꞌ chi ri winak aretak xquilo chi man cꞌo tä chi ri Jesús chilaꞌ, xukujeꞌ 
chi man e cꞌo tä chi ru tijoxelab, xeboc pa tak ri barcos, xebeꞌ cꞌu pa ri 
tinimit Capernaum chutzucuxic ri Jesús.

Waral cäkil wi chi ri Jesús, are ri Areꞌ ri wa ri cuya ri kas cꞌaslemal
25 Aretak ri winak xeopan chꞌäkäp che ri mar, xquirik ri Jesús, xquitaꞌ 

cꞌu che, xquibij: Ajtij, ¿jampaꞌ xul la waral? —xecha che.
26 Xubij cꞌu ri Jesús chque: Kas tzij ri quinbij chech alak chi ri alak 

quintzucuj alak xa rumal chi xwiꞌ alak, xnoj cꞌu alak. Man quintzucuj 
tä alak rumal chi cächꞌob alak u beyal ri cajmabal tak etal ri quinbano. 
27 Moc il alak chutzucuxic ri wa ri xa cäsach u wäch, xane are rajwaxic 
chi coc il alak chutzucuxic ri wa ri man cäsach tä u wäch, ri cuya chech 
alak ri kas cꞌaslemal ri man cꞌo tä u qꞌuisic. Are waꞌ ri wa ri quinya na in 
chech alak, in riꞌ ri Ralcꞌual ri Dios ri Kas Winak. Rumal waꞌ u cꞌutum ri 
Dios ka Tat chi rucꞌ Areꞌ in petinak wi, —xcha ri Jesús chque.

28 Te riꞌ ri winak xquitaꞌ che ri Jesús, xquibij: ¿Jas cꞌu riꞌ ri rajwaxic 
cäkaꞌno rech cujcowinic cäkaꞌno jachique ri craj ri Dios? —xecha che.

29 Ri Jesús xchꞌawic, xubij chque: Ri craj ri Dios chi cäban alak are laꞌ 
chi cäcojon alak che ri Jun ri u takom lok, —xcha chque.

30 Xquitaꞌ chi che ri Jesús, xquibij che: ¿Jas u wäch etal cäban la 
chkawäch rech cäkilo, cujcojon cꞌu che la? ¿Jas ri cäcowin la chubanic? 
—quecha che. 31 Ri ka nan ka tat ojer xquitij ri maná pa ri juyub ri 
cätzꞌinowic, jeꞌ jas ri cubij ru Lokꞌ Pixab ri Dios ri Tzꞌibtalic: “Ri Dios xuya 
chutijic ri qui wa ri xpe chilaꞌ chicaj,” —xecha che ri Jesús.

32 Xchꞌaw cꞌu ri Jesús, xubij chque: Kas tzij ri quinbij chech alak chi 
man are tä ri ka mam Moisés ri xyoꞌw ri wa chque ri cäpe chilaꞌ chicaj, 
xane are ri nu Tat ri cäyoꞌw ri kas wa ri cäpe chilaꞌ chicaj. 33 Ri wa ri 
cuya ri Dios are waꞌ ri kajinak lok chicaj, ri cuya ri kas cꞌaslemal chque 
conojel winak, —xcha ri Jesús chque.

34 Xquibij cꞌu che ri Jesús: Tat, ya la ke ri wa riꞌ amakꞌel ronojel kꞌij, —
xecha che.

35 Ri Jesús xubij chque: In riꞌ ri wa ri cuya ri kas cꞌaslemal. Jachin ri 
cäpe wucꞌ, man cꞌo tä jumul ri cänum chic. Jachin ri cäcojon chwe man 

h 6:49 “Maná”: Chawilaꞌ ri versículo 31 pa we capítulo. i 6:51a Quel cubij chi cäcojon che 
ri Jesús (6:48 ). j 6:51b Quel cubij waꞌ chi cuya rib pa cämisaxic cho ri Dios che qui 
qꞌuexwäch ri winak. 

cꞌo tä jumul ri cächakiꞌj chi u chiꞌ. 36 Nu bim chi cꞌu chech alak chi ri alak 
man cäcojon tä alak chwe pune ilom alak nu wäch. 37 Conojel ri queyiꞌ 
chwe rumal ri nu tat quepe na wucꞌ in. Apachin cꞌu ri quepe wucꞌ man 
queintzelejisaj tä bic. 38 Ri in cꞌut man xinpe tä chilaꞌ chicaj xa chubanic 
jachique ri cwaj in, xane chubanic ru rayibal ri xintakow lok. 39 Ri u 
rayibal ri nu Tat ri xintakow lok are laꞌ chi man cꞌo tä jun chque ri xeuya 
chwe ri quintzako, xane chi queincꞌastajisaj na chquixol ri cäminakib 
pa ri qꞌuisbal kꞌij. 40 Ri u rayibal ri xintakow lok are laꞌ chi conojel ri 
cäquil nu wäch in, in riꞌ ri u Cꞌojol ri Dios, quecojon cꞌu chwe, cäquirik 
ri cꞌaslemal ri man cꞌo tä u qꞌuisic. Queincꞌastajisaj cꞌu na in chquixol ri 
cäminakib pa ri qꞌuisbal kꞌij, —xcha ri Jesús chque.

41 Ri winak aj Israel, aretak xquita waꞌ we tzij riꞌ, xquichap u bixic cꞌäx 
tak tzij chrij ri Jesús rumal ri xubij: “In riꞌ ri wa ri cäpe chilaꞌ chicaj,” —
xcha chque. 42 Xquibij cꞌut: ¿A mat are waꞌ ri Jesús ru cꞌojol ri tat José? 
Ri uj ketam qui wäch ru nan u tat. ¿Jas lo waꞌ ri cubij chi petinak chilaꞌ 
chicaj? —xecha riꞌ.

43 Are cꞌu ri Jesús xubij chque: ¡Tanal alak che ri yokꞌonic! —cächaꞌ. 
44 Man cꞌo tä jun ri cuyaꞌ cäpe wucꞌ in we ta mat cäcꞌam lok rumal ri nu 
Tat ri xintakow lok. Ri in cꞌut quincꞌastajisaj na chquixol ri cäminakib pa 
ri qꞌuisbal kꞌij, —cächaꞌ. 45 Cubij pa tak ri wuj ri xquitzꞌibaj ri kꞌalajisal 
tak re ru Lokꞌ Pixab ojer: “Ri Dios cuya na tijonic chque conojel,” —
cächa riꞌ. Rumal riꞌ conojel ri cäquitatabej ri cubij ri ka Tat, cꞌo cꞌu ri 
cäquetamaj na rucꞌ, quepe na ri e areꞌ wucꞌ in, —cächa chque.

46 Are kas tzij chi man cꞌo tä jun winak ilowinak u wäch ri ka Tat. Ri 
Jun ri ilowinak u wäch are xak xuwi ri petinak rucꞌ ri Dios, —cächaꞌ. 
47 Kas tzij ri quinbij chech alak chi jachin ri cäcojon chwe in cꞌo na ru 
cꞌaslemal ri man cꞌo tä u qꞌuisic. 48 In riꞌ ri wa ri kas cuya cꞌaslemal, —
cächa chque. 49 Ri nan tat alak ojer xquitij ri wa ri cäbix “maná” h che pa 
ri juyub ri cätzꞌinowic, conojel cꞌut xecämic. 50 Are cꞌu ri in tajin quintzijoj 
chech alak jas riꞌ ri kas wa ri petinak chilaꞌ chicaj. Jachin cꞌu ri cutij re 
we wa riꞌ, man cäcäm tä riꞌ, —cächaꞌ. 51 In cꞌu riꞌ ri cꞌaslic wa, ri kajinak 
lok chicaj. Jachin ri cutij re we wa riꞌ, i cäcꞌasi na pa tak ri kꞌij ri junab ri 
quepetic. Ri wa ri quinya in are ri nu cuerpo. Quinya waꞌ rech cꞌo ri qui 
cꞌaslemal conojel winak cho ruwächulew, j —xcha ri Jesús chque.

52 Ri winak aj Israel xquichaplej u tzijobexic quib chquixol, xquibij: ¿Jas 
ta cꞌu lo cuban we achi riꞌ chuyaꞌic ru tijal chke pa tijic? —xechaꞌ.

53 Ri Jesús xubij chque: Kas tzij ri quinbij chech alak chi we ri alak 
man cätij tä alak ri nu cuerpo, in riꞌ ri Ralcꞌual ri Dios ri Kas Winak, 

man cätij tä alak ri nu quiqꞌuel, te cꞌu riꞌ man cäcꞌoji tä na ri cꞌaslemal 
alak riꞌ. 54 Jachin ri cutij ri nu cuerpo xukujeꞌ cutij ri nu quiqꞌuel, cꞌo cꞌu 
u cꞌaslemal ri man cꞌo tä u qꞌuisic. Ri in cꞌut quincꞌastajisaj na chquixol 
ri cäminakib pa ri qꞌuisbal kꞌij. 55 Ri nu cuerpo cꞌut are ri kas wa, ri nu 
quiqꞌuel are kas jeꞌ jas ri vino ri cätijowic. 56 Jachin ri cutij ri nu cuerpo, 
xukujeꞌ cutij ri nu quiqꞌuel kas cäcꞌoji ri areꞌ wucꞌ in, ri in xukujeꞌ kas 
quincꞌoji rucꞌ areꞌ. 57 Ri nu Tat ri xintakow lok cꞌo u cꞌaslemal. Ri in 
xukujeꞌ in cꞌasal rumal ri Areꞌ. Je riꞌ xukujeꞌ jachin ri cutzuk rib chwe in, 
cäcꞌasi na wumal in. 58 Are tajin quintzijon chrij ri wa ri petinak chilaꞌ 
chicaj. We wa riꞌ man junam tä rucꞌ ri maná ri xquitij ri nan tat alak ojer, 
xecäm cꞌu ri e areꞌ. Are cꞌu ri cutij re we wa riꞌ cäcꞌasi na pa tak ri kꞌij ri 
junab ri quepetic, —xcha ri Jesús chque ri winak aj Israel.

59 Ri Jesús xubij waꞌ we tzij riꞌ chque ri winak ri qui mulim quib pa ri 
rachoch Dios pa Capernaum che qui tijoxic.

Ri Jesús cächꞌaw chrij ri tzij ri cuya cꞌaslemal ri man cꞌo tä u qꞌuisic
60 Aretak xquita waꞌ we tijonic riꞌ, e qꞌuia chque ri winak ri e cꞌo 

rucꞌ xquibij: Sibalaj cꞌäx waꞌ ri tzij ri xubij. ¿Jachin ta lo ri cäcowinic 
cutatabej? —xechaꞌ.

61 Ri Jesús cꞌut xretamaj chi cꞌäx tajin quechꞌaw chrij rumal ri tzij ri 
xubij, xutaꞌ cꞌu chque: ¿A tzel cäta alak ri xinbij? —xcha chque. 62 ¿Jas 
cꞌu ri cäcꞌulmataj riꞌ we ta quinil alak in, in riꞌ ri Ralcꞌual ri Dios ri Kas 
Winak, quintzelejic quinpaki cꞌu chicaj jawijeꞌ ri in cꞌo wi nabe? 63 Ri 
Lokꞌalaj Espíritu are ri cäyoꞌw ri cꞌaslemal. Ri cuerpo xak u tuquiel man 
cꞌo tä u patän. Ri tzij cꞌut ri nu bim chech alak e areꞌ kas tzij ri quepe rucꞌ 
ri Dios, xukujeꞌ cäquiya cꞌaslemal. 64 E cꞌo cꞌu jujun chech alak ri man 
quecojon taj, —xcha chque.

Kas cꞌu retam ri Jesús petinak lok jachin tak ri man quecojon tä che, 
xukujeꞌ jachin riꞌ ri cäjachow na. 65 Xubij cꞌut: Rumal riꞌ nu bim chech alak 
chi man cꞌo tä jun ri cuyaꞌ cäpe wucꞌ in we ta mat cäcꞌam lok rumal ri nu Tat.

66 Tzare chiꞌ cꞌut e qꞌuia chque ri e cꞌo rucꞌ ri Jesús xquiya canok, man 
xecꞌoji tä cꞌu rucꞌ. 67 Te riꞌ ri Jesús xutaꞌ chque ri cablajuj u tijoxelab, xubij: 
¿A quiwaj ix xukujeꞌ quixeꞌ cucꞌ? —xcha chque.

68 Xchꞌaw cꞌu ri tat Simón Pedro, xubij: Kajaw, ¿jachin chi rucꞌ cujeꞌ wi? 
Ri tzij la e are tzij ri cäquiya cꞌaslemal ri man cꞌo tä u qꞌuisic. 69 Ri uj, uj 
cojoninak che la, ketam chi lal riꞌ ri Cristo, ru Cꞌojol ri cꞌaslic Dios, —
xcha che.

70 Ri Jesús xchꞌawic, xubij: ¿A mat ix cablajuj xixinchaꞌ rech quixcꞌoji 
wucꞌ? Pune je riꞌ jun chiwe are cꞌo ri Itzel pa ranimaꞌ, —xcha chque.

71 Ri Jesús aretak xubij waꞌ are tajin cächꞌaw chrij ri Judas Iscariote ru 
cꞌojol ri tat Simón. Je riꞌ, rumal chi ri tat Judas are ri cäjachow na, pune 
are jun chque ri cablajuj u tijoxelab.

k 7:2 “Nimakꞌij que ri Cäbal”: Chawilaꞌ ri tzij “Cäbal” pa ri Diccionario, qꞌuisbal re we 
Nuevo Testamento. 

Waral cäkil wi chi ru chakꞌ ri Jesús nabe man xecojon tä che

7  1 Te cꞌu riꞌ ri Jesús xubinibej ri Galilea. Man craj taj cäcꞌoji pa Judea 
rumal chi ri winak aj Israel cäcaj cäquicämisaj. 2 Xa cꞌu jubikꞌ craj 

man curik ri nimakꞌij que ri Cäbal, k jun chque ri qui nimakꞌij ri winak 
aj Israel. 3 Ru chakꞌ ri Jesús xquibij che: Mat canaj waral. Jat pa Judea 
rech xukujeꞌ ra tijoxelab ri e cꞌo chilaꞌ cäquil na ri cajmabal ri cabano. 
4 We jun winak craj chi kas quetamax u wäch, man cuban tä riꞌ chicꞌuyal 
ri cubano. We ri at caban tak ri cajmabal riꞌ, chabana waꞌ chquiwäch 
conojel ri winak, —xecha che.

5 Kꞌalaj cꞌut chi ru chakꞌ ri Jesús xa man xecojon tä che. 6 Te riꞌ xubij 
ri Jesús chque: Ri in mäjaꞌ curik ri kꞌij chwe, are cꞌu ri ix apachique 
kꞌij utz chiwe cuyaꞌ quixeꞌc. 7 Ri winak ajuwächulew man quecowin 
taj cäquetzelaj i wäch ix. Are cꞌu ri in cäquetzelaj nu wäch rumal chi 
quinkꞌalajisaj chquiwäch chi man utz tä ri cäcaꞌno. 8 Ri ix cꞌut, jix pa ri 
nimakꞌij. Ri in man quineꞌ taj, rumal chi mäjaꞌ curik ri kꞌij chwe.

9 Aretak xbitaj waꞌ we tzij riꞌ chque, xcanaj ri Areꞌ pa Galilea.

Ri Jesús copan pa ri nimakꞌij que ri Cäbal
10 Aretak cꞌut e benak chi ru chakꞌ ri Jesús pa ri nimakꞌij, ri Areꞌ 

xukujeꞌ xeꞌ na pa ri nimakꞌij, pune man xucꞌut tä rib chquiwäch ri winak. 
Xane xak chicꞌuyal xeꞌ ri Areꞌ. 11 Ri winak aj Israel xquitij u tzucuxic pa ri 
nimakꞌij, xquibij: ¿Jawijeꞌ cꞌo wi ri achi riꞌ? —xechaꞌ.

12 Chquixol cꞌu ri winak, qꞌuia ri cäbix chrij ri Jesús. Jujun cäquibij: 
“Are jun utzalaj achi,” —quechaꞌ. Niqꞌuiaj chic cäquibij: “Man are tä 
utzalaj achi, rumal chi queusub ri winak,” —quechaꞌ.

13 Man cꞌo tä cꞌu jun ri cucochꞌo cäresaj u tzijol ri Jesús rumal chi 
cäquixej quib chquiwäch ri qui nimakil ri winak aj Israel.

14 Niqꞌuiajirinak chi cꞌu ri nimakꞌij aretak ri Jesús xoc bi pa ri nimalaj 
rachoch Dios, xuchaplej cꞌu qui tijoxic ri winak. 15 Are cꞌu ri winak aj 
Israel sibalaj tajin cäquicajmaj waꞌ, xquibij: ¿Jas lo waꞌ chi sibalaj qꞌuia 
retam we achi riꞌ, man cꞌo tä cꞌu jawijeꞌ u tijom wi rib? —xechaꞌ.

16 Ri Jesús xchꞌawic, xubij chque: Ri tijonic ri quinya man wech tä in, 
xane rech ri Jun ri xintakow lok. 17 We cꞌo jun kas curayij u banic ri craj 
ri Dios, cäretamaj na we ri nu tijonic kas cäpe rucꞌ ri Dios, o xak pa we 
wi quintzijonic. 18 Ri winak ri xak pa re wi cätzijonic, xa are craj riꞌ chi 
cänimarisax u kꞌij cumal ri winak. Jachin cꞌu ri craj chi are cänimarisax 
u kꞌij ri xtakow lok, cubij riꞌ ri kas tzij, man are tä jun banal tzij, —xcha 
chque.

l 7:22 “Circuncisión”: Chawilaꞌ Hechos 7:8, nota. m 7:32 “Sacerdote aj Israel”: Chawilaꞌ ri 
San Lucas 1:8, xukujeꞌ ri Diccionario, qꞌuisbal re we Nuevo Testamento. 

19 ¿A mat kas tzij chi ri ka mam Moisés xuya ri Pixab chech alak? Pune 
je riꞌ, man cꞌo tä cꞌu jun chech alak ri cunimaj ri Pixab riꞌ. ¿Jas che caj 
alak quincämisaj alak? —xcha chque.

20 Ri winak xechꞌawic, xquibij: ¡Xa cꞌo jun itzel espíritu chawe! ¿Jachin 
lo ri craj catcämisanic? —xecha che.

21 Ri Jesús xubij chque: Xa rucꞌ jun cajmabal ri xinban pa ri kꞌij 
re uxlanem, ri alak sibalaj cäcajman alak che. 22 Ri ka mam Moisés 
xunakꞌatajisaj alak chucojic retal ri ojer trato. l Pune ta ne man are tä ri areꞌ 
xchapow lok u banic waꞌ, xane are qui tijonic can ri nan tat alak ojer. Ri alak 
cꞌut cäcoj alak retal ri ojer trato che jun alaj ala pune pa ri kꞌij re uxlanem. 
23 We cꞌu ri alak rumal ri u nimaxic ri Pixab ri xutzꞌibaj ri ka mam Moisés 
cäcoj alak retal ri ojer trato che ri ala pune pa ri kꞌij re uxlanem, ¿jas cꞌu che 
xpe oyowal alak chwe in aretak xincunaj ronojel ru cuerpo jun achi pa ri kꞌij 
re uxlanem? —cächaꞌ. 24 Cꞌo jas mäbij alak chrij ri winak we utz cäpetic o 
man utz tä cäpetic. Aretak cꞌo jas cäbij alak chrij jun winak chic, kas chomaj 
na alak jas ri cäban alak, bana cꞌu alak waꞌ rucꞌ jicomal.

Ri Jesús cubij jawijeꞌ chiꞌ petinak wi ri Areꞌ
25 Te cꞌu riꞌ jujun chque ri winak aj Jerusalén xquichapla u taꞌic, xquibij: 

¿A mat are waꞌ we achi riꞌ ri tajin cätzucuxic rech cäcämisaxic? —
quechaꞌ. 26 Chiwilampeꞌ, cätzijon cucꞌ ri winak, man cꞌo tä cꞌu jun cꞌo jas 
cubij che. ¿A xa ta cꞌu lo kas cäquicoj ri kꞌatal tak tzij chi we achi riꞌ are 
ri Cristo? —quechaꞌ. 27 Ri uj cꞌut ketam jawijeꞌ petinak wi waꞌ we achi riꞌ. 
Aretak cꞌut cäpe riꞌ ri Cristo, man cꞌo tä jun riꞌ etamaninak jawijeꞌ cäpe 
wi, —xecha ri winak.

28 Aretak ri Jesús, ri tajin cuya tijonic pa ri nimalaj rachoch Dios, xuta 
waꞌ co xchꞌawic, xubij: Cäbij alak chi etam alak nu wäch, xukujeꞌ chi 
etam alak jawijeꞌ chiꞌ quinpe wi. Man in petinak tä cꞌut xak pa we wi, 
xane in takom lok rumal ri Jun ri kas jicom ranimaꞌ. Ri alak cꞌut man 
etam tä alak u wäch. 29 Ri in wetam u wäch rumal chi in petinak rucꞌ, 
xukujeꞌ are ri Areꞌ in takowinak lok, —xcha chque.

30 Xcaj cꞌut xquicꞌam bi pa cheꞌ, man cꞌo tä cꞌu jun xchapowic rumal chi 
mäjaꞌ curik ru kꞌij. 31 E qꞌuia cꞌut xecojon che, xquibij cꞌut: Aretak cäpe ri 
Cristo, ¿a cuban ta cꞌu lo más cajmabal tak etal chic chuwäch ri u banom 
we achi riꞌ? —xechaꞌ.

Ri tataꞌib fariseos cäquitak u cꞌamic bi ri Jesús pa cheꞌ
32 Ri tataꞌib fariseos xquita ri cäquibij ri winak chrij ri Jesús. Xa je riꞌ ri e 

areꞌ cucꞌ ri qui nimakil sacerdotes m xequitak bi jujun chajinelab re ri nimalaj 

rachoch Dios chucꞌamic bi ri Jesús pa cheꞌ. 33 Te riꞌ xubij ri Jesús: Xak quieb 
oxib kꞌij chic quincꞌoji na ucꞌ alak, te cꞌu riꞌ quintzelej na rucꞌ ri xintakow 
lok. 34 Ri alak quintzucuj na alak, man quinrik tä chi cꞌu alak rumal chi man 
cäcowin tä alak copan alak chilaꞌ jawijeꞌ ri quinecꞌol wi in, —xcha chque.

35 Ri qui nimakil ri winak aj Israel cꞌut, xquichaplej u taꞌic chbil tak 
quib, xquibij: ¿Jawijeꞌ ta cꞌu queꞌ wi waꞌ we achi riꞌ chi man cujcowin tä 
uj quekarikaꞌ? ¿A xa ta cꞌu lo queꞌ cucꞌ ri winak aj Israel ri e jabuninak 
chquixol ri winak aj Grecia che qui tijoxic ri winak aj Grecia? 36 ¿Jas quel 
cubij waꞌ ri xubij chke: “Quintzucuj na alak, man quinrik tä chi cꞌu alak 
rumal chi man cäcowin tä alak copan alak chilaꞌ jawijeꞌ ri quinecꞌol wi”? 
—xcha riꞌ, —xechaꞌ.

Ri Kajaw Jesús cubij chi Are jeꞌ ta ne joron ri cuya cꞌaslemal
37 Pa ri qꞌuisbal kꞌij re ri nimakꞌij, ri kꞌij ri sibalaj nim na u banic, ri 

Jesús xtaqꞌui akꞌanok chquixol ri winak, co xchꞌawic, xubij: We cꞌo jun 
cächakiꞌj u chiꞌ, chpet wucꞌ, chutija u joron. 38 Jeꞌ jas ri cubij ru Lokꞌ Pixab 
ri Dios ri Tzꞌibtalic: Jachin ri cäcojon chwe, cäqꞌuiy na lok pa ranimaꞌ 
joron ri cuya ri kas cꞌaslemal, —cächaꞌ, —xcha ri Jesús chque ri winak.

39 Ri Jesús cꞌut, are tajin cächꞌaw chrij ri Lokꞌalaj Espíritu ri cäquicꞌam 
na ri winak ri quecojon che ri Areꞌ. Mäjaꞌ cꞌu cäyiꞌ lok ri Lokꞌalaj Espíritu 
rumal chi mäjaꞌ cätzelej ri Jesús chilaꞌ chicaj rech cänimarisax u kꞌij.

Ri winak jalajoj ri cäquichomaj chrij ri Jesús
40 Jujun chque ri winak, aretak xquita ri xubij ri Jesús, xquibij: Kas tzij 

we achi riꞌ are waꞌ ri kꞌalajisal re ru Lokꞌ Pixab ri Dios ri cäbixic chi cäpe 
na, —xechaꞌ.

41 Niqꞌuiaj chic xquibij: Are waꞌ ri Cristo, —xechaꞌ.
Niqꞌuiaj chi cꞌut xquibij: ¿A xa ta cꞌu lo pa Galilea cäpe wi ri Cristo? 

42 Ru Lokꞌ Pixab ri Dios ri Tzꞌibtalic cubij chi ri Cristo rajwaxic chquixol ri 
rachalaxic ri ka mam David ri nim takanel cäpe wi na. Pa Belén cꞌut cäpe 
wi na, ri tinimit ri xcꞌoji wi ri ka mam David, —xechaꞌ.

43 Je cꞌu riꞌ ri winak xquitasala quib rumal rech ri Jesús. 44 E cꞌo jujun ri 
xcaj xquicꞌam bi pa cheꞌ, man cꞌo tä cꞌu jun xchapowic.

Ri kꞌatal tak tzij man quecojon tä che ri Jesús
45 Xetzelej cꞌu ri chajinelab re ri nimalaj rachoch Dios, xeopan chilaꞌ 

jawijeꞌ e cꞌo wi ri tataꞌib fariseos xukujeꞌ ri qui nimakil ri sacerdotes. Ri e 
areꞌ cꞌut xquitaꞌ chque: ¿Jas che man xicꞌam tä lok ri Jesús? —xechaꞌ.

46 Ri chajinelab xechꞌawic, xquibij: ¡Man cꞌo tä jun achi ka tom jeꞌ 
cätzijonic jas ri cätzijon ri achi riꞌ! —xechaꞌ.

47 Are cꞌu ri tataꞌib fariseos xquibij chque: Ri ix xukujeꞌ xa xiya iwib pa 
subic. 48 ¿A cꞌo pu lo jun chque ri ka nimakil ri cojoninak che, o jun ne 

chque ri tataꞌib fariseos? ¡Man cꞌo taj! —xechaꞌ. 49 Xquiqꞌuiäk itzel tzij pa 
qui wiꞌ, xquibij: ¡We winak riꞌ man quetam tä ri Pixab! —xecha chque.

50 Are cꞌu ri tat Nicodemo ri xopan rucꞌ ri Jesús chakꞌab, are jun chque 
ri tataꞌib fariseos. Xubij cꞌu chque: 51 Ri ka Pixab cubij chi man cuyaꞌ taj 
cäkakꞌat tzij puwiꞌ jun winak chi cäcꞌäjisax u wäch we ta mat nabe cäkata 
na jas ri cubij che retamaxic jas ri u banom, —xcha chque.

52 Te riꞌ xechꞌaw ri e areꞌ, xquibij che ri tat Nicodemo: E cꞌu ri lal, ¿a 
lal aj Galilea xukujeꞌ? —xecha che. Naꞌl siqꞌuij la ru Lokꞌ Pixab ri Dios ri 
Tzꞌibtalic, quil cꞌu na la chi man cꞌo tä jun kꞌalajisal re ru Lokꞌ Pixab ri 
Dios ri petinak pa Galilea, —xecha che.

53 Chquijujunal cꞌut xebeꞌ cho tak cachoch.

Waral cäkil wi ri ixok ri xuban ri nimalaj mac chrij ri rachajil

8  1 Are cꞌu ri Jesús xeꞌ pa ri nimalaj juyub ri cäbix “Olivos” che. 2 Aretak 
xsakir chucab kꞌij, ri Jesús xtzelej lok, xeꞌ pa ri nimalaj rachoch Dios. 

Conojel ri winak xquimulij quib rucꞌ. Ri Areꞌ cꞌut xtꞌuyiꞌc, xuchaplej qui tijoxic. 
3 Te riꞌ ri tijonelab re ri Pixab xukujeꞌ ri tataꞌib fariseos xquicꞌam lok jun ixok 
ri xquiriko tajin cuban ri nimalaj mac ri äwas u banic chrij ri rachajil. Xquiya 
cꞌu chquixol ri winak ri e cꞌo chilaꞌ. 4 Xquibij cꞌu che ri Jesús: Ajtij, we ixok riꞌ 
xriktajic tajin cuban ri nimalaj mac ri äwas u banic chrij ri rachajil. 5 Ri Pixab 
ri xutzꞌibaj ri ka mam Moisés cubij chi rajwaxic cäkacämisaj chabaj jun ixok ri 
jeꞌ cuban waꞌ. E ri lal, ¿jas cꞌu cäbij la? —xecha che.

6 Xquibij waꞌ che xak rech cäkaj pa qui kꞌab, je cꞌu riꞌ quecowinic cäquibij 
chi cꞌo u mac ri Jesús. Are cꞌu ri Jesús xa xpachiꞌc, xuchaplej tzꞌibanic cho 
ri ulew rucꞌ ri u wiꞌ u kꞌab. 7 Xquitakej cꞌu u cꞌotic u chiꞌ ri Jesús. Xa je riꞌ ri 
Areꞌ xujicomaj rib, xubij cꞌu chque: Apachin chech alak ri man cꞌo tä u mac, 
chuqꞌuiäka ri nabe abaj chrij we ixok riꞌ, —xcha chque.

8 Xpachi chi jumul ri Jesús, xutakej tzꞌibanic cho ri ulew. 9 Aretak cꞌut xquita 
ri xubij ri Jesús, xquinaꞌ quib pa canimaꞌ chi cꞌo qui mac. Chquijujunal cꞌut 
xquichap elem bic. Nabe xebel bi ri riꞌjab. Aretak conojel e elinak chi bic, xak 
xuwi chi ri Jesús cꞌo canok rucꞌ ri ixok ri canajinak can chilaꞌ. 10 Te riꞌ ri Jesús 
xujicomaj rib. Man cꞌo tä cꞌu jun xrilo, xane xak xuwi ri ixok. Ri Areꞌ xubij 
che: Nan, ¿jawijeꞌ e cꞌo wi ri cäquibij chi cꞌo mac la? ¿A mat cꞌo jun xcanaj can 
chukꞌatic tzij puwiꞌ la chi cäcꞌäjisax wäch la? —xcha che.

11 Ri ixok xubij che ri Jesús: Man cꞌo tä jun, Tat, —xcha che.
Are cꞌu ri Jesús xubij che: Ri in xukujeꞌ man quinkꞌat tä tzij puwiꞌ la chi 

cäcꞌäjisax wäch la. ¡Oj baꞌ la chanim, mämacun chi cꞌu la! —xcha che.

Ri Jesús are jeꞌ jas jun candela ri cuya sakil 
chque ri winak cho ruwächulew

12 Xtzijon chi jumul ri Jesús cucꞌ ri winak, xubij chque: In riꞌ, ri in 
quinya sakil chque ri winak cho ruwächulew. Jachin ri cäpe wucꞌ, cäcꞌoji 

na ri sakil rucꞌ ri cuya cꞌaslemal, man cäbin tä chi cꞌu pa ri kꞌekum, —
xcha chque.

13 Te riꞌ ri tataꞌib fariseos xquibij che ri Jesús: Ri lal xak tuquiel la tajin 
cäkꞌalajisaj la ri utz chij ib la. Rumal riꞌ ri tajin cäkꞌalajisaj la man cꞌo tä u 
patän, —xecha che.

14 Ri Jesús xchꞌawic, xubij chque: Ri tajin quinkꞌalajisaj chwij in, kas 
tzij cꞌo u patän, pune xak nu tuquiel quinkꞌalajisaj ri utz chwij chbil wib. 
Wetam cꞌut jawijeꞌ ri in petinak wi, xukujeꞌ jawijeꞌ ri quineꞌ wi. Ri alak 
cꞌut man etam tä alak jawijeꞌ ri quinpe wi, man etam tä cꞌu alak jawijeꞌ 
ri quineꞌ wi. 15 Ri alak jeꞌ cäkꞌatow tzij alak jas ri quekꞌatow tzij ri winak 
ajuwächulew. Ri in cꞌut man quinkꞌat tä tzij puwiꞌ jachin jun. 16 We cꞌu 
quinkꞌat tzij, jicom quinban chukꞌatic tzij. Je riꞌ, rumal chi man xak tä 
nu tuquiel quinkꞌat tzij, xane ri nu Tat ri xintakow lok Are cukꞌat tzij 
junam wucꞌ. 17 Pa ri Pixab alak tzꞌibtal wi chi aretak quieb winak junam 
ri cäquibij chrij ri xquilo o chrij ri xquito, rajwaxic riꞌ cäcojic chi kas tzij 
ri cäquibij. 18 Ri in cꞌut quinkꞌalajisaj ri kas tzij chwij chbil wib, xukujeꞌ ri 
nu Tat ri xintakow lok cukꞌalajisaj ri kas tzij chwij, —xcha ri Jesús chque.

19 Te riꞌ ri tataꞌib fariseos xquitaꞌ che ri Jesús: ¿Jawijeꞌ cꞌo wi ri tat la? 
—xecha che.

Ri Jesús xchꞌawic, xubij chque: Ri alak man kas tä etam alak nu wäch, 
xukujeꞌ man etam tä alak u wäch ri nu Tat. We ta kas etam alak nu wäch 
in, etam ta alak u wäch riꞌ ri nu Tat xukujeꞌ, —xcha chque.

20 Ri Jesús xubij waꞌ we tzij riꞌ aretak tajin cuya tijonic pa ri nimalaj 
rachoch Dios chunakaj ri cꞌolibal re tak ri cuchuj. Man cꞌo tä cꞌu jun 
xcꞌamow bi pa cheꞌ rumal chi mäjaꞌ curik ru kꞌij.

Ri Jesús cubij chi ri Areꞌ are ajchilaꞌ chicaj
21 Ri Jesús xchꞌaw chi jumul, xubij chque: Ri in quineꞌc. Ri alak cꞌut 

quintzucuj na alak. Pa ri mac alak cꞌut cäcäm wi alak, rumal chi man 
cäcowin tä alak queꞌ alak chilaꞌ jawijeꞌ ri quineꞌ wi, —xcha chque.

22 Te riꞌ ri winak aj Israel xquibij: ¿A xa ta lo cucämisaj rib, rumal cꞌu 
riꞌ cubij chi man cujcowin taj cujeꞌ chilaꞌ jawijeꞌ ri queꞌ wi? —xecha ri e 
areꞌ.

23 Te riꞌ xubij ri Jesús chque: Ri alak, xak alak ajwaral, are cꞌu ri in 
chilaꞌ chicaj quinpe wi. Ri alak, xak alak ajuwächulew. Are cꞌu ri in man 
in ajuwächulew taj. 24 Rumal riꞌ xinbij chech alak chi pa ri mac alak 
cäcäm wi alak. Rumal chi we man cäcoj tä alak chi in riꞌ ri tajin quinbij, 
pa ri mac alak cäcäm wi na alak, —xcha chque.

25 Te riꞌ xquitaꞌ che ri Jesús, xquibij: ¿Jachin cꞌu ri lal? —xecha che.
Ri Jesús xchꞌawic, xubij chque: Ojer riꞌ nu bim chech alak jachin ri in, 

—xcha chque. 26 Qꞌuia ri cwaj quinbij chech alak chrij ri tajin quinwilo 
chukꞌatic tzij chrij ri cäban alak. Are cꞌu ri xintakow lok cubij ri kas tzij. 

Ri in cꞌut, jachique ri nu tom chuchiꞌ ri Areꞌ, are waꞌ ri quinbij chque ri 
winak ajuwächulew, —xcha chque.

27 Ri e areꞌ cꞌut man xquichꞌob taj chi ri Jesús are tajin cächꞌaw chrij ri 
ka Tat chilaꞌ chicaj. 28 Rumal riꞌ xubij chque: Aretak ri in, in riꞌ ri Ralcꞌual 
ri Dios ri Kas Winak, quinyac na chicaj umal alak chquiwäch ri winak, 
quetamaj cꞌu na alak chi In Riꞌ. Man cꞌo tä cꞌu jas quinbano xak pa we 
wi, xane xak xuwi quinbij ri u cꞌutum ri ka Tat chnuwäch, —xcha chque. 
29 Are cꞌu ri xintakow lok cꞌo wucꞌ in. Ri nu Tat man in u yoꞌm tä can nu 
tuquiel rumal chi amakꞌel ronojel kꞌij are quinban ri utz cäril wi ri Areꞌ, 
—xcha chque ri winak aj Israel.

30 Aretak ri Jesús xubij waꞌ we tzij riꞌ, e qꞌuia xecojon che ri Areꞌ.

Ru Cꞌojol ri Dios cujresaj pu kꞌab ri Itzel
31 Xubij cꞌu ri Jesús chque ri winak aj Israel ri xecojon che: We ri alak 

cätakej alak u banic ri nu bim chech alak, kas tzij alak nu tijoxelab, —
xcha chque. 32 Quetamaj cꞌu na alak ri kas tzij, ri kas tzij cꞌut cubano chi 
tzokopital chi alak, —xcha chque.

33 Ri winak aj Israel xechꞌawic, xquibij: Ri uj are ka mam ri Abraham 
ojer, man uj cojom tä cꞌu xak che patänil re jun winak. ¿Jas lo waꞌ chi 
cäbij la chke chi cujtzokopitaj na? —xecha che.

34 Ri Jesús xubij chque: Kas tzij quinbij chech alak chi conojel ri 
quemacunic e cojom riꞌ che patänil tak re ri mac. 35 Jun ri cojom che 
patäninel man are tä kas ajpaja. Are cꞌu ri u cꞌojol ri rajaw ja kas ajpaja riꞌ 
amakꞌel ronojel kꞌij. 36 Je cꞌu riꞌ, we ri in, in u Cꞌojol ri Dios quintzokopin 
chech alak, kas tzij riꞌ chi tzokopital chi alak, —xcha chque. 37 Ri in 
wetam chi ri mam alak are ri Abraham ojer. Caj cꞌu alak quincämisaj 
alak rumal chi man cäcoj tä alak ri quinbij chech alak. 38 Ri in are quinbij 
ri u cꞌutum ri nu Tat chnuwäch. Are cꞌu ri alak are cäban alak jachique ri 
bim chech alak rumal ri tat alak, —xcha ri Jesús chque.

39 Ri e areꞌ xechꞌawic, xquibij: Ri ka tat uj are ri ka mam Abraham ojer, 
—xechaꞌ.

Ri Jesús xubij chque: We ta kas tzij are tat alak ri ka mam Abraham, 
are ta cäban alak riꞌ jas ri xuban ri areꞌ. 40 Pune nu bim ri kas tzij chech 
alak ri u cꞌutum ri Dios chnuwäch, ri alak caj alak quincämisaj alak. Ri 
ka mam Abraham man cꞌo tä jumul ri jeꞌ xuban waꞌ. 41 Ri alak cꞌut jeꞌ 
cäban alak jas ri cuban ri tat alak, —xcha ri Jesús chque.

Ri e areꞌ cꞌut xquibij che: Ri uj, man uj alcꞌualaxelab taj ri mat kꞌalaj u 
wäch ka tat. Ri ka Tat xa jun cꞌolic, are cꞌu ri Dios, —xechaꞌ.

42 Ri Jesús cꞌut xubij chque: We ta kas tzij chi ri Dios are Tat alak, 
quinaj ta alak riꞌ rumal chi ri in rucꞌ ri Dios in petinak wi, waral cꞌut in 
cꞌo wi. Man in petinak taj xak pa we wi, xane are ri Dios xintakow lok. 
43 ¿Jas che ri alak man cäcowin tä alak chuchꞌobic ri quinbij? Xa rumal 

n 8:48 Ri winak aj Israel sibalaj xquetzelaj qui wäch ri winak aj Samaria. Ri u bixic ri tzij 
riꞌ, “xa lal aj Samaria”, che jun winak are junam rucꞌ ru qꞌuiäkic itzel tzij puwiꞌ. 

chi man caj tä alak cätatabej alak ri nu tzij. 44 Ri tat alak are ri Itzel. Ri 
alak, alak rech ri areꞌ, are cꞌu caj alak cäban alak jachique ri craj ri areꞌ. 
Ri Itzel are jun cämisanel ojer lok. Ri areꞌ man cuban tä ri kas tzij, man 
cubij tä cꞌu ri kas tzij. Aretak cuban tzij, are cubij ri u banic ri areꞌ. Are 
jun banal tzij, qui tat cꞌut ri banal tak tzij. 45 Ri in cꞌut quinbij ri kas tzij, 
rumal cꞌu riꞌ ri alak man cäcoj tä alak ri nu tzij. 46 ¿Jachin chech alak 
cäcowinic cukꞌalajisaj chi kas tzij cꞌo mac nu banom? We cꞌu quinbij ri 
kas tzij, ¿jas cꞌu che man cäcoj tä alak ri quinbij? 47 Apachin ri rech ri 
Dios cutatabej riꞌ ru Tzij ri Dios. Are cꞌu ri alak man alak tä rech ri Dios. 
Rumal riꞌ man caj tä alak cätatabej alak ru Tzij ri Dios, —xcha ri Jesús 
chque ri winak aj Israel.

Waral cäkil wi chi ri Cristo cꞌo chic mäjok cäcꞌoji ri Abraham
48 Ri winak aj Israel xquibij che ri Jesús: Kas tzij ri xkabij aretak xkabij 

chi ri lal, xa lal aj Samaria, n xukujeꞌ chi ri lal cꞌo jun itzel espíritu che la, 
—xecha che ri Jesús.

49 Ri Jesús xchꞌawic, xubij chque: Man cꞌo tä jun itzel espíritu chwe. Ri 
tajin quinbano, xa tajin quinya u kꞌij ri nu Tat, are cꞌu ri alak xa quesaj 
alak nu qꞌuixbal. 50 Ri in cꞌut man cwaj taj chi cäyiꞌ nu kꞌij, pune ta ne 
cꞌo Jun ri craj chi cäyiꞌ nu kꞌij, cukꞌat cꞌu na tzij ri Areꞌ pa qui wiꞌ ri 
cäquetzelaj nu wäch. 51 Kas tzij quinbij chech alak chi jachin ri cunimaj ri 
quinbij, man cäcäm tä na ri areꞌ, —xcha chque.

52 Te riꞌ ri winak aj Israel xechꞌawic, xquibij: Cämic kas xel chi sak chkawäch 
chi xa cꞌo jun itzel espíritu che la, —xecha che ri Jesús. Ri ka mam Abraham, 
xukujeꞌ conojel ri kꞌalajisal tak re ru Lokꞌ Pixab ri Dios xecämic, te cꞌu riꞌ cäbij la: 
“Jachin ri cunimaj ri quinbij man cäcäm taj,” —cächa la. 53 ¿A lal ta cꞌut nim na 
ri kꞌij la chuwäch ri ka mam Abraham? Ri areꞌ xcämic, xukujeꞌ xecäm ri kꞌalajisal 
tak re ru Lokꞌ Pixab ri Dios. ¿Jachin ta cꞌu ri lal ri cäban che ib la? —xecha che.

54 Ri Jesús xchꞌawic, xubij chque: We ta xak in quinya nu kꞌij chbil wib, 
man cꞌo tä u patän riꞌ. Are cꞌu ri cäyoꞌw nu kꞌij are ri nu Tat, ri cäbij alak 
chi are Dios alak. 55 Ri alak cꞌut man etamam tä alak u wäch. Ri in kas 
tzij wetam u wäch. We ta quinbij chi man wetam tä u wäch, in banal tzij 
ta riꞌ jeꞌ jas ri alak. Ri in cꞌut kas tzij wetam u wäch, quinnimaj cꞌut ri 
cubij. 56 Ri Abraham ri mam alak xquicotic aretak xuto chi cäril na ri nu 
kꞌij. Xril cꞌut, kas cꞌu xquicotic, —xcha chque.

57 Ri winak aj Israel xquibij che ri Jesús: Mäjaꞌ ne niqꞌuiaj ciento junab 
la, te cꞌu riꞌ cäbij la chi xil la u wäch ri ka mam Abraham, —xecha che.

58 Ri Jesús xchꞌawic, xubij: Kas tzij quinbij chech alak chi ri in, in cꞌo 
chic ojer, cꞌä mäjok cäcꞌoji ri Abraham, —xcha chque ri winak aj Israel.

59 Xepe cꞌu ri winak aj Israel, xquicꞌam abaj rech cäquiqꞌuiäk chrij ri 
Jesús. Ri Areꞌ cꞌut, xucꞌuꞌ rib chquiwäch, xel lok pa ri nimalaj rachoch 
Dios, xocꞌow chquixol ri winak, xeꞌc.

Ri Jesús cucunaj jun achi ri moy tzaretak xil u wäch

9  1 Ri Jesús benak pa ri be aretak xril jun achi ri moy tzaretak xil u 
wäch. 2 Ru tijoxelab xquitaꞌ che ri Jesús: Ajtij, —xecha che. ¿Jas che 

moy we achi riꞌ tzaretak xil u wäch? ¿A xa rumal ri qui mac ru nan u tat 
o xa rumal ru mac ri areꞌ? —xecha che.

3 Ri Jesús xubij chque: Man rumal tä rech ru mac ri areꞌ, man rumal 
tä cꞌu rech ri qui mac ru nan u tat, xane rech rumal ri areꞌ cäkꞌalajin 
ri cäcowin ri Dios chubanic, —xcha chque. 4 Chanim riꞌ ri cꞌo na ri kꞌij, 
rajwaxic chi quinban na ri xintak chubanic rumal ri xintakow lok. Coc 
cꞌu na ri akꞌab aretak man cꞌo tä chi jun cäcowinic cächacunic. 5 Pa tak 
we kꞌij riꞌ aretak in cꞌo cho ruwächulew, ri in quinya sakil chque ri winak 
ajuwächulew, —xcha ri Jesús chque ru tijoxelab.

6 Aretak xbitaj waꞌ we tzij riꞌ rumal ri Jesús, xutzak u chub pulew, 
xuban jubikꞌ xokꞌol rucꞌ ru chub, xubil cꞌu chrij tak ru wakꞌäch ri moy. 
7 Te cꞌu riꞌ xubij che: ¡Oj la! Chꞌaja la ri wäch la pa ri atinibal ri cäbix 
“Siloé” che. (We biꞌaj riꞌ quel cubij “Takom”.)

Ri moy achi xeꞌc, xuchꞌaj ru wäch. Aretak xtzelej lok, xcowinic xcaꞌy 
chic. 8 Are cꞌu ri u cꞌul tak ja, xukujeꞌ ri winak ri quetamam u wäch chi 
moy nabe, xquibij: ¿A mat are waꞌ we achi riꞌ ri cätꞌuyi chiꞌ tak ri be 
chutaꞌic u limosna? —xechaꞌ.

9 Jujun xquibij: Jeꞌ, are waꞌ, —xechaꞌ.
Niqꞌuiaj chic xquibij: Man are taj. Xak cꞌu junam quel rucꞌ, —xechaꞌ.
Are cꞌu ri achi ri moy can nabe xubij: Jeꞌ, in riꞌ, —xcha chque ri winak.
10 Te riꞌ ri winak xquitaꞌ che ri achi: ¿Jas lo waꞌ chi catcowin chic 

catcaꞌyic? —xecha che.
11 Ri areꞌ xchꞌawic, xubij chque: Ri achi ri Jesús u biꞌ xuban jubikꞌ 

xokꞌol, xubil chrij tak ri nu wakꞌäch, te cꞌu riꞌ xubij chwe: “Oj la chiꞌ ri 
atinibal ri cäbix “Siloé” che, chꞌaja la ri wäch la chilaꞌ,” —xcha chwe. 
Xineꞌ cꞌut. Aretak xchꞌajtaj ri nu wäch, xincowinic xincaꞌyic, —xcha 
chque.

12 Te riꞌ ri winak xquibij: ¿Jawijeꞌ cꞌo wi ri achi riꞌ? —xecha che.
Ri areꞌ xubij chque: Man wetam taj, —xcha chque.

Ri tataꞌib fariseos cäquicꞌot u chiꞌ ri moy achi ri xutziric
13 Te riꞌ xquicꞌam bi ri achi ri moy can nabe, xequiya chquiwäch ri 

tataꞌib fariseos. 14 Are cꞌu jun kꞌij re uxlanem aretak ri Jesús xuban ri 
jubikꞌ xokꞌol, xucunaj ri achi ri moy. 15 Ri tataꞌib fariseos xukujeꞌ xquitaꞌ 
che ri achi chi jas lo waꞌ chi cäcowin chic cäcaꞌyic. Ri areꞌ xubij chque: 

Xubil xokꞌol chrij tak ri nu wakꞌäch, te cꞌu riꞌ xinchꞌaj ri nu wäch. 
Quincaꞌy chi cꞌu cämic, —xcha chque.

16 Te riꞌ jujun chque ri tataꞌib fariseos xquibij: Ri achi ri xbanow waꞌ we 
cunanic riꞌ man rech tä ri Dios, rumal chi man nim tä cäril wi ri kꞌij re 
uxlanem, —xechaꞌ.

Niqꞌuiaj chi cꞌut xquibij: ¿Jas ta cꞌu lo waꞌ chi cäcowinic cuban tak we 
cajmabal etal riꞌ we ta kas tzij ajmac? —xechaꞌ.

Je riꞌ chi man xjunamataj tä ri qui chomanic, xquitasala cꞌu quib. 
17 Xquitaꞌ chi cꞌu jumul che ri achi ri moy can nabe: E ri at, ¿jas cabij at 
chrij ri achi ri xcunan ra wakꞌäch? —xecha che.

Ri areꞌ cꞌut xubij: Ri in quinbij chi are jun kꞌalajisal re ru Lokꞌ Pixab ri 
Dios, —xcha chque.

18 Are cꞌu ri winak aj Israel man xquicoj taj chi ri achi riꞌ are waꞌ ri moy 
can nabe, cämic cꞌut cäcaꞌy chic. Cꞌä teꞌ xquicojo aretak xesiqꞌuix na lok 
ru nan u tat ri achi ri xcunatajic. 19 Xquitaꞌ cꞌu chque: ¿A are waꞌ ri alcꞌual 
alak ri cäbij alak chi moy xil u wäch? ¿Jas lo waꞌ chi cämic cäcowin chic 
cäcaꞌyic? —xecha chque.

20 Ru nan u tat xechꞌawic, xquibij: Ketam chi are waꞌ ri kalcꞌual ri moy 
xil u wäch. 21 Man ketam tä cꞌut jas waꞌ chi cämic cäcowin chic cäcaꞌyic, 
man ketam tä cꞌu jachin ri xcunan ru wakꞌäch. Taꞌ alak che ri areꞌ. Achi 
chi yaꞌ, cubij cꞌu na chech alak jas waꞌ chi cäcowin chic cäcaꞌyic, —xecha 
chque.

22 Je waꞌ xquibij ru nan u tat rumal chi xa xquixej quib chquiwäch ri 
winak aj Israel. Ri e areꞌ cꞌut qui chomam chic junam chi jachin ri cucojo 
chi ri Jesús are ri Cristo cäquesaj na bi pa ri rachoch Dios. 23 Rumal riꞌ ru 
nan u tat ri achi ri xcunax ru wakꞌäch xquibij: “Taꞌ alak che ri areꞌ. Achi 
chi yaꞌ,” —xecha riꞌ.

24 Te cꞌu riꞌ ri winak aj Israel xquisiqꞌuij chi jumul ri achi ri moy can 
nabe, xquibij che: Chabij baꞌ ri kas tzij chke chuwäch ri Dios. Ri uj ketam 
chi ri achi riꞌ are jun ajmac, —xecha che.

25 Ri achi xchꞌawic, xubij chque: Ri in man wetam taj we are jun ajmac 
o man are taj, xuwi wetam chi nabe canok in moy, cämic cꞌut quincaꞌy 
chic, —xcha chque.

26 Xquitaꞌ chi cꞌu jumul che: ¿Jas xuban chawe? ¿Jas xuban chucunaxic 
ri a wakꞌäch? —xecha che.

27 Xchꞌaw ri achi, xubij chque: Xinbij chech alak, ri alak cꞌut xa man 
cäta tä alak. ¿Jas che caj alak chi quinbij waꞌ jumul chic? ¿A xa caj alak 
coc alak che u tijoxel? —xcha chque.

28 Te riꞌ ri e areꞌ xquitzeꞌj u wäch, xquibij cꞌu che: Ri at, at jun rucꞌ we 
achi riꞌ, are cꞌu ri uj, uj jun rucꞌ ri ka mam Moisés. 29 Ri uj ketam chi ri 
Dios xchꞌaw rucꞌ ri ka mam Moisés. Are cꞌu we achi riꞌ man ketam taj 
jawijeꞌ ri cäpe wi, —xecha che.

30 Ri achi cꞌut xchꞌawic, xubij chque: ¡Coꞌl ta ne riꞌ! Ri alak man etam 
tä alak jawijeꞌ cäpe wi, ri in cꞌut xucunaj ri nu wakꞌäch. 31 Kas ketam chi 
ri Dios man cuta tä ri qui tzꞌonobal tokꞌob ri ajmaquib, xuwi cuta ri qui 
tzꞌonobal tokꞌob ri winak ri quekꞌijilan che, ri cäcaꞌn ru rayibal. 32 Man 
cꞌo tä jumul ka tom cäbixic chi cꞌo jun cäcowin chucunaxic ru wakꞌäch 
jun achi ri moy xil u wäch. 33 We ta ri achi riꞌ mat rucꞌ ri Dios petinak wi, 
mat cꞌo jas cäcowin riꞌ chubanic, —xcha chque.

34 Te riꞌ xquibij che: Ri at, xa at ajmac xil a wäch. ¿A are cawaj 
cujatijoj? —xecha che.

Xquesaj cꞌu bic pa ri rachoch Dios.

E cꞌo ri quecaꞌyic ri e moy chuwäch ri Dios
35 Ri Jesús xretamaj chi xesax bic ri achi ri moy can nabe. Aretak ri 

Jesús xuriko, xubij che: ¿A cäcojon la che ru Cꞌojol ri Dios? —xcha che.
36 Ri achi xubij che: Tat, bij la chwe jachin riꞌ rech ri in quincojon che, 

—xcha che.
37 Ri Jesús xchꞌawic, xubij che: Ilom chi la u wäch waꞌ. In riꞌ, ri tajin 

quintzijon ucꞌ la, —xcha che.
38 Te cꞌu riꞌ ri achi xxuqui chuwäch ri Jesús, xubij che: Quincojon che 

la, Kajaw, —xcha che.
39 Xubij cꞌu ri Jesús: Ri in, in petinak cho ruwächulew chukꞌatic tzij, 

rech ri moyab cäjaktaj ri qui wakꞌäch, xukujeꞌ rech ri quecaꞌyic quecanaj 
moy, —xchaꞌ.

40 Te riꞌ jujun chque ri tataꞌib fariseos ri e cꞌo chilaꞌ rucꞌ ri Areꞌ, aretak 
xquita ri xubij ri Jesús, xquibij che: ¿A uj moy ta cꞌu lo uj xukujeꞌ? —
xecha che.

41 Ri Jesús xchꞌawic, xubij chque: We ta alak moy, mat cꞌo mac alak 
riꞌ. Rumal cꞌu rech chi cäbij alak chi cäcaꞌy alak, cꞌo mac alak, —xcha ri 
Jesús chque.

Waral cäkil wi ri cꞌutbal chrij ri qui corral chij

10  1 Kas tzij quinbij chech alak chi jachin ri man coc tä bi chuchiꞌ ri 
qui corral ri chij, xane xa cutzucuj jawijeꞌ cunim wi bi rib, ri achi riꞌ 

xa jun elakꞌom, jun tꞌorinel. 2 Are cꞌu ri coc bi chuchiꞌ ri corral are ajyukꞌ riꞌ, 
ri chajil que ri chij. 3 Ri chajil u chiꞌ ri corral cujak riꞌ chuwäch rech coquic. 
Ri chij cꞌut cäquichꞌob u wäch aretak cächꞌawic. Ri ajyukꞌ queusiqꞌuij ru chij 
chquijujunal rucꞌ ri qui biꞌ, queresaj cꞌu bi pa ri corral. 4 Aretak e resam chi 
bic conojel ri chij pa ri corral, cänabej bi chquiwäch, are cꞌu ri chij queteri 
bi chrij rumal chi cäquichꞌob u wäch aretak cächꞌawic. 5 Man queteri tä 
cꞌu chrij jun winak ri man quetam tä u wäch, xane xa queanimaj chuwäch 
rumal chi man cäquichꞌob taj aretak cächꞌaw jun winak ri man quetam tä u 
wäch, —xcha ri Jesús chque ri winak aj Israel.

6 Ri Jesús xucoj waꞌ we cꞌutbal riꞌ chquiwäch, ri e areꞌ cꞌut man 
xquichꞌob taj jas ri xraj xubij chque.

Waral cäkil wi chi ri Jesús are ri Utzalaj Ajyukꞌ
7 Te riꞌ ri Jesús xubij chi jumul chque: Kas tzij quinbij chech alak. 

Ri in, in ru chiꞌ ri corral ri queboc wi bi ri chij. 8 Conojel ri nabe xebul 
chnuwäch in, e elakꞌomab riꞌ, e tꞌorinelab. Ri chij cꞌut man xquitatabej taj 
ri xquibij. 9 Ri in, in ru chiꞌ ri corral. Jachin ri wumal in coc pa ri corral 
curik ru tobanic ri Dios. Ri winak riꞌ junam rucꞌ jun chij ri coc pa ri 
corral, te cꞌu riꞌ quel bic, curik utzalaj echaꞌ.

10 Ri elakꞌom xuwi petinak rech querelakꞌaj bi ri chij, queucämisaj, 
cusach qui wäch. Ri in cꞌut in petinak chuyaꞌic qui cꞌaslemal, rech cꞌo 
qui cꞌaslemal ri kas utz na. 11 In riꞌ ri utzalaj ajyukꞌ. Ri utzalaj ajyukꞌ 
cuya ru cꞌaslemal pa cämical rumal quech ri chij. 12 Are cꞌu ri ajyukꞌ ri 
xuwi cuchomaj ri tojbal re, aretak cärilo cäpe ri utiw, queuya can ri chij, 
canimajic. Je riꞌ cubano rumal chi man are tä kas cajyukꞌ ri chij, xukujeꞌ 
ri chij man e rech tä ri areꞌ. Cäpe cꞌu ri utiw queuchap ri chij, queujabuj. 
13 Ri achi riꞌ canimajic rumal chi xuwi cuchomaj ri tojbal re. Man querilij 
tä ri chij.

14 In riꞌ ri utzalaj ajyukꞌ, wetam qui wäch ri nu chij, xukujeꞌ ri e areꞌ 
quetam nu wäch in. 15 Jeꞌ jas ri nu Tat retam nu wäch in, ri in xukujeꞌ 
wetam u wäch ri nu Tat. Quinya cꞌu ri nu cꞌaslemal pa cämical rumal 
quech ri chij. 16 Xukujeꞌ e cꞌo chi niqꞌuiaj nu chij ri man e cꞌo tä pa we 
corral riꞌ. Rajwaxic cꞌut queincꞌama na lok xukujeꞌ. Ri chij riꞌ cäquinimaj 
na ri quinbij. Xa cꞌu jumulaj chij cäcꞌoji na, xukujeꞌ xa jun ri cajyukꞌ.

17 Ri ka Tat quinraj in rumal chi quinya ri nu cꞌaslemal pa cämical, 
quincꞌastaj chi cꞌu na rech cäcꞌoji chic ri nu cꞌaslemal. 18 Man cꞌo tä jun 
quesan ri nu cꞌaslemal chwe, xane ri in pa wanimaꞌ cäpe wi quinya ri nu 
cꞌaslemal. Pa nu kꞌab cꞌo wi ru yaꞌic ri nu cꞌaslemal, xukujeꞌ pa nu kꞌab cꞌo 
wi ru cꞌamic jumul chic. Are waꞌ ri xintak wi rumal ri nu Tat, —xcha ri 
Jesús.

19 Aretak ri winak aj Israel xquita waꞌ we tzij riꞌ, xquichapla u tasic quib 
jumul chic. 20 E qꞌuia chque xquibij: ¿Jas che cätatabej alak ri cubij? We 
achi riꞌ cꞌo jun itzel espíritu che, xukujeꞌ chꞌujarinak waꞌ, —xechaꞌ.

21 Niqꞌuiaj chi cꞌut xquibij: Man cꞌo tä jun winak ri cꞌo jun itzel espíritu 
che ri jeꞌ cätzijon waꞌ we riꞌ. ¿A cäcowin pu lo jun itzel espíritu cujak ri 
qui wakꞌäch ri moyab? —xechaꞌ. ¡Man cuyaꞌ taj! —xecha riꞌ.

Ri winak aj Israel man quecojon tä che ri Jesús
22 Pa tak ri kꞌij riꞌ xurik ri kꞌalaj. Are chiꞌ tajin cäban ri nimakꞌij pa ri 

tinimit Jerusalén, natabal re ri kꞌij ri xqꞌuis u yaquic ri nimalaj rachoch 
Dios, xjach cꞌu pu kꞌab ri Dios. 23 Ri Jesús tajin cäwacat pa ri nimalaj 

rachoch Dios, pa ri rakan ja re Salomón. 24 Xepe cꞌu ri winak aj Israel 
xquimulij quib chrij, xquibij che: ¿Cꞌä jampaꞌ cujya la pa sak? We lal riꞌ ri 
Cristo, bij baꞌ la ri kas tzij cämic, —xecha che.

25 Ri Jesús xchꞌawic, xubij chque: Ya nu bim chic. Ri alak cꞌut man 
cäcoj tä alak ri xinbij. Ronojel ri u takom ri nu Tat chwe chi quinbano, 
are cäcꞌutuw na rucꞌ sakil. 26 Ri alak cꞌut man cäcojon tä alak rumal chi 
ri alak man jun tä cucꞌ ri nu chij, jas ri xinbij chech alak nabe. 27 Ri nu 
chij quetam nu wäch aretak quinchꞌawic. Ri in xukujeꞌ wetam qui wäch, 
queteri cꞌu chwij. 28 Ri in quinya cꞌaslemal chque ri man cꞌo tä u qꞌuisic. 
Man cäsach tä qui wäch, man cꞌo tä cꞌu jachin queesan pa nu kꞌab. 29 Ri 
nu Tat, ri nim na u kꞌij chquiwäch conojel, are ri xeyoꞌw chwe. Man cꞌo tä 
cꞌu jachin jun queesan pu kꞌab ri Areꞌ. 30 Ri in, xukujeꞌ ri nu Tat, xa uj jun, 
—xcha chque.

31 Te riꞌ ri winak aj Israel jumul chic xquicꞌam abaj rech cäquiqꞌuiäk 
chrij ri Jesús. 32 Ri Jesús xubij chque: Qꞌuia u wäch utzil nu banom 
chuwäch alak rumal ru chukꞌab ri nu Tat. ¿Rumal cꞌu jachique chque we 
utzil ri nu banom quinqꞌuiäk alak chabaj? —xcha chque.

33 Ri winak aj Israel xechꞌawic, xquibij: Man cäkaqꞌuiäk tä la chabaj 
rumal jun chque ri utzil ri banom la, xane rumal chi bim la ri äwas u 
bixic chrij ri Dios. Ri lal xak lal jun achi, banom cꞌu ib la chi lal Dios, —
xecha che.

34 Ri Jesús cꞌut xubij chque: Pa ri Pixab alak tzꞌibtal wi ri xubij ri Dios: 
“Ri ix, ix dioses,” —cächaꞌ, —xcha ri Areꞌ. 35 Ketam chi ri cubij ru Lokꞌ 
Pixab ri Dios ri Tzꞌibtalic, man cuyaꞌ taj cäsach u wäch. Ri Dios xubij “dios” 
chque ri winak ri xecojon che ru Lokꞌ Pixab. 36 We ri Dios xinuchaꞌ in, te 
cꞌu riꞌ xinutak lok cho we uwächulew, ¿jas lo waꞌ ri cäbij alak chi nu bim ri 
äwas u bixic chrij ri Dios rumal chi xinbij chi in u Cꞌojol ri Dios? 37 We man 
quinbano jachique ri cuban ri nu Tat, ri alak man rajwaxic taj cäcojon alak 
chwe. 38 We cꞌu quinbano, pune baꞌ man cäcojon tä alak chwe, cojon baꞌ 
alak che ri quinbano rech je riꞌ kas quetamaj alak, xukujeꞌ cäcoj alak chi ri 
ka Tat cꞌo pa wanimaꞌ in, xukujeꞌ ri in, in cꞌo pa ranimaꞌ ri ka Tat.

39 Jumul chic are ta xcaj xquicꞌam bi pa cheꞌ. Ri Jesús cꞌut xresaj rib pa 
qui kꞌab.

40 Te riꞌ ri Jesús xeꞌ jumul chic chꞌäkäp che ri nimaꞌ Jordán chrelbal 
kꞌij jawijeꞌ ri xuban wi kasnaꞌ ri tat Juan nabe, xcanaj cꞌu chilaꞌ. 41 E qꞌuia 
winak cꞌut xebeꞌ che rilic, xquibij cꞌut: Kas tzij ri tat Juan, pune man xuban 
tä cajmabal tak etal, ronojel ri xubij chrij we achi riꞌ are kas tzij, —xechaꞌ.

42 E qꞌuia winak cꞌut xecojon che ri Jesús chilaꞌ.

Waral cäkil wi ru cämical ri tat Lázaro

11  1 Cꞌo jun achi yawab, Lázaro u biꞌ, ri cäpe pa ri tinimit Betania, 
ri tinimit ri e jekel wi ri nan María xukujeꞌ ri nan Marta ri ratz. 

2 We nan María riꞌ, ri ranab ri tat Lázaro ri yawab, are waꞌ ri xkꞌijow ri 
cꞌocꞌalaj aceite chrij ri rakan ri Kajaw Jesús, ri xusuꞌ cꞌu rucꞌ ru wiꞌ. 3 We 
quieb ixokib riꞌ ri cachalal quib, xquitak u bixic che ri Jesús: Kajaw, ri 
Lázaro ri sibalaj utz la rucꞌ, yawab ri areꞌ, —xecha bic.

4 Aretak xuta ri Jesús waꞌ, xubij: Ri cämical ri cucꞌam lok we yabil riꞌ 
man are tä qꞌuisbal re ru cꞌaslemal, xane xa rech cäkꞌalajinic chi nim u 
kꞌij ri Dios, xukujeꞌ rech rumal we yabil riꞌ cäcꞌutunic chi nim u kꞌij ru 
Cꞌojol ri Dios, —xchaꞌ.

5 Ri Jesús, pune sibalaj lokꞌ ri nan Marta chuwäch, xukujeꞌ ru chakꞌ, 
xukujeꞌ ri tat Lázaro, 6 aretak xbix che chi yawab ri tat Lázaro, xcanaj na 
can quieb kꞌij chilaꞌ jawijeꞌ ri cꞌo wi. 7 Te cꞌu riꞌ xubij chque ru tijoxelab: 
Joꞌ chi jumul pa Judea, —xcha chque.

8 Xquibij cꞌu ru tijoxelab che: Ajtij, mäjaꞌ naj riꞌ ri winak aj Israel ri e 
cꞌo chilaꞌ xcaj xquicämisaj la che abaj. ¿Te riꞌ are caj la queꞌ chi la jumul 
jelaꞌ? —xecha che.

9 Ri Jesús xubij chque: ¿A mat cablajuj hora u pam ri jun kꞌij? We jun 
winak cäbin pakꞌij, man cätzak taj, rumal chi cäril ru sakil ri kꞌij ri cäcaꞌy 
puwiꞌ ruwächulew. 10 We cꞌu ri winak chakꞌab cäbinic, cätzakic, rumal chi 
man cꞌo tä ri sakil pa ru be, —xcha chque.

11 Te cꞌu riꞌ xubij chi ri Jesús chque: Ri tat Lázaro, ri sibalaj uj utz rucꞌ, 
xwaric, quineꞌ cꞌut quincꞌasuj na, —xcha chque.

12 Te riꞌ ri tijoxelab xquibij che ri Jesús: Kajaw, we cäwaric quel cubij 
waꞌ chi cutzir na, —xecha che.

13 Ri Jesús cꞌut are tajin cubij chi ri tat Lázaro xcämic. Are cꞌu ri 
tijoxelab xquichomaj e areꞌ chi are tajin cubij ri waram ri cuban jun 
winak. 14 Te riꞌ xubij ri Jesús chque chi sakil: Ri tat Lázaro ya xcämic, 
—xchaꞌ. 15 Ri in quinquicotic chi man in cꞌo tä chilaꞌ. Are cꞌu utz na waꞌ 
chiwe ix rech quixcojonic. Joꞌ baꞌ jekilaꞌ, —xcha chque.

16 Are cꞌu ri tat Tomás ri “Gemelo” cuchixic, xubij chque ri niqꞌuiaj 
tijoxelab chic ri e rachiꞌl: Joꞌ uj xukujeꞌ rech cujecäm rucꞌ, —xcha chque.

Ri Jesús queucꞌastajisaj ri cäminakib, cuya qui cꞌaslemal
17 Aretak xopan ri Jesús, teꞌ xuto chi xqueꞌ quiejeb kꞌij mukutal chi ri tat 

Lázaro. 18 Ri alaj tinimit Betania nakaj cꞌo wi che ri tinimit Jerusalén. Craj cꞌo 
niqꞌuiaj legua u najal. 19 E qꞌuia cꞌu chque ri winak aj Israel e opaninak cho 
rachoch ri nan Marta, ri nan María, chucuꞌbisaxic qui cꞌux rumal ru cämical 
ri qui xibal. 20 Aretak ri nan Marta xretamaj chi opanem cuban ri Jesús, xeꞌ 
chucꞌulaxic, are cꞌu ri nan María xcanaj can cho ja. 21 Ri nan Marta xubij che 
ri Jesús: Kajaw, we ta cꞌo la waral, mat xcäm ri nu xibal, —xcha che. 22 Wetam 
cꞌut chi ronojel ri cätaꞌ la che ri Dios, ri Areꞌ cuya na waꞌ che la, —xcha che.

23 Ri Jesús xubij che: Ri a xibal cäcꞌastaj na chquixol ri cäminakib, —
xcha che.

24 Ri nan Marta xubij che ri Jesús: Jeꞌ, wetam chi cäcꞌastaj na chquixol 
ri cäminakib pa ri qꞌuisbal kꞌij, —xcha che.

25 Te riꞌ xubij ri Jesús che: Ri in, in riꞌ quincꞌastajisaj ri cäminakib 
xukujeꞌ quinya qui cꞌaslemal. Jachin ri cäcojon chwe in, pune cäcämic, 
cäcꞌasi chi cꞌu na. 26 Conojel cꞌu ri cꞌä e cꞌaslic ri quecojon chwe, man 
quecäm tä wi. ¿A cacoj waꞌ? —xcha che ri nan Marta.

27 Ri nan Marta xubij che: Jeꞌ, Wajaw, ri in quincojo chi lal riꞌ ri Cristo, 
ru Cꞌojol ri Dios, ri ulinak la waral cho ri uwächulew, —xcha che.

Ri Jesús cokꞌ chuchiꞌ ri mukubal ri cꞌo wi ri tat Lázaro
28 Aretak xbitaj waꞌ we tzij riꞌ rumal ri nan Marta, xeꞌc, xusiqꞌuij lok ri 

nan María ru chakꞌ. Xak chcꞌuyal xubij che: Ri Ajtij cꞌo waral, catusiqꞌuij, 
—xcha che.

29 Ri nan María, xuwi xuto ri xbix che, chanim cꞌu xwalijic, xeꞌ 
chuchꞌabexic ri Jesús. 30 Mäjaꞌ cꞌu kas copan ri Jesús pa ri tinimit. Cꞌä 
cꞌo chilaꞌ jawijeꞌ ri xcꞌulax wi rumal ri nan Marta. 31 Ri winak aj Israel, 
ri e cꞌo cucꞌ pa ja chucuꞌbisaxic qui cꞌux, aretak xquilo chi aninak xwalij 
bi ri nan María, xebeꞌ ri e areꞌ rucꞌ. Xquichomaj chi jelaꞌ queꞌ chuchiꞌ ri 
mukubal che okꞌej.

32 Aretak cꞌut xopan ri nan María rucꞌ ri Jesús, xxuqui chuwäch, xubij 
che: Wajaw, we ta cꞌo la waral, mat xcäm ri nu xibal, —xcha che.

33 Ri Jesús, aretak xrilo chi xuchap okꞌej ri nan María, xukujeꞌ ri winak 
aj Israel ri e petinak rucꞌ, sibalaj xbisonic, cꞌäx xunaꞌ pa ranimaꞌ. 34 Xutaꞌ 
cꞌu chque: ¿Jawijeꞌ ri mukutal wi? —xcha chque.

Ri e areꞌ xquibij che: Kajaw, saꞌjmpe la, jeꞌila la, —xecha che.
35 Ri Jesús cꞌut xokꞌic. 36 Xquibij cꞌu ri winak aj Israel: Chiwilampeꞌ chi 

sibalaj lokꞌ chuwäch, —xechaꞌ.
37 Jujun cꞌu chque xquibij: We achi riꞌ ri xjakow ru wakꞌäch ri moy, ¿a 

mat xcowin ta waꞌ chubanic jun tokꞌob che ri tat Lázaro rech mat xcämic? 
—xechaꞌ.

Cäcꞌastaj ri tat Lázaro chquixol ri cäminakib
38 Ri Jesús, jumul chic sibalaj cꞌäx tajin cunaꞌ pa ranimaꞌ, xnakajin 

chuchiꞌ ri jul ri mukutal wi ri tat Lázaro. Are jun pec, cojom cꞌu jun abaj 
che tzꞌapibal re ru chiꞌ. 39 Ri Jesús xubij: Chesaj alak ri abaj, —xcha chque 
ri winak.

Are cꞌu ri nan Marta, ri ranab can ri cäminak, xubij che ri Jesús: Kajaw, 
cꞌo chi ruxlab riꞌ rumal chi xqueꞌ quiejeb kꞌij waꞌ cäminak chic, —xcha che.

40 Xubij cꞌu ri Jesús che: ¿A mat nu bim chawe chi we catcojonic cawil 
na u nimarisaxic u kꞌij ri Dios? —xcha che.

41 Te riꞌ xquesaj ri abaj. Ri Jesús xcaꞌy chicaj, xuban orar, xubij: Tat, 
quinmaltioxij che la chi xintatabej la. 42 Wetam chi amakꞌel ronojel kꞌij 

quintatabej la. Xa cꞌu rumal quech we winak riꞌ ri e cꞌo waral, quinbij waꞌ 
rech cäquicojo chi are ri lal in takowinak la lok, —xchaꞌ.

43 Aretak xbitaj waꞌ rumal, co xchꞌawic, xubij: ¡Lázaro, chatel lok! 
—xchaꞌ.

44 Xel cꞌu lok ri cäminak, botzꞌom ri rakan u kꞌab rucꞌ tak atzꞌiak. 
Ru palaj pistal rucꞌ jun suꞌt. Ri Jesús xubij chque ri winak: Soloꞌ alak, 
tzokopij alak bic, —xcha chque.

Cäquitzijobela quib ri winak aj Israel jas cäcaꞌn chucämisaxic ri Jesús
45 Rucꞌ waꞌ ri xbantajic, e qꞌuia chque ri winak aj Israel ri e opaninak 

chucuꞌbisaxic u cꞌux ri nan María, xecojon che ri Jesús. Xquil cꞌu ri 
cajmabal ri xubano. 46 E cꞌo cꞌu jujun chque xebeꞌ cucꞌ ri tataꞌib fariseos 
chubixic chque ri u banom ri Jesús. 47 Are cꞌu ri tataꞌib fariseos, xukujeꞌ 
ri qui nimakil ri sacerdotes xeꞌquimulij quib cucꞌ ri qui nimakil ri winak, 
xquibij: ¿Jas cäkaꞌno? We achi riꞌ tajin cuban qꞌuia cajmabal tak etal, —
quechaꞌ. 48 We cäkaya can xak chi je riꞌ, conojel ri winak quecojon na che 
ri Areꞌ. Quepe cꞌu na ri kꞌatal tak tzij aj Roma, cäquiwulij na ri nimalaj 
rachoch Dios ri cäkamulij wi kib, cäquisach na u wäch ri ka tinimit, 
—xechaꞌ.

49 Are cꞌu ri tat Caifás, ri qui nimal ri sacerdotes pa ri junab riꞌ, xubij 
chque: Ri ix, xa man cꞌo tä iwetam, —cächaꞌ. 50 ¿A mat quichꞌobo chi 
are utz na chke uj chi cäcäm xa jun achi che qui qꞌuexwäch ri winak, 
chuwäch ri cäsach u wäch ronojel ri tinimit? —xcha chque.

51 Man xak tä cꞌu pa ru chomanic ri tat Caifás xpe wi waꞌ we tzij riꞌ ri 
xubij, xane rumal chi are qui nimal ri sacerdotes pa ri junab riꞌ ri Dios 
xyoꞌw waꞌ pa ranimaꞌ chi cubij chi ri Jesús cäcäm na rumal quech ri 
winak aj Israel. 52 Man xuwi tä cꞌu rumal quech ri winak aj Israel cäcäm 
na ri Jesús, xane che qui mulixic conojel ri ralcꞌual ri Dios ri e jabuninak 
cho ronojel ruwächulew. 53 Xa je riꞌ ri qui nimakil ri winak aj Israel tzpa 
ri kꞌij riꞌ xquichap u chomaxic jas cäcaꞌn chucämisaxic ri Jesús.

54 Rumal riꞌ ri Jesús ya man xucꞌut tä chi rib chquiwäch ri winak aj 
Israel. Xel bi pa Judea, xeꞌ jelaꞌ chunakaj ri juyub ri cätzꞌinowic, pa jun 
tinimit Efraín u biꞌ. Chilaꞌ xcꞌoji wi cucꞌ ru tijoxelab.

55 Xa cꞌu jubikꞌ craj man curik ri Pascua, jun chque ri qui nimakꞌij ri 
winak aj Israel. E qꞌuia winak cꞌut pa tak ri niqꞌuiaj tak tinimit chic xebeꞌ 
pa ri tinimit Jerusalén, mäjok ri Pascua, chuchꞌajic quib che resaxic ri 
äwas chquij. 56 Tajin cꞌu cäquitzucuj ri Jesús. Aretak e cꞌo pa ri nimalaj 
rachoch Dios cäquitala u tzijol chbil tak quib, cäquibij: ¿Jas cäbij alak? ¿A 
cäpe riꞌ pa we nimakꞌij o man cäpe taj? —quechaꞌ.

57 Ri tataꞌib fariseos, xukujeꞌ ri qui nimakil ri sacerdotes, qui yoꞌm 
takanic chi we cꞌo jun winak retam jawijeꞌ cꞌo wi ri Jesús, chubij waꞌ 
chque rech quecowinic quequichapa lok.

o 12:3 “Nardo”: Ru biꞌ jun kꞌayes ri xcoj chubanic jun cꞌocꞌalaj cunabal ri sibalaj pakal rajil. 

Jun ixok cukꞌij cꞌocꞌalaj cunabal chrij ri rakan ri Jesús

12  1 Wakib kꞌij craj na che ri nimakꞌij Pascua aretak ri Jesús xeꞌ pa 
Betania, ri tinimit ri jekel wi ri tat Lázaro ri xcꞌastajisax rumal ri 

Jesús chquixol ri cäminakib. 2 Chilaꞌ cꞌut xcaꞌn u banic jun wiꞌm re benak 
kꞌij chuyaꞌic u kꞌij ri Jesús. Ri nan Marta tajin cucoj ri wa puwiꞌ ri mesa, 
are cꞌu ri tat Lázaro jun ri areꞌ tꞌuyul chiꞌ ri mesa rucꞌ ri Jesús. 3 Te riꞌ xpe 
ri nan María rucꞌam niqꞌuiaj litro cꞌocꞌalaj cunabal re kas nardo. o Sibalaj 
cꞌu pakal rajil waꞌ we cunabal riꞌ. Xukꞌij chrij ri rakan ri Jesús, te cꞌu riꞌ 
xusuꞌ rucꞌ ru wiꞌ. Ronojel cꞌu ru pam ri ja xnoj che ru cꞌocꞌal ri cunabal. 
4 Te riꞌ jun chque ru tijoxelab ri Jesús, ri jun ri cäjachow na, ri Judas 
Iscariote ru cꞌojol ri tat Simón, xubij: 5 ¿Jas che man xqꞌuiyix ta waꞌ we 
cꞌocꞌalaj cunabal riꞌ che oxib cientos quetzales, xyiꞌ ta cꞌu ri puak chque ri 
mebaꞌib? —xchaꞌ.

6 Man kas tzij tä cꞌut chi ri tat Judas xa cutokꞌobisaj qui wäch ri mebaꞌib 
chi jeꞌ xubij waꞌ, xane rumal chi are jun elakꞌom. Pu kꞌab cꞌu ri areꞌ cꞌo wi 
ri cꞌolibal puak. Xa je riꞌ xcowinic xrelakꞌaj ri puak ri cꞌo rucꞌ. 7 Te riꞌ xubij 
ri Jesús che: ¡Maban waꞌ che ri ixok! U cꞌolom cꞌu bi ri cꞌocꞌalaj cunabal 
riꞌ cꞌä mäjok quinmukic. 8 Amakꞌel cꞌut e cꞌo ri mebaꞌib iwucꞌ, are cꞌu ri in 
man in cꞌo tä iwucꞌ amakꞌel ronojel kꞌij, —xcha chque.

Cäquitzijobela quib ri qui nimakil ri winak aj Israel 
jas cäcaꞌn chucämisaxic ri tat Lázaro

9 E qꞌuia cꞌu chque ri winak aj Israel xquito chi ri Jesús cꞌo pa ri alaj 
tinimit Betania, xebeꞌ cꞌu jelaꞌ man xuwi tä che rilic ri Jesús, xane xukujeꞌ 
che rilic ri tat Lázaro ri xcꞌastajisax rumal ri Jesús chquixol ri cäminakib. 
10 Are cꞌu ri qui nimakil sacerdotes xjunamataj ri qui chomanic 
chucämisaxic ri tat Lázaro xukujeꞌ. 11 Rumal cꞌu rech ri areꞌ e qꞌuia chque 
ri winak aj Israel tajin cäquitas quib chquij ri qui nimakil sacerdotes rech 
quecojon che ri Jesús.

Coc ri Jesús pa ri tinimit Jerusalén
12 E qꞌuia winak e benak pa ri tinimit Jerusalén che ri nimakꞌij 

Pascua. Chucab kꞌij xquito chi ri Jesús copan na pa ri tinimit. 13 Te riꞌ 
xquijol u xak tak palmas, xquicꞌam bic, xebeꞌ cꞌu chucꞌulaxic ri Jesús. Co 
xechꞌawic, xquibij: ¡Chnimarisax u kꞌij ri Dios! ¡Utz re ri petinak pa ru biꞌ 
ri Kajaw Dios! ¡Tewchital baꞌ ri nim takanel pa qui wiꞌ ri winak aj Israel! 
—xechaꞌ.

14 Ri Jesús xurik jun burro, xquiejen cꞌu chrij, jas ri cubij ru Lokꞌ Pixab 
ri Dios ri Tzꞌibtalic:

 15 Mixej iwib, winak aj Sión.
¡Chiwilampeꞌ! Petinak ri Jun

ri cätakan na pi wiꞌ,
quiejeninak chrij jun burro,

—cächaꞌ.
16 Pa tak ri kꞌij riꞌ ru tijoxelab ri Jesús man xquichꞌob tä ri tajin 

cäbantajic. Te cꞌu riꞌ aretak xnimarisax u kꞌij ri Jesús, xnaꞌtaj chque chi 
ronojel waꞌ ri quilom are tzꞌibtal lok chrij ri Areꞌ, ronojel cꞌut bantajinak.

17 Ri winak ri e cꞌo rucꞌ ri Jesús aretak xusiqꞌuij lok ri tat Lázaro pa ri 
mukubal, xucꞌastajisaj cꞌu chquixol ri cäminakib, xquitzijoj waꞌ ri xquilo. 
18 Rumal riꞌ ri winak xebel lok chucꞌulaxic ri Jesús, rumal chi xquetamaj 
we cajmabal etal riꞌ ri xubano. 19 Are cꞌu ri tataꞌib fariseos xquibij chbil 
tak quib: Quil baꞌ alak chi man cꞌo tä jas cujcowin chubanic. ¡Chilampe 
alak! Conojel ri winak quebeꞌ rucꞌ, —xechaꞌ.

Jujun winak aj Grecia quetzucun che ri Jesús
20 Chquixol ri winak ri e benak pa ri tinimit Jerusalén che kꞌijilanic pa 

ri nimakꞌij, e cꞌo jujun winak aj Grecia. 21 We winak riꞌ xeopan rucꞌ ri tat 
Felipe ri aj Betsaida re Galilea, xquibochiꞌj, xquibij che: Tat, cäkaj cäkil u 
wäch ri Jesús, —xecha che.

22 Ri tat Felipe xeꞌc, xubij che ri tat Andrés. Te cꞌu riꞌ ri quieb chic 
xebeꞌc, xeꞌquibij che ri Jesús. 23 Te riꞌ ri Jesús xubij chque: Xurik ri kꞌij ri 
cänimarisax nu kꞌij in, in riꞌ ri Ralcꞌual ri Dios ri Kas Winak. 24 Kas tzij 
quinbij chiwe, chi we man cäkaj ri jun u wakꞌäch trico pa ri ulew rech 
cäkꞌayic, tajin wi riꞌ xak jun u wakꞌäch trico. We cꞌu cäkꞌayic, cätux na 
riꞌ, cuya cꞌu na qꞌuia u wäch. 25 Apachin ta ne ri lokꞌ cäril wi ru cꞌaslemal, 
cäcäm na waꞌ ri winak riꞌ, cutzak na ronojel. Apachin cꞌu ri man lokꞌ taj 
cäril wi ru cꞌaslemal cho we uwächulew, cutoꞌ na u wiꞌ riꞌ, curik cꞌu na ri 
cꞌaslemal ri man cꞌo tä u qꞌuisic. 26 We cꞌo jun ri craj cäpatänin chwe, chpet 
wucꞌ. Jawijeꞌ cꞌu ri quincꞌoji wi, chilaꞌ xukujeꞌ cäcꞌoji wi na ri patänil we. 
We cꞌo jun ri cäpatänin chwe, cäyiꞌ na u kꞌij rumal ri nu Tat, —xcha chque.

Ri Jesús cutzijoj chi cäcäm na
27 Sibalaj cꞌäx quinnaꞌ pa wanimaꞌ cämic. ¿Jas ta cꞌu lo ri quinbij na? 

¿A quinbij ta cꞌut: “Tat, chintoꞌ la chuwäch ri cäpe na pa nu wiꞌ cämic”? 
Are cꞌu waꞌ nu patän in petinak, —xcha ri Jesús. 28 Tat, nimarisaj baꞌ la u 
kꞌij ri biꞌ la, —xchaꞌ.

Te cꞌu riꞌ cꞌo Jun ri xchꞌaw lok chicaj ri xubij: Nu nimarisam u kꞌij, 
quinnimarisaj cꞌu na u kꞌij jumul chic, —xchaꞌ.

29 Are cꞌu ri winak ri e cꞌo chilaꞌ ri tajin quetatabenic xquibij chi are jun 
quiäkulja ri xtatajic. Niqꞌuiaj chic xquibij: Are jun ángel ri xchꞌaw rucꞌ, 
—xechaꞌ.

30 Te riꞌ ri Jesús xubij chque: Man rumal tä wech in xtatajic chi cꞌo Jun 
ri xchꞌaw lok chicaj, xane rumal iwech ix. 31 Cämic waꞌ ri kꞌij ri cäkꞌat tzij 
puwiꞌ we uwächulew riꞌ. Cämic ri kꞌij ri cäpakchix apan ri jun ri cätakan 
puwiꞌ we uwächulew. 32 Aretak cꞌut ri in quinwalijisax chicaj, conojel 
quecaꞌy na chwe, sibalaj cäquicajmaj cꞌu na nu wäch, —xcha ri Jesús 
chque.

33 Xubij waꞌ we tzij riꞌ chukꞌalajisaxic jas u wäch cämical curik na. 
34 Xechꞌaw cꞌu ri winak, xquibij che: Ri uj ka tom u siqꞌuixic pa tak ri ka 
wuj re ri Pixab chi ri Cristo cäcꞌasi na pa tak ri kꞌij ri junab ri quepetic. 
¿Jas cꞌu che cäbij la chi ri Ralcꞌual ri Dios ri Kas Winak cäwalijisax na 
chicaj? ¿Jachin chi cꞌu riꞌ ri Ralcꞌual ri Dios ri Kas Winak? —xecha che.

35 Te riꞌ ri Jesús xubij chque: Cämic riꞌ cꞌä cꞌo na ri sakil iwucꞌ, xa cꞌu 
quieb oxib kꞌij chic cꞌolic. Chixbin baꞌ chanim ri cꞌä cꞌo ri sakil iwucꞌ, rech 
man quixcanaj tä can pa kꞌekum. Jachin cꞌu ri cäbin pa kꞌekum, man 
cuchꞌob tä riꞌ jawijeꞌ ri queꞌ wi. 36 Chixcojon che ri sakil cämic, ri cꞌä cꞌo 
na ri sakil iwucꞌ. Je riꞌ rech ri ix, ix winak chic rech ri sakil, —xcha ri 
Jesús chque.

Xuwi xbitaj waꞌ we tzij riꞌ rumal ri Jesús, xeꞌ ri Areꞌ, xucꞌuꞌ rib 
chquiwäch.

Ri winak aj Israel man quecojon tä che ri Jesús
37 Ri Jesús, pune xuban qꞌuia cajmabal tak etal chquiwäch ri winak aj 

Israel, ri e areꞌ man xecojon tä che. 38 Rajwaxic cꞌut chi cäbantaj na waꞌ 
jas ri u tzꞌibam can ri ka mam Isaías ri kꞌalajisal re ru Lokꞌ Pixab ri Dios 
ri cubij:

Kajaw Dios, ¿jachin ta lo ri cojoninak
che ru Lokꞌ Pixab ri Dios ri ka bim?

¿Jachin ta lo chuwäch u cꞌutum wi
ri Kajaw Dios ru chukꞌab?

—cächa riꞌ. 39 Rumal riꞌ man xecowin taj xecojonic, rumal chi xukujeꞌ 
xutzꞌibaj can ri ka mam Isaías:
 40 Ri Dios xuban moy chque, xukujeꞌ

xubano chi xeabajir ri canimaꞌ,
rech man cäquil tä rucꞌ ri qui wakꞌäch,
man cäquichꞌob tä rucꞌ ri qui chomabal,
man quetzelej tä cꞌu wucꞌ in

rech quecunatajic, —cächa ri Dios,
—cächaꞌ. 41 Ri ka mam Isaías xubij waꞌ we tzij riꞌ rumal chi ri areꞌ xrilo 
xnimarisax u kꞌij ri Jesús, xchꞌaw cꞌu chrij.

42 Pune je riꞌ, e qꞌuia chque ri winak aj Israel xecojon na che ri Jesús, 
xukujeꞌ ne jujun chque ri nimak qui banic. Man xquikꞌalajisaj tä cꞌu quib 
chquiwäch ri winak rumal chi xquixej quib chquiwäch ri tataꞌib fariseos, 

rech man queesax tä bi pa ri rachoch Dios. 43 Ri e areꞌ cꞌut are utz xquil 
na chi cäyiꞌ qui kꞌij cumal ri winak chuwäch ri cäyiꞌ qui kꞌij rumal ri Dios.

Ru tzij ri Jesús are cäkꞌatow na tzij pa qui wiꞌ ri winak
44 Ri Jesús sibalaj co xchꞌawic, xubij: Jachin ri cäcojon chwe in, man xuwi 

tä chwe in cäcojon wi, xane xukujeꞌ cäcojon riꞌ che ri ka Tat ri xintakow 
lok. 45 Jachin cꞌu ri quinril in, cäril riꞌ xukujeꞌ ri xintakow lok. 46 In riꞌ ri 
quinya sakil, in petinak cho ruwächulew rech jachin tak ri quecojon chwe, 
man quecanaj tä can pa ri kꞌekum. 47 Jachin cꞌu ri cuta ri nu tzij, te cꞌu 
riꞌ man cunimaj taj, man in tä riꞌ ri quinkꞌatow tzij puwiꞌ chi cäcꞌäjisax u 
wäch. Je riꞌ, rumal chi ri in man in petinak tä chukꞌatic tzij pa qui wiꞌ ri 
winak ajuwächulew, xane in petinak che qui toꞌic. 48 Jachin ri xa cäretzelaj 
nu wäch, man cunimaj tä cꞌu ri nu tzij, cꞌo ri cäkꞌatow na tzij puwiꞌ chi 
cäcꞌäjisax u wäch. Ri tzij ri nu bim e are riꞌ ri quekꞌatow na tzij puwiꞌ pa ri 
qꞌuisbal kꞌij. 49 Man xak tä cꞌu pa we wi in quinchꞌawic. Ri ka Tat ri xintakow 
lok, are ri Areꞌ u bim chwe jachique ri quinbij xukujeꞌ jachique ri quincꞌutu. 
50 Wetam cꞌut chi ru takanic ri nu Tat are re cꞌaslemal ri man cꞌo tä u qꞌuisic. 
Xa je riꞌ, ri quinbij, are quinbij jas ri in takom wi rumal ri ka Tat.

Ri Jesús cuchꞌaj ri cakan ru tijoxelab

13  1 Xa cꞌu jun kꞌij chic craj che ri nimakꞌij, Pascua u biꞌ. Retam chi 
cꞌu ri Jesús chi xurik ri kꞌij ri cuya na can ruwächulew, cätzelej 

cꞌu rucꞌ ru Tat. Ri Areꞌ amakꞌel ronojel kꞌij sibalaj lokꞌ xeril wi ru tijoxelab 
cho ruwächulew. Pa ri kꞌij riꞌ tajin cucꞌut chquiwäch chi sibalaj lokꞌ 
querilo, chi man cꞌo tä u qꞌuisic ri qui lokꞌal chuwäch.

2 Tajin cäcaꞌn ri wiꞌm re benak kꞌij. Ri Itzel cꞌut u yoꞌm chi pa ranimaꞌ 
ri tat Judas Iscariote ru cꞌojol ri tat Simón chi pa ri akꞌab riꞌ cujach na ri 
Jesús. 3 Retam cꞌu ri Jesús chi ronojel takanic yoꞌm pu kꞌab rumal ru Tat. 
Retam chi rucꞌ ri Dios petinak wi ri Areꞌ, xukujeꞌ chi rucꞌ ri Dios cätzelej 
wi. 4 Xwalij cꞌu ri Jesús chiꞌ ri mesa, xresaj ru kꞌuꞌ, xucꞌam jun toalla, 
xuxim cꞌu waꞌ xeꞌ ru pam. 5 Te riꞌ xuya joron pa jun palangana, xuchap u 
chꞌajic cakan ru tijoxelab, xusuꞌ cꞌu rucꞌ ri toalla ri ximital xeꞌ ru pam.

6 Aretak craj cuchꞌaj rakan ri tat Pedro, ri areꞌ xubij che ri Jesús: 
Wajaw, ¿a cächꞌaj cꞌu la ri wakan in? —xcha che.

7 Ri Jesús xchꞌawic, xubij che: Cämic riꞌ man cachꞌob taj jas ri tajin 
quinbano, cꞌä teꞌ baꞌ pa jun kꞌij chic cachꞌob na, —xcha che.

8 Are cꞌu ri tat Pedro xubij che: Ri in, man cꞌo tä jumul quinya che la 
chi cächꞌaj la ri wakan in, —xcha che.

Ri Jesús xubij che: We man quinchꞌaj tä ri awakan, man cuyaꞌ taj 
catcꞌoji wucꞌ, —xcha che.

9 Ri tat Simón Pedro xubij che: Wajaw, man xuwi tä baꞌ ri wakan, xane 
chꞌaja la ri nu kꞌab xukujeꞌ ri nu jolom, —xcha che.

p 13:23 Pa ri wuj riꞌ ri xtzꞌibax rumal ri San Juan, aretak ri Juan cächꞌaw chrij chbil rib, 
amakꞌel cubij chi are “ri tijoxel ri sibalaj lokꞌ quil wi rumal ri Jesús” o “ri sibalaj lokꞌ 
chuwäch”. 

10 Are cꞌu ri Jesús xubij che: Jachin ri teꞌ xtoꞌtaj che ri atinem man 
rajwaxic tä chic cuchꞌaj rib, xane xak xuwi chi ri rakan, rumal chi ronojel 
ru cuerpo chꞌajchꞌoj chic. Ri ix, ix chꞌajchꞌoj chic, pune man iwonojel taj, 
—xcha che.

11 Ri Jesús ya retam chic jachin ri cäjachow na. Rumal riꞌ xubij: “Man 
iwonojel tä ri ix, ix chꞌajchꞌoj,” —xcha chque.

12 Aretak ri Jesús xtoꞌtaj chuchꞌajic ri cakan ru tijoxelab, xucꞌam ru 
kꞌuꞌ, xucoj chrij, xtꞌuyi chi cꞌu jumul chiꞌ ri mesa. Xubij cꞌu chque: ¿A 
quichꞌobo jas quel cubij waꞌ ri xinban chiwe? —xcha chque. 13 Ri ix quibij 
Kajtij, xukujeꞌ Kajaw, —quixcha chwe. Kas tzij ri quibij, rumal chi in cꞌu 
riꞌ. 14 We in, ri in Iwajtij, ri in Iwajaw nu chꞌajom ri iwakan, ri ix xukujeꞌ 
rajwaxic baꞌ quichꞌaj ri iwakan chbil tak iwib. 15 Ri in nu yoꞌm jun cꞌutbal 
chiwäch rech ri ix xukujeꞌ jeꞌ quibano jas ri nu banom in chiwe. 16 Kas 
tzij quinbij chiwe chi man cꞌo tä jun patäninel ri nim na u banic chuwäch 
ru patrón, xukujeꞌ man cꞌo tä jun takoꞌn ri nim na u banic chuwäch ri 
takowinak bic. 17 We quichꞌob waꞌ we riꞌ, quitakej cꞌu u banic, utz cꞌu iwe 
riꞌ, —xcha chque.

18 Ri tajin quinbij chanim, man quinbij tä waꞌ chiwij iwonojel ri ix. Ri 
in wetam jachin tak ri e chaꞌtal wumal. Rajwaxic cꞌut jeꞌ cäbantaj na jas 
ri cubij ru Lokꞌ Pixab ri Dios ri Tzꞌibtalic: “Ri jun ri cäwiꞌ junam wucꞌ 
u banom u cꞌulel chwe,” —cächa riꞌ. 19 Quinbij waꞌ chiwe chanim cꞌä 
mäjaꞌ cäbantajic, rech aretak cäbantaj waꞌ, ri ix quicojo chi In Riꞌ. 20 Kas 
tzij quinbij chiwe, chi jachin ri cucꞌulaj ri quintak bic, in riꞌ quinucꞌulaj. 
Jachin cꞌu ri quinucꞌulaj in, cucꞌulaj riꞌ ri xintakow lok, —xcha ri Jesús 
chque ru tijoxelab.

Ri Jesús cubij chi cäjach na rumal ri tat Judas
21 Aretak xbitaj waꞌ we tzij riꞌ rumal ri Jesús, sibalaj xunaꞌ cꞌäx pa 

ranimaꞌ. Kas chi sakil xubij chquiwäch ru tijoxelab: Kas tzij quinbij chiwe 
chi jun chiwe are quinjachow na, —xcha chque.

22 Te riꞌ ri tijoxelab xquichap u caꞌyexic quib ri jun rucꞌ ri jun chic, man 
xquichꞌob tä cꞌu jachin ri tajin cubij ri Jesús. 23 Jun chque ru tijoxelab ri 
Jesús, ri jun ri sibalaj lokꞌ chuwäch p tajin cäwiꞌ chuxcut chiꞌ ri mesa. 24 Ri 
tat Simón Pedro xubij che rareꞌ pa memal chi cutaꞌ che ri Jesús jachin ri 
tajin cubij. 25 Te riꞌ ri areꞌ xkeb rucꞌ ri Jesús, xutaꞌ che: Wajaw, ¿jachin riꞌ 
ri cäbij la? —xcha che.

26 Xchꞌaw cꞌu ri Jesús, xubij che: Quinrub na jun chꞌäkap caxlan wa. 
Jachin cꞌu che ri quinya wi waꞌ, are ri areꞌ, —xcha che.

Xurub cꞌu ri chꞌäkap caxlan wa, xuya che ri tat Judas Iscariote, u cꞌojol 
ri tat Simón. 27 Xuwi xcꞌamtaj ri chꞌäkap caxlan wa rumal ri tat Judas, 
xoc ri Satanás pa ranimaꞌ. Xubij cꞌu ri Jesús che: Ri cachomaj cabano, 
chabana waꞌ chanim, —xcha che.

28 Man cꞌo tä cꞌu jun chque ri tajin quewiꞌ chiꞌ ri mesa ri xuchꞌobo jas 
che ri Jesús xubij waꞌ we tzij riꞌ che. 29 Quetam cꞌut chi ri tat Judas pu 
kꞌab cꞌo wi ri cꞌolibal puak, rumal riꞌ jujun xquichomaj chi ri Jesús are 
tajin cubij che chi culokꞌ ri rajwaxic chque che ri nimakꞌij o cuya jubikꞌ 
puak che qui toꞌic ri mebaꞌib. 30 Xuwi cꞌu xcꞌamtaj ri chꞌäkap caxlan wa 
rumal ri tat Judas, xel bi ri areꞌ. Chakꞌab chi cꞌu riꞌ.

Ri cꞌacꞌ takanic ri xuya ri Jesús
31 Aretak elinak chi bi ri tat Judas, xubij ri Jesús: Cämic cäkꞌalajin 

na chi kas nim nu kꞌij in, in riꞌ ri Ralcꞌual ri Dios ri Kas Winak. Rumal 
cꞌu wech in cänimarisax na u kꞌij ri Dios. 32 We rumal wech in, in riꞌ ri 
Ralcꞌual ri Dios ri Kas Winak, cänimarisax na u kꞌij ri Dios, xukujeꞌ ri 
Dios cunimarisaj na nu kꞌij in. Chanim cꞌut cuban na waꞌ. 33 Ix riꞌ, ix jeꞌ 
ta ne alaj tak walcꞌual, man naj tä chic in cꞌo iwucꞌ. Ri ix quinitzucuj na. 
Jas cꞌu ri xinbij chque ri winak aj Israel, jeꞌ xukujeꞌ quinbij chiwe ix: Man 
quixcowin taj quixeꞌ chilaꞌ jawijeꞌ ri quineꞌ wi in. 34 Quinya cꞌu can we 
cꞌacꞌ takanic riꞌ chiwe: Chiwaj iwib chbil tak iwib. Jeꞌ jas ri in quixwaj, 
jeꞌ baꞌ chibana ix, chiwaj iwib chbil tak iwib. 35 We quiwaj iwib chbil tak 
iwib, conojel ri winak cäquetamaj na chi ri ix, ix nu tijoxelab, —xcha ri 
Jesús chque.

Ri Jesús cutzijoj apanok chi ri tat Pedro 
cubij na chi man retam tä u wäch

36 Ri tat Simón Pedro xutaꞌ che ri Jesús: Kajaw, ¿jawijeꞌ queꞌ wi la? —
xcha che.

Ri Jesús xchꞌawic, xubij che: Jawijeꞌ ri quineꞌ wi, ri at man catcowin taj 
cateꞌ wucꞌ cämic. Cꞌä te cꞌu riꞌ cateꞌ na wucꞌ, —xcha che.

37 Xubij cꞌu ri tat Pedro che: Wajaw, ¿jas che man quincowin taj quineꞌ 
ucꞌ la cämic? Ri in quinya nu tzij chi quincäm rumal ech la, —xcha che.

38 Ri Jesús xchꞌawic, xubij che: ¿A kas tzij caya a tzij chi catcäm rumal 
wech in? —xcha che. Kas tzij quinbij chawe chi cabij na oxmul chi man 
awetam tä nu wäch mäjok cokꞌ ri amaꞌ äcꞌ, —xcha che.

Waral cäkil wi chi ri Jesús are jeꞌ jas jun be 
ri copan rucꞌ ri ka Tat chilaꞌ chicaj

14  1 Xak mäkꞌoxow iwanimaꞌ. Chicuꞌba i cꞌux chrij ri Dios, xukujeꞌ 
chicuꞌba i cꞌux chwij in. 2 Cho rachoch ri nu Tat cꞌo qꞌuia ri jeꞌl 

tak ja ri cuyaꞌ quixcꞌoji wi. We ta mat je riꞌ, nu bim ta riꞌ chiwe. Quineꞌ 

q 14:6 Ri tzij pa griego are waꞌ: “In riꞌ ri be, in riꞌ ri kas tzij, in riꞌ ri cꞌaslemal”. 

baꞌ, quinbana u banic jun ja ri cuyaꞌ quixcꞌoji wi. 3 Aretak in benak chic, 
bantajinak chi u banic ri ja ri quixcꞌoji wi, quinpe chi na che i cꞌamic bi 
wucꞌ rech ri ix quixecꞌol chilaꞌ jawijeꞌ ri in cꞌo wi. 4 Ri ix iwetam jawijeꞌ ri 
quineꞌ wi, xukujeꞌ iwetam ri be ri copan chilaꞌ, —xcha ri Jesús chque ru 
tijoxelab.

5 Ri tat Tomás xubij che: Kajaw, man ketam taj jawijeꞌ ri queꞌ wi la. ¿Jas 
ta cꞌu cäkaꞌn che retamaxic ri be? —xcha che.

6 Ri Jesús xchꞌawic, xubij che: In riꞌ quincꞌut ri be, ri in quincꞌut ri kas 
tzij, xukujeꞌ ri in quinya na ri cꞌaslemal. q Xak xuwi rumal wech in jun 
winak cäcowinic copan rucꞌ ri ka Tat. 7 We ta ri ix kas iwetam nu wäch, 
iwetam ta u wäch riꞌ ri nu Tat xukujeꞌ. Iwetam chi cꞌu u wäch riꞌ cämic 
rumal chi amakꞌel tajin quiwil u wäch ri Areꞌ, —xcha che ri tat Tomás.

8 Te riꞌ xubij ri tat Felipe che: Kajaw, cꞌutu baꞌ la ri ka Tat chkawäch, 
xuwi waꞌ rajwaxic chke, —xcha che.

9 Ri Jesús xchꞌawic, xubij che: Felipe, ojer chi riꞌ in cꞌo iwucꞌ, ¿te cꞌu riꞌ 
man awetam tä nu wäch? Jachin ri rilom nu wäch in, rilom u wäch riꞌ 
ri nu Tat. ¿Jas che cataꞌ chwe chi quincꞌut ri ka Tat chiwäch? 10 ¿A mat 
quicojo chi ri in, in cꞌo rucꞌ ri ka Tat, xukujeꞌ chi ri ka Tat cꞌo wucꞌ in? Ri 
tzij ri quinbij chiwe man xak tä in quinbinic. Ri ka Tat ri cäjeki wucꞌ in, 
are ri Areꞌ ri cäbanow ri chac. 11 Chicojoꞌ chi ri in, in cꞌo rucꞌ ri ka Tat, 
xukujeꞌ chi ri ka Tat, Are cꞌo wucꞌ in. We man je riꞌ, chixcojon baꞌ chwe 
rumal ri quinbano. 12 Kas tzij quinbij chiwe, chi jachin ri cäcojon chwe, 
cuban na re xukujeꞌ ri cajmabal ri quinban in. Nimak tak cajmabal cꞌut 
chuwäch waꞌ cuban na rumal chi ri in quineꞌc jawijeꞌ ri cꞌo wi ri ka Tat. 
13 Ronojel cꞌu ri quitaꞌ che ri ka Tat pa ri nu biꞌ, ri in quinban na rech ri in 
u Cꞌojol ri Dios quinkꞌalajisaj chi nim na u kꞌij ri ka Tat. 14 Ri in quinban 
na apachique ri quitaꞌ chwe pa ri nu biꞌ.

Ri Jesús cubij chi cutak na lok ri Lokꞌalaj Espíritu
15 We ri ix kas quiniwaj, quinimaj na riꞌ ri nu takanic. 16 Ri in cꞌut 

quinbochiꞌj na ri nu Tat chi cutak lok Jun ri quixutoꞌ, ri cuwalijisaj na 
iwanimaꞌ, rech cäcꞌoji iwucꞌ amakꞌel ronojel kꞌij. 17 Are waꞌ ri Lokꞌalaj 
Espíritu ri cubij ri kas tzij. Ri winak ajuwächulew man quecowin taj 
cäquicꞌamo rumal chi man quilom tä u wäch, xukujeꞌ man quetam tä 
u wäch. Are cꞌu ri ix iwetam u wäch rumal chi ri Areꞌ cꞌo iwucꞌ, cäjeki 
cꞌu na pa ri iwanimaꞌ amakꞌel ronojel kꞌij. 18 Man quixinya tä canok xak 
i tuquiel. Quintzelej na lok rech quincꞌoji iwucꞌ. 19 Xak quieb oxib kꞌij 
chic, ri winak man cäquil tä chi na nu wäch. Are cꞌu ri ix, ix quiwil na 
nu wäch. Ri ix cꞌut quixcꞌasi na rumal chi ri in, in cꞌaslic. 20 Pa ri kꞌij riꞌ 
ri ix quiwetamaj na chi ri in, in cꞌo rucꞌ ri nu Tat, xukujeꞌ chi ri ix, ix cꞌo 

wucꞌ in. Quiwetamaj na chi ri in, in cꞌo iwucꞌ ix. 21 Jachin ri retam ri nu 
takanic xukujeꞌ cunimaj waꞌ, cucꞌut riꞌ chi kas tzij quinraj. Lokꞌ cꞌut quil 
wi na rumal ri nu Tat jachin ri quinraj. Ri in xukujeꞌ lokꞌ quinwil wi, 
quincꞌut cꞌu na wib chuwäch.

22 Ri tat Judas (man are tä ri Judas Iscariote) xutaꞌ che ri Jesús, xubij: 
Kajaw, ¿jas lo waꞌ chi chkawäch uj cäcꞌut wi ib la, man chquiwäch tä cꞌu 
ri winak ajuwächulew? —xcha che.

23 Ri Jesús xchꞌawic, xubij che: Jachin ri quinraj cunimaj riꞌ ri quinbij. 
Lokꞌ cꞌut quil wi na ri areꞌ rumal ri nu Tat. Ri nu Tat, xukujeꞌ ri in cujpe 
na, cujjekiꞌ na rucꞌ. 24 Jachin ri man quinraj taj man cunimaj tä riꞌ ri 
quinbij. Ri tzij ri tajin quitatabej man are tä nu tzij in, xane u tzij ri nu 
Tat ri xintakow lok.

25 Tajin quinbij ronojel waꞌ we tzij riꞌ chiwe che tak ri kꞌij riꞌ ri cꞌä in 
cꞌo iwucꞌ. 26 Are cꞌu ri Lokꞌalaj Espíritu ri cutak na lok ri nu Tat pa ri 
nu biꞌ rech quixutoꞌ, rech cucuꞌbisaj i cꞌux, ri Areꞌ cꞌut cucꞌut na ronojel 
chiwäch. Cunaꞌtaj cꞌu na chiwäch ronojel ri nu bim chiwe.

27 Rucꞌ utzil quixinya canok. Quinya chiwe chi cuxlan ri iwanimaꞌ, man 
junam tä cꞌu waꞌ rucꞌ ri cäquiya ri winak ajuwächulew. Mäkꞌoxow baꞌ 
iwanimaꞌ, mixej cꞌu iwib. 28 Ri ix xito aretak xinbij chi quineꞌc, quinpe chi 
cꞌu na jumul chic rech quincꞌoji iwucꞌ. We ta kas tzij quiniwaj, xixquicot 
ta riꞌ aretak xinbij chi quineꞌ rucꞌ ri nu Tat. Je riꞌ, rumal chi ri nu Tat are 
nim na u kꞌij chnuwäch in. 29 Quinbij apan waꞌ we riꞌ chiwe cꞌä mäjaꞌ 
cäbantajic, rech aretak cäbantaj waꞌ, quixcojon na.

30 Man cꞌo tä chi qꞌuia tzij quinbij chiwe. Cäpe cꞌu ri jun ri cꞌo u takanic 
puwiꞌ we uwächulew. Man cäcowin tä cꞌu ri areꞌ cätakan pa nu wiꞌ in. 
31 Rajwaxic wi chi jeꞌ cäbantaj na waꞌ, rech ri winak cäquetamaj chi lokꞌ 
ri nu Tat chnuwäch, quinban cꞌut jas ri in u takom wi. ¡Chixwalijok! 
Chujel bi waral, —xcha ri Jesús chque ru tijoxelab.

Waral cäkil wi ri cꞌutbal chrij ri juwiꞌ uvas

15  1 In riꞌ ri juwiꞌ uvas, ri kas utzalaj ticoꞌn. Ri nu Tat cꞌut, Are ri 
ajchac ri queilow ri juwiꞌ tak uvas. 2 Conojel ri alaj tak u kꞌab 

ri juwiꞌ uvas ri man cäquiya tä qui wäch queꞌresaj na apanok. Are cꞌu 
ri cäquiya qui wäch querilo queuban qui banic rech sibalaj quewächin 
na. 3 Ri ix chꞌajchꞌoj chi ri iwanimaꞌ rumal ri tijonic ri nu yoꞌm chiwe. 
4 Chibana baꞌ xa jun wucꞌ in, jas ri in nu banom xa jun iwucꞌ ix. Jeꞌ jas 
jun alaj u kꞌab ri juwiꞌ uvas man cäcowin taj cuya u wäch xak u tuquiel 
we man tikil che ri rakan, je riꞌ xukujeꞌ ri ix, ix jeꞌ jas jun ticoꞌn ri man 
cäwächin taj we man quiban xa jun wucꞌ in.

5 In riꞌ ri juwiꞌ uvas. Are cꞌu ri ix, ix ri alaj tak u kꞌab ri juwiꞌ uvas. 
Jachin ri cuban xa jun wucꞌ in, quinban cꞌu xa jun in rucꞌ ri areꞌ, are riꞌ 
sibalaj cäwächin na. Man cꞌo tä cꞌu jas quixcowin ix chubanic we man in 

cꞌo in iwucꞌ. 6 Jachin ri man cuban tä xa jun wucꞌ in, cäqꞌuiäk na apanok, 
cächakiꞌj cꞌu na jeꞌ jas ru kꞌab tak ri cheꞌ ri quemolic, queporox pa kꞌakꞌ.

7 We ri ix xa ix jun wucꞌ in, man cäsach tä cꞌu ri nu tijonic chiwe, 
cuyaꞌ quitaꞌ jachique ri quiwaj, cäyaꞌtaj cꞌu na waꞌ chiwe. 8 Ri nu Tat 
cänimarisax na u kꞌij aretak ri ix jeꞌ quiban waꞌ jas juwiꞌ uvas ri sibalaj 
cäwächinic. Je waꞌ riꞌ kas tzij quixoc che nu tijoxelab. 9 Ri in quixwaj ix 
jas ri nu Tat quinraj in. Chitakej baꞌ quiwaj iwib jas ri nu banom in chiwe. 
10 We quinimaj ri nu takanic, quitakej na riꞌ quiwaj iwib jas ri nu banom 
in chiwe jeꞌ jas ri in quinnimaj ru takanic ri nu Tat, ri Areꞌ cꞌut tajin wi 
lokꞌ quinrilo.

11 Jeꞌ quintzijoj waꞌ chiwe rech quixquicot wucꞌ, je cꞌu riꞌ kas cäquicot 
na ri iwanimaꞌ. 12 Ri nu takanic are waꞌ: Chiwaj iwib chbil tak iwib, jeꞌ 
jas ri in quixwaj ix. 13 Ri rutzil ranimaꞌ jun winak ri más nim ri cuyaꞌ 
cäcꞌoji pa ranimaꞌ are laꞌ chi cuya riꞌ ru cꞌaslemal che qui qꞌuexwäch ri 
e utz rucꞌ. 14 Ri ix kas ix utz wucꞌ in we quibano jas ri quixintak wi. 15 Ya 
man quinbij tä patänil tak we chiwe, rumal chi ri patäninel man retam 
tä riꞌ jas ri cuban ru patrón. Xane quinbij chiwe chi kas ix utz wucꞌ in 
rumal chi nu cꞌutum chiwäch ronojel ri u bim ri nu Tat chwe. 16 Ri ix man 
xinichaꞌ tä in, xane in riꞌ ri xixinchaꞌ ix. Xinya cꞌu pi kꞌab chi jeꞌ quibano 
jas juwiꞌ uvas ri sibalaj cäwächinic. Ri wächinic ri quiya man cäsach tä u 
wäch. Je cꞌu riꞌ ri nu Tat cuya na chiwe jachique ri quitaꞌ che pa ri nu biꞌ. 
17 Are baꞌ waꞌ ri quixintak wi: Chiwaj iwib chbil tak iwib ri jun rucꞌ ri jun 
chic, —xcha chque.

Ri winak ajuwächulew cäquetzelaj u wäch 
ri Jesús xukujeꞌ ri e rech ri Areꞌ

18 We ri winak ajuwächulew cäquetzelaj i wäch, chiwetamaj chi in riꞌ 
xquetzelaj nu wäch nabe. 19 We ta ri ix, ix rech ruwächulew, ri winak 
ajuwächulew quixcaj ta riꞌ, jeꞌ jas ri e areꞌ sibalaj quecaj ri cachiꞌl. Ri 
in cꞌut xixinchaꞌ chquixol ri winak ajuwächulew, rumal cꞌu riꞌ ri winak 
ajuwächulew cäquetzelaj i wäch rumal chi man ix jun tä chi cucꞌ. 
20 Chnaꞌtaj baꞌ chiwe jas ri xinbij chiwe: “Man cꞌo tä jun patäninel ri nim 
na u banic chuwäch ru patrón.” We ri in cäban cꞌäx chwe cumal ri winak, 
ri ix xukujeꞌ cäban na cꞌäx chiwe cumal. We cꞌu qui nimam ri nu tijonic 
in, xukujeꞌ cäquinimaj na ri i tijonic ix. 21 Ronojel waꞌ we cꞌäx riꞌ cäban na 
chiwe cumal ri winak rumal wech in, rumal chi man quetam tä u wäch ri 
xintakow lok.

22 Mat cꞌo qui mac we winak riꞌ we ta mat xinpe che qui tzijobexic. 
Cämic cꞌut man cuyaꞌ taj cäquibij chi man cꞌo tä qui mac. 23 Jachin cꞌu tak 
ri cäquetzelaj nu wäch in, cäquetzelaj u wäch riꞌ ri nu Tat xukujeꞌ. 24 Mat 
cꞌo qui mac riꞌ we ta mat cꞌo ri nu banom chquixol ri man cꞌo tä chi jun 
banowinak. Ri e areꞌ cꞌut quilom ronojel ri nu banom. Pune je riꞌ cäquetzelaj 

nu wäch in, xukujeꞌ cäquetzelaj u wäch ri nu Tat. 25 Rajwaxic cꞌut chi jeꞌ 
cäbantaj na waꞌ rumal chi kas jeꞌ quel na jas ri tzꞌibtal can pa ri qui Pixab: 
“Xquetzelaj nu wäch, man cꞌo tä cꞌu mac xinban chquij,” —cächaꞌ.

26 Aretak cꞌut cäpe ri Jun ri cätoban chiwe, ri cuwalijisaj iwanimaꞌ, 
ri Lokꞌalaj Espíritu ri cubij ri kas tzij, ri quintak na lok aretak in cꞌo chi 
rucꞌ ri ka Tat, ri Areꞌ cukꞌalajisaj na ri kas tzij chwij. 27 Ri ix xukujeꞌ 
quikꞌalajisaj na ri kas tzij chwij, rumal chi ri ix cꞌolinak wucꞌ petinak lok, 
—xcha ri Jesús chque ru tijoxelab.

16  1 Quinbij waꞌ we tzij riꞌ chiwe rech man cuban tä quieb i cꞌux, 
quixtzak cꞌut. 2 Quixesax cꞌu na lok pa tak ri rachoch Dios. Je 

riꞌ chi copan na ri kꞌij aretak apachin ri quixcämisanic cuchomaj na chi 
tajin cäpatänin che ri Dios. 3 Jeꞌ cäcaꞌn na waꞌ rumal chi man cꞌo tä jumul 
ri kas xquetamaj u wäch ri nu Tat, man cꞌo tä cꞌu jumul ri xquetamaj nu 
wäch in. 4 Quinbij apan ronojel waꞌ chiwe, rech aretak curik ri kꞌij riꞌ, 
cänaꞌtaj chiwe chi ri in nu bim chi waꞌ chiwe, —xcha ri Jesús.

Waral cäkil wi ri cuban ri Lokꞌalaj Espíritu

Man xinbij tä waꞌ chiwe petinak lok rumal chi ri in, in cꞌo iwucꞌ. 5 Cämic 
cꞌut quineꞌc rech quinecꞌol rucꞌ ri Jun ri xintakow lok. Man cꞌo tä cꞌu jun 
chiwe cutaꞌ chwe jawijeꞌ ri quineꞌ wi. 6 Xa cꞌu xixbisonic rumal chi xinbij 
waꞌ we tzij riꞌ chiwe. 7 Quinbij cꞌu ri kas tzij chiwe: Are utz na chiwe ix chi 
quineꞌc. We ta cꞌu man quineꞌc, man cäpe tä riꞌ ri Jun ri cäcꞌoji iwucꞌ che i 
toꞌic, ri cuwalijisaj iwanimaꞌ. We cꞌu quineꞌc, quintak na lok. 8 Aretak cäpe 
ri Areꞌ cuya na pa canimaꞌ ri winak chi cäquichꞌobo chi cꞌo qui mac, chi 
rajwaxic cäcaꞌn ri jicomal pa ri qui cꞌaslemal, xukujeꞌ chi ri Dios cukꞌat na 
tzij pa qui wiꞌ. 9 Cꞌo qui mac rumal chi man quecojon tä chwe. 10 Cäquetamaj 
cꞌu na chi rajwaxic u banic ri jicomal pa ri qui cꞌaslemal rumal chi ri in 
quineꞌ rucꞌ ri nu Tat, ri ix cꞌut man quiwil tä chi na nu wäch. 11 Cäquetamaj 
na chi ri Dios cukꞌat na tzij pa qui wiꞌ rumal chi ri jun ri cätakan puwiꞌ 
ruwächulew kꞌatom chi tzij puwiꞌ chi cäcꞌäjisax u wäch.

12 Qꞌuia na ri cwaj quinbij chiwe, man quixcowin tä cꞌu chuchꞌobic waꞌ 
cämic. 13 Aretak cꞌut cäpe ri Lokꞌalaj Espíritu ri cubij ri kas tzij, cucꞌut na 
ronojel ri kas tzij chiwäch. Man xak tä cꞌu pa re wi cächꞌawic, xane are cubij 
ronojel ri cuto, cucꞌut cꞌu na chiwäch jas ri cäbantaj na. 14 Ri Areꞌ cunimarisaj 
na nu kꞌij in rumal chi cucꞌam na ri wech in, cucꞌut cꞌu na waꞌ chiwäch ix. 
15 Ronojel ri cꞌo rucꞌ ri nu Tat are wech in xukujeꞌ. Rumal riꞌ xinbij chi ri 
Lokꞌalaj Espíritu cucꞌam na ri wech in, cucꞌut cꞌu na waꞌ chiwäch ix.

Ri bis cujala na pa quicotem
16 Xak jubikꞌ chic, te cꞌu riꞌ ri ix man quiwil tä chi na nu wäch. Cꞌä te 

cꞌu riꞌ quiwil chi na jumul nu wäch pa quieb oxib kꞌij, rumal chi quineꞌc 
rech quinecꞌol chilaꞌ jawijeꞌ ri cꞌo wi ri ka Tat, —xcha chque ru tijoxelab.

17 Te riꞌ jujun chque ru tijoxelab xquitala chbil tak quib, xquibij: ¿Jas 
quel cubij waꞌ? Cubij chke chi xak jubikꞌ chic, te cꞌu riꞌ man cäkil tä chi u 
wäch. Cꞌä te cꞌu cäkil chi na u wäch jumul chic pa quieb oxib kꞌij rumal 
chi queꞌ jelaꞌ jawijeꞌ ri cꞌo wi ri ka Tat. 18 ¿Jas lo waꞌ ri craj cubij chi “xak 
jubikꞌ chic”? Man cäkachꞌob taj jas ri tajin cubij, —xechaꞌ.

19 Ri Jesús xuchꞌobo chi cꞌo jas ri cäcaj cäquitaꞌ che, xubij cꞌu chque: 
Ri in xinbij chiwe chi xak jubikꞌ chic, te cꞌu riꞌ man quiwil tä chi nu 
wäch. Cꞌä te cꞌu quiwil chi na jumul nu wäch pa quieb oxib kꞌij. ¿A are 
waꞌ ri tajin quitala chixol chbil tak iwib? 20 Kas tzij quinbij chiwe chi 
ri ix quixokꞌ na, quixbison na, are cꞌu ri winak ajuwächulew quequicot 
na. Pune cꞌu je riꞌ, chi ri ix quixbison na, ri i bis cujala na pa quicotem. 
21 Aretak cäpe ri kꞌij ri quil na u wäch ri ral jun ixok, cäbisonic rumal chi 
xurik ri kꞌij re ri kꞌoxom. Aretak cꞌut rilom chi u wäch ri ral, man cänaꞌtaj 
tä chi ri kꞌoxom che rumal ri quicotemal ri cunaꞌ chi ilom u wäch jun 
alaj acꞌal cho ruwächulew. 22 Je cꞌu riꞌ ri ix, cämic quixbisonic. Ri in cꞌut 
quinwil chi na i wäch jumul chic, te cꞌu riꞌ cäquicot cꞌu na ri iwanimaꞌ. 
Are jun quicotemal waꞌ ri man cꞌo tä jun cäcowinic quesan chiwe.

23 Pa ri kꞌij riꞌ man cꞌo tä chi jas quitaꞌ na chwe. Kas tzij quinbij chiwe 
chi ri ka Tat cuya na chiwe ronojel ri quitaꞌ che pa ri nu biꞌ. 24 Cꞌä we 
cämic riꞌ ri ix man cꞌo tä jas ri i tom pa ri nu biꞌ. Chitaꞌ baꞌ, cäyaꞌtaj cꞌu na 
chiwe rech kas cäquicot ri iwanimaꞌ, —xcha chque.

Ri Jesucristo chꞌacaninak na puwiꞌ ruwächulew
25 Nu bim waꞌ we tzij riꞌ chiwe cucꞌ tak cꞌutbal. Curik cꞌu na ri kꞌij aretak 

man quintzijon tä chi iwucꞌ cucꞌ tak cꞌutbal. Xane chi sakil chic quintzijon 
na iwucꞌ chrij ri ka Tat. 26 Pa ri kꞌij riꞌ cꞌo ri quitaꞌ na che ri Areꞌ pa ri nu 
biꞌ. Man quinbij tä cꞌu chiwe chi quinbochiꞌj ri nu Tat pi wiꞌ. 27 Je riꞌ, rumal 
chi ri ix, ix lokꞌ chuwäch ri nu Tat. Ix lokꞌ chuwäch rumal chi ri in, in lokꞌ 
chiwäch ix, quicoj cꞌut chi rucꞌ ri Dios in petinak wi. 28 Xinel lok rucꞌ ri ka 
Tat rech quinpe waral cho we uwächulew, cämic chi cꞌut tajin quinya can 
ruwächulew rech quintzelej rucꞌ ri ka Tat, —xcha ri Jesús chque.

29 Te riꞌ xquibij ru tijoxelab ri Jesús: Cämic kas chi sakil tajin cätzijon 
la, man tajin tä cäcoj la cꞌutbal. 30 Cämic ketam chic chi etam la ronojel. 
Man rajwaxic taj chi cꞌo jun cꞌo jas cutaꞌ che la. Rumal riꞌ cäkacojo chi 
rucꞌ ri Dios petinak wi la, —xecha che.

31 Ri Jesús xchꞌawic, xubij chque: ¿A tzij riꞌ chi cämic kas quixcojonic? 
—cächaꞌ. 32 Petinak cꞌu ri kꞌij, cämic cꞌu riꞌ aretak ri ix quixjabun na. 
Chijujunal quitzucuj na jawijeꞌ quixeꞌ wi, quiniya cꞌu na can nu tuquiel. 
Man quincanaj tä cꞌu na can nu tuquiel rumal chi ri ka Tat are cꞌo wucꞌ. 
33 Quinbij waꞌ we tzij riꞌ chiwe rech cuxlan ri iwanimaꞌ rumal chi xa ix 
jun wucꞌ. Cho ruwächulew quirik na cꞌäx. ¡Mixej baꞌ iwib! Ri in cꞌut, in 
chꞌacaninak puwiꞌ ruwächulew.

Ri Jesús cuban orar pa qui wiꞌ ru tijoxelab

17  1 Aretak xbitaj waꞌ we tzij riꞌ rumal ri Jesús, xcaꞌy chicaj, xubij: 
Tat, xurik ri kꞌij. Nimarisaj baꞌ la u kꞌij ri Cꞌojol la, rech xukujeꞌ ri 

Cꞌojol la cunimarisaj ri kꞌij la. 2 Yoꞌm cꞌu la takanic pu kꞌab ri Cꞌojol la pa 
qui wiꞌ conojel winak rech cuya ri cꞌaslemal ri man cꞌo tä u qꞌuisic chque 
ri xeya la che. 3 Ri cꞌaslemal ri man cꞌo tä u qꞌuisic are waꞌ chi cäquetamaj 
wäch la chi xuwi ri lal, lal kas Dios, xukujeꞌ chi cäquetamaj u wäch ri 
Jesucristo ri xtak la lok.

4 Ri in, nu nimarisam kꞌij la waral cho ruwächulew xukujeꞌ nu 
qꞌuisom u banic ri xintak la chubanic. 5 Cämic cꞌut, Tat, ya la chwe 
chi cänimarisax nu kꞌij ucꞌ la jas ri nu banom nabe aretak mäjok xban 
ruwächulew.

6 Ri winak ri xechaꞌ la chquixol ri winak cho ruwächulew rech queya 
la chwe, nu bim chque jachin ri lal. E ech la waꞌ, xeya cꞌu la chwe. Ri e 
areꞌ cꞌut qui nimam ri tzij la. 7 Cämic ri e areꞌ quetam chi ronojel ri xya 
la chwe ucꞌ la petinak wi. 8 Nu yoꞌm cꞌu ri tzij la chque ri xya la chwe, 
xquicoj cꞌu pa canimaꞌ. Xquichꞌobo chi kas tzij ucꞌ la in petinak wi, 
xukujeꞌ xquicojo chi ri lal xintakow la lok.

9 Quinbochiꞌn che la pa qui wiꞌ. Man quinbochiꞌn tä che la pa qui wiꞌ ri 
winak ajuwächulew, xane pa qui wiꞌ ri winak ri xeya la chwe, rumal chi 
e ech la waꞌ. 10 Ronojel ri wech in ech la waꞌ, are cꞌu ri ech la wech in waꞌ. 
Cumal cꞌu ri e areꞌ cäkꞌalajinic chi sibalaj nim na nu kꞌij.

11 Ri in man quincanaj tä chic cho ruwächulew. Ri e areꞌ cꞌut quecanaj 
na can cho ruwächulew. Ri in quineꞌc rech quincꞌoji ucꞌ la. Lokꞌalaj ka 
Tat, chechajij baꞌ la rucꞌ ri chukꞌab la ri winak ri xeya la chwe, rech kas 
cäcaꞌn xa jun, jas ri in, ri lal xa uj jun. 12 Aretak xincꞌoji cucꞌ ri e areꞌ 
waral cho we uwächulew, xeinchajij xukujeꞌ xeintoꞌ rucꞌ ri chukꞌab la 
conojel ri xeya la chwe. Man cꞌo tä jun chque ri xsachic, xane xak xuwi ri 
jun ri yoꞌm chrij chi cäsachic rech jeꞌ cäbantajic jas ri cubij ri Lokꞌ Pixab 
la ri Tzꞌibtalic.

13 Cämic cꞌut quineꞌ chilaꞌ jawijeꞌ ri cꞌo wi la. Che cꞌu we chanim riꞌ ri in cꞌo 
na cho ruwächulew, quinbij can waꞌ we tzij riꞌ chque rech ri e areꞌ kas cäquinaꞌ 
pa canimaꞌ ri quicotemal ri quinnaꞌ in pa ri wanimaꞌ. 14 Nu yoꞌm ri tzij la 
chque. Quetzelax cꞌu qui wäch ri e areꞌ cumal ri winak ajuwächulew, rumal 
chi ri e areꞌ man e rech tä ruwächulew jeꞌ jas ri in man in rech tä ruwächulew. 
15 Man quintaꞌ tä che la chi queesaj la bi cho ruwächulew, xane quinbochiꞌn 
che la chi quetoꞌ la chuwäch ri Itzel. 16 Jeꞌ jas ri in man in rech tä ruwächulew, 
ri e areꞌ xukujeꞌ man e rech tä ruwächulew. 17 Chetasa la chrij ronojel u wäch 
mac rucꞌ ri kas tzij rech cäquijach quib pa kꞌab la. Ri Lokꞌ Pixab la are ri kas 
tzij. 18 Jas ri lal xintak la lok chquixol ri winak ajuwächulew, ri in xukujeꞌ 
queintak na bi ri e areꞌ chquixol ri winak ajuwächulew. 19 Rumal cꞌu quech ri e 

areꞌ ri in quinjach wib pa kꞌab la, rech ri e areꞌ xukujeꞌ cäquijach quib pa kꞌab 
la rumal ri kas tzij, cäquitas cꞌu quib chrij ronojel u wäch mac.

20 Man quinbochiꞌn tä cꞌu che la xak xuwi pa qui wiꞌ ri e areꞌ, xane xukujeꞌ 
pa qui wiꞌ ri cꞌä teꞌ quecojon na chwe, aretak cäquita ri tzij ri cäquitzijoj na ri 
e areꞌ. 21 Quinbochiꞌn che la chi conojel ri e areꞌ kas cäcaꞌn na xa jun, chi kas 
cäcaꞌn ta na xa jun junam kucꞌ uj, Tat, jeꞌ jas ri lal cꞌo la wucꞌ in, xukujeꞌ ri in, 
in cꞌo ucꞌ la. Kas tzij ta baꞌ cäcaꞌn xa jun rech ri winak ajuwächulew cäquicojo 
chi lal xintakow la lok. 22 Ri in nu nimarisam qui kꞌij jas ri u nimarisaxic nu 
kꞌij in banom la, rech xa e jun, jeꞌ jas ri lal ri in xa uj jun. 23 Ri in, in cꞌo cucꞌ, ri 
lal cꞌut cꞌo la wucꞌ in, rech ri e areꞌ kas cäcaꞌn na xa e jun, rech je riꞌ ri winak 
ajuwächulew cäquichꞌobo chi lal xintakow la lok, xukujeꞌ chi e lokꞌ chuwäch 
la jas ri in, in lokꞌ chuwäch la.

24 Tat, lal xeyoꞌw la chwe, cwaj cꞌut chi quecꞌol na wucꞌ in jawijeꞌ ri 
quincꞌoji wi na in rech cäquilo chi yoꞌm la chwe chi sibalaj nim nu kꞌij in. 
Ojer cꞌut in lokꞌ chuwäch la tzaretak mäjok cäban ruwächulew. 25 Tat, lal 
ri jicom animaꞌ la, ri winak ajuwächulew man kas quetam tä wäch la, ri 
in cꞌut wetam wäch la. Ri winak cꞌut ri e yoꞌm la chwe quetam chi lal riꞌ 
xintakow la lok. 26 Nu bim chque jachin ri lal, quintakej cꞌu na u bixic waꞌ 
chque, rech jas ri nu lokꞌal in chuwäch la, jeꞌ qui lokꞌal ri e areꞌ chuwäch 
la. Je riꞌ rech ri in kas quincꞌoji na cucꞌ, —xcha ri Jesús che ri ka Tat.

Cächap ri Jesús cumal ri winak

18  1 Aretak xbitaj we tzij riꞌ rumal ri Jesús, xel bi ri Areꞌ. Junam 
cucꞌ ru tijoxelab xeꞌ ri Areꞌ chꞌäkäp che ri binel jaꞌ, Cedrón u biꞌ. 

Chilaꞌ cꞌo wi jun chꞌäkap ulew ri e tictal wi ri cheꞌ, chilaꞌ cꞌut xoc wi ri 
Jesús e rachiꞌl ru tijoxelab. 2 Ri tat Judas ri tajin cäjachow ri Jesús xukujeꞌ 
retam areꞌ ri chꞌäkap ulew riꞌ rumal chi ri Jesús qꞌuia mul cꞌolinak 
chilaꞌ cucꞌ ru tijoxelab. 3 Je riꞌ ri tat Judas xopan chilaꞌ e rachiꞌl jumulaj 
soldados, xukujeꞌ jujun chajinelab re ri nimalaj rachoch Dios ri e takom 
bi cumal ri qui nimakil ri sacerdotes xukujeꞌ ri tataꞌib fariseos. We winak 
riꞌ cucꞌam qui machetes, cucꞌam qui lámpara, cucꞌam cꞌu qui chäj. 4 Retam 
chi cꞌu ri Jesús ronojel ri cäban na che. Rumal riꞌ xel apan chquiwäch ri 
winak, xutaꞌ chque: ¿Jachin ri cätzucuj alak? —xcha chque.

5 Ri e areꞌ xechꞌawic, xquibij che: Ri Jesús ri aj Nazaret, —xechaꞌ.
Ri Jesús xubij: In riꞌ, —xcha chque.
Ri tat Judas ri tajin cäjachowic cꞌo chilaꞌ chquixol. 6 Aretak ri Jesús 

xubij: “In riꞌ”, pacꞌalic xebeꞌc, xetzak cꞌu pulew. 7 Te riꞌ ri Jesús xutaꞌ chi 
jumul chque: ¿Jachin ri cätzucuj alak? —xcha chque.

Xquibij cꞌu ri e areꞌ: Ri Jesús ri aj Nazaret, —xechaꞌ.
8 Te riꞌ xubij ri Jesús chque: Nu bim chi chech alak chi in riꞌ, —cächa 

chque. We are ri in ri quintzucuj alak, ya alak chque we niqꞌuiaj riꞌ chi 
quebeꞌc, —xcha chque.

9 Jeꞌ xubij waꞌ ri Jesús rech jeꞌ cäbantajic jas ri xubij ri Areꞌ: “Ri xeuya 
ri nu Tat chwe, man cꞌo tä jun chque xsachic,” —xchaꞌ. 10 Te riꞌ ri tat 
Simón Pedro ri cꞌo ru machete xucꞌamo, xukꞌat cꞌu apan ru xiquin ri tat 
Malco ri patänil re ri qui nimal sacerdotes. 11 Xubij cꞌu ri Jesús che ri tat 
Pedro: Chaya chi jumul ri a machete pa ri cꞌolibal re. We ri nu Tat cuban 
chwe chi quintij ri cꞌa ri cꞌo pa ri vaso, ¿a mat rajwaxic wi chi cäpe waꞌ 
we cꞌäx riꞌ chwij? —xcha che.

Copan ri Jesús chuwäch ri qui nimal sacerdotes
12 Xepe cꞌu ri jumulaj soldados cachiꞌl ri qui nimal ri e areꞌ, xukujeꞌ 

ri chajinelab re ri nimalaj rachoch Dios ri aj Israel, xquichap ri Jesús, 
xquiyutu. 13 Te riꞌ xquicꞌam bi cho rachoch ri tat Anás. Ri tat Anás are u 
jiꞌ ri tat Caifás ri qui nimal sacerdotes pa ri junab riꞌ. 14 Are ri tat Caifás 
waꞌ ri u bim can nabe chque ri winak aj Israel chi are utz na chque ri e 
areꞌ chi cäcäm xa jun achi che qui qꞌuexwäch conojel ri winak.

Ri tat Pedro cubij chi man retam tä u wäch ri Jesús
15 Ri tat Simón Pedro, rachiꞌl jun tijoxel chic, e benak rucꞌ ri Jesús. Ri 

jun tijoxel chic riꞌ etamtal u wäch rumal ri qui nimal sacerdotes, rumal 
cꞌu riꞌ xoc bi ri areꞌ rucꞌ ri Jesús pa ri uwoja rech ri rachoch ri qui nimal 
sacerdotes. 16 Are cꞌu ri tat Pedro xcanaj can chrij ri ja chiꞌ ri uchibe. Xa je 
riꞌ xel lok ri tijoxel ri etamtal u wäch rumal ri qui nimal sacerdotes, xchꞌaw 
rucꞌ ri chajil uchibe, xrocsaj cꞌu bi ri tat Pedro. 17 Ri chajil uchibe xutaꞌ che 
ri tat Pedro, xubij: ¿A mat lal jun chque ru tijoxelab we achi riꞌ? —xcha che.

Ri tat Pedro xchꞌawic, xubij: No, man in jun tä chque, —xcha che.
18 Sibalaj cꞌäx tew tajin cubano. Rumal riꞌ ri patäninelab xukujeꞌ ri 

chajinelab qui nucꞌum jun kꞌakꞌ. E tacꞌatoj cꞌu chilaꞌ, tajin cäquimikꞌ quib. 
Ri tat Pedro xukujeꞌ cꞌo cucꞌ, tajin cꞌu cumikꞌ rib chrij ri kꞌakꞌ.

Ri qui nimal sacerdotes cucꞌot u chiꞌ ri Jesús
19 Ri qui nimal sacerdotes xuchap u taꞌic che ri Jesús jachin tak ru 

tijoxelab, xukujeꞌ jas ri tajin cucꞌut chquiwäch ri winak. 20 Ri Jesús xubij 
che: Ri in, in tzijoninak chquiwäch conojel ri winak chi sakil. Amakꞌel 
nu yoꞌm tijonic pa tak ri rachoch Dios xukujeꞌ pa ri nimalaj rachoch Dios 
jawijeꞌ ri cäquimulij wi quib conojel ri winak aj Israel. Je riꞌ chi man cꞌo 
tä jun tzij nu bim xak chi cꞌuyal, —cächa che. 21 ¿Jas che cätaꞌ la chwe 
in? Taꞌ la chque ri winak ri qui tom ri nu tzij, chquibij cꞌut jas chrij in 
tzijoninak wi. Ri e areꞌ quetam jas ri nu bim, —xcha che.

22 Aretak xbitaj waꞌ we tzij riꞌ rumal ri Jesús, jun chque ri chajinelab 
rech ri nimalaj rachoch Dios ri cꞌo chilaꞌ xuya jun kꞌab chupalaj ri Jesús, 
te cꞌu riꞌ xubij che: ¿A jeꞌ u chꞌabexic waꞌ ri qui nimal sacerdotes cabano? 
—xcha che.

23 Ri Jesús xchꞌawic, xubij che: We cꞌo jun tzij xinbij ri man utz taj, 
bij la chwe jachique ri tzij ri man utz taj. We cꞌu utz ri xinbij, ¿jas che 
quinchꞌay la? —xcha che.

24 Yutum cꞌu ri Jesús, xpe ri tat Anás, xutak bi rucꞌ ri tat Caifás, ri qui 
nimal ri sacerdotes.

Ri tat Pedro cubij jumul chic chi man retam tä u wäch ri Jesús
25 Are cꞌu ri tat Pedro tacꞌalic tajin cumikꞌ na rib chrij ri kꞌakꞌ. Xquitaꞌ 

cꞌu che, xquibij: ¿A mat at jun chque ru tijoxelab we achi riꞌ? —xecha che.
Ri tat Pedro cꞌut xresaj rib chupam, xubij: ¡No, man in jun tä chque! —

xcha chque.
26 Te riꞌ xtaꞌ che rumal jun chque ri patänil tak re ri qui nimal 

sacerdotes, ri alaxic rucꞌ ri achi ri xkꞌat apan u xiquin rumal ri tat Pedro, 
xubij che: ¿A mat xinwilo chi at cꞌo rucꞌ ri Areꞌ pa ri chꞌäkap ulew ri e 
tictal wi ri cheꞌ? —xcha che.

27 Ri tat Pedro xresaj chi jumul rib chupam, tzare chiꞌ cꞌut xokꞌ ri amaꞌ 
äcꞌ.

Ri Jesús cꞌo chuwäch ri tat Pilato
28 Te cꞌu riꞌ xquicꞌam bi ri Jesús cho rachoch ri tat Caifás, xebeꞌ cho 

ri nimalaj ja re ri nim kꞌatal tzij. Xak jubikꞌ chic craj man cäsakiric, ri 
winak aj Israel cꞌut man xeboc tä pa ri nimalaj ja rech man cäcaꞌn tä ri 
äwas u banic. We je riꞌ man cuyaꞌ tä riꞌ cäquitij ri wiꞌm rech ri Pascua. 
29 Rumal riꞌ ri tat Pilato xel lok che qui tzijobexic, xubij chque: ¿Jas u mac 
we achi riꞌ ri quibij ix? —xcha chque.

30 Ri e areꞌ xechꞌawic, xquibij: We ta mat are jun banal etzelal mat 
xkajach waꞌ pa kꞌab la, —xecha che.

31 Xubij cꞌu ri tat Pilato chque: Chicꞌama bi ix, chikꞌata tzij puwiꞌ. 
Chibanaꞌ jas ri cubij ri i pixab ix, —xcha chque.

Ri winak aj Israel xechꞌawic, xquibij: Ri uj, ri uj aj Israel, man yaꞌtal tä 
chke chi cäkacämisaj jun winak, —xecha che.

32 Je riꞌ xbantajic jas ru bim can ri Jesús chrij ri cäban na che 
chucämisaxic. 33 Ri tat Pilato xoc chi bi jumul pa ri nimalaj ja, xusiqꞌuij 
ri Jesús, te cꞌu riꞌ xutaꞌ che: ¿A at riꞌ ri cattakan pa qui wiꞌ ri winak aj 
Israel? —xcha che.

34 Ri Jesús xubij che: ¿A xak lal cäbin la waꞌ o niqꞌuiaj chic xebin che la 
chwij in? —xcha che.

35 Ri tat Pilato xchꞌawic, xubij: ¿A in pu lo jun aj Israel? Ri awinakil at, 
xukujeꞌ ri qui nimakil ri sacerdotes e are tak waꞌ ri xatjachow pa nu kꞌab. 
¿Jas cꞌu ri a banom? —xcha che.

36 Te riꞌ xchꞌaw ri Jesús, xubij che: Ri nu takanic man rech tä we 
uwächulew riꞌ. We ta rech ruwächulew, ri nu tijoxelab xechꞌojin ta riꞌ rech 

mat xinjach pa qui kꞌab ri winak aj Israel. Ri nu takanic cꞌut man ajwaral 
taj, —xcha che.

37 Xubij cꞌu ri tat Pilato che: Je riꞌ chi ri at, ¿a at nim takanel? —xcha 
che.

Ri Jesús xchꞌawic, xubij: In nim takanel, jas ri cäbij la, —xcha che. Ri 
in xil nu wäch waral cho ruwächulew chubixic jas riꞌ ri kas tzij. Conojel 
cꞌu ri queniman che ri kas tzij cäquitatabej ri quinbij, —xcha che.

38 Ri tat Pilato xubij che: ¿Jas cꞌu riꞌ ri kas tzij? —xcha che.

Cäkꞌat tzij puwiꞌ ri Jesús chi cäcämisax na

Xuwi xtaꞌtaj waꞌ che ri Jesús rumal ri tat Pilato, ri areꞌ xel chi lok 
jumul che qui tzijobexic ri winak aj Israel, xubij chque: Ri in, man cꞌo tä 
jun mac quinrik chrij we achi riꞌ, —cächa chque. 39 Ri ix cꞌut ix nakꞌatalic 
chi quinban tokꞌob chiwe, quintzokopij bi jun ajpacheꞌ pa ri nimakꞌij re ri 
Pascua. ¿A quiwaj chi quintzokopij bi ri tataꞌ riꞌ ri cꞌo u takanic pi wiꞌ ix, 
ix winak aj Israel? —xcha chque.

40 Te riꞌ conojel co xechꞌawic, xquibij: ¡Mätzokopij la bi ri areꞌ! ¡Are 
tzokopij la bi ri Barrabás! —xechaꞌ.

Areꞌ cꞌu jun elakꞌom waꞌ ri Barrabás.

19  1 Te riꞌ ri tat Pilato xucꞌam bi ri Jesús, xtakan cꞌu chuchꞌayic. 2 Ri 
soldados xquicoj jun corona re quemom qꞌuix chujolom ri Jesús, 

xquicoj cꞌu jun atzꞌiak morada chrij. 3 Te cꞌu riꞌ xekeb rucꞌ, xquibij cꞌut: Lal 
riꞌ ri cätakan la pa qui wiꞌ ri winak aj Israel, ¡chnimarisax kꞌij la! —xecha 
che.

Xquichꞌay cꞌu chupalaj.
4 Ri tat Pilato xel lok jumul chic, xubij cꞌu chque ri winak: Chiwilampeꞌ, 

quinwesaj lok we achi riꞌ chiwäch rech quiwetamaj chi man cꞌo tä jubikꞌ 
mac quinrik in chrij, —xcha chque.

5 Xel cꞌu lok ri Jesús, cojom cꞌu ri corona re quemom qꞌuix chujolom, 
cojom xukujeꞌ ri atzꞌiak morada chrij. Te cꞌu riꞌ xubij ri tat Pilato chque: 
¡Waral cꞌo wi ri achi! —xcha chque.

6 Aretak ri qui nimakil sacerdotes, xukujeꞌ ri chajinelab re ri nimalaj 
rachoch Dios xquilo, co xechꞌawic, xquibij: ¡Chripok! ¡Chripok! —xechaꞌ.

Ri tat Pilato xubij chque: ¡Chicꞌama bi ix, chiripaꞌ! Ri in man cꞌo tä 
jubikꞌ mac quinrik in chrij, —xcha chque.

7 Ri winak aj Israel xechꞌawic, xquibij: Ri uj cꞌo jun ka pixab, ri ka pixab 
cꞌut cubij chi rajwaxic cäcämisaxic rumal chi xuban che rib chi are u 
Cꞌojol ri Dios, —xechaꞌ.

8 Ri tat Pilato, aretak xuta waꞌ ri xquibij, sibalaj xuxej na rib. 9 Xoc chi 
bi jumul pa ri nimalaj ja, xutaꞌ che ri Jesús: ¿Jawijeꞌ ri catpe wi? —xcha 
che.

Are cꞌu ri Jesús man xchꞌaw taj, man cꞌo tä cꞌu jas xubij che.

10 Xubij cꞌu ri tat Pilato che: ¿Jas che man quinachꞌabej taj? ¿A 
mat awetam chi cꞌo takanic pa nu kꞌab che a ripic cho ri cruz o che a 
tzokopixic bic? —xcha che.

11 Ri Jesús xchꞌawic, xubij che: Man cꞌo tä jubikꞌ takanic la pa nu wiꞌ we 
ta mat yoꞌm che la rumal ri Dios. Rumal riꞌ, jachin ri xinjachow pa kꞌab la 
nim na u mac riꞌ chuwäch la, —xcha che.

12 Tzare chiꞌ cꞌut ri tat Pilato xutzucuj jas xubano rech cutzokopij bi ri 
Jesús. Are cꞌu ri winak aj Israel co xechꞌawic, xquibij: ¡We cätzokopij la 
bic, man utz tä animaꞌ la riꞌ rucꞌ ri nimalaj takanel! ¡Jachin ri cuban che 
rib chi are nim takanel, u cꞌulel riꞌ ri nimalaj takanel! —xecha che.

13 Ri tat Pilato aretak xuta ri xquibij, xtakan che resaxic lok ri Jesús. 
Ri areꞌ cꞌut xtꞌuyi cho ri kꞌatbal tzij pa ri cꞌolibal ri cäbix “Gabata” che 
pa hebreo, ri quel cubij “Lajom Abaj”. 14 Xa cꞌu chuwek chic ri nimakꞌij 
Pascua. Craj are ri niqꞌuiaj kꞌij. Ri tat Pilato cꞌut xubij chque ri winak aj 
Israel: ¡Waral cꞌo wi ri tataꞌ ri cꞌo u takanic pi wiꞌ! —xcha chque.

15 Ri e areꞌ cꞌut co xechꞌawic, xquibij: ¡Chcämisaxok! ¡Chcämisaxok! 
¡Chripok! —xechaꞌ.

Ri tat Pilato xubij chque: ¿A quinrip ta cꞌu cho ri cruz ri tataꞌ ri cꞌo u 
takanic pi wi? —xcha chque.

Are cꞌu ri qui nimakil ri sacerdotes xechꞌawic, xquibij che: Ri uj man 
cꞌo tä chi jun achi chic ri cätakan pa ka wiꞌ, xane xak xuwi ri nimalaj 
takanel, —xechaꞌ.

16 Ri tat Pilato xuwi xuta waꞌ, xujach bi ri Jesús pa qui kꞌab rech 
cäquirip cho ri cruz. Xquicꞌam cꞌu bic.

Cärip ri Jesús cho ri cruz chucämisaxic
17 Xel cꞌu bi ri Jesús, xucꞌam bi ru cruz, xeꞌ pa ri juyub ri cäbix U Bakil 

Jolomaj che. (Pa ri chꞌabal hebreo are cäbix Gólgota che.) 18 Chilaꞌ xquirip 
wi cho ri cruz junam cucꞌ quieb achijab chic, jujun pa tak u xcut. Ri Jesús 
xcanaj pa qui niqꞌuiajal. 19 Ri tat Pilato xtakan chucojic jun tzꞌibtalic 
puwiꞌ ri cruz ri cubij: JESÚS AJ NAZARET RI NIM TAKANEL PA QUI WIꞌ 
RI WINAK AJ ISRAEL. 20 E qꞌuia chque ri winak aj Israel xquisiqꞌuij u 
wäch ri tzꞌibtalic riꞌ rumal chi ri juyub ri xrip wi ri Jesús nakaj cꞌo wi che 
ri tinimit Jerusalén. Ri tzꞌibtalic, tzꞌibtal waꞌ pa ri hebreo, griego, xukujeꞌ 
pa ri latín. 21 Rumal riꞌ ri qui nimakil sacerdotes quech ri winak aj Israel 
xquibij che ri tat Pilato: Mätzꞌibaj la: “Ri Nim Takanel quech ri winak 
aj Israel.” Xane tzꞌibaj la: “Ri cubij che rib chi are Nim Takanel quech ri 
winak aj Israel,” —xecha che.

22 Are cꞌu ri tat Pilato xchꞌawic, xubij chque: Ri xintzꞌibaj, xak je waꞌ 
cäcanajic, —xcha chque.

23 Te riꞌ, aretak xetoꞌtaj ri soldados churipic ri Jesús cho ri cruz, 
xquicꞌam ri ratzꞌiak, xcaꞌn cꞌu quiejeb che, jujun que ri jujun soldados. 

Xukujeꞌ xquicꞌam ri camixaꞌ. Man tꞌisom tä cꞌu waꞌ, xane xa jun u banom, 
quemom petinak ajsic cꞌä iquim. 24 Ri soldados xquibij chbil tak quib: 
Man cäkarakꞌatij taj. Chkesaj suerte chrij rech cäkilo jachin cächꞌacowic, 
—xechaꞌ.

Je riꞌ xbantajic jas ri tzꞌibtal pa ru Lokꞌ Pixab ri Dios ri cubij: “Xquijach 
ri watzꞌiak chquiwäch, xquesaj suerte chrij,” —cächaꞌ. Are waꞌ ri xcaꞌn ri 
soldados.

25 Chunakaj ri cruz ri ripom wi ri Jesús cꞌo ru nan, cꞌo ru chakꞌ ru 
nan, cꞌo ri nan María ri rixokil ri tat Cleofas, xukujeꞌ cꞌo ri nan María ri 
aj Magdala. 26 Aretak ri Jesús xril ru nan xukujeꞌ ri tijoxel ri sibalaj lokꞌ 
chuwäch tacꞌal chuxcut, xubij che ru nan: Nan, chabana awal che we achi 
riꞌ, —xcha che.

27 Te cꞌu riꞌ xubij che ru tijoxel: Chabana a nan che ri nu nan, —xcha 
che.

Tzare chiꞌ cꞌut ri tijoxel riꞌ xucꞌam bi ru nan ri Jesús cho rachoch.

Cäcäm ri Jesús
28 Te cꞌu riꞌ rumal chi ri Jesús retam chi ronojel ri tzꞌibtal chrij 

bantajinak chic, xukujeꞌ rech kas cäbantajic jas ri cubij ru Lokꞌ Pixab ri 
Dios, xubij: Cächakiꞌj nu chiꞌ, —xchaꞌ.

29 Cꞌo cꞌu apan jun lak nojinak che chꞌäm vino. Xquirub cꞌu jun 
estropajo chupam ri vino riꞌ, xquiya puwiꞌ jun aj, te cꞌu riꞌ xquiya akꞌan 
chuchiꞌ ri Jesús. 30 Ri Jesús xutij ri chꞌäm vino, te cꞌu riꞌ xubij: Ronojel 
xbantajic, —xchaꞌ.

Xupachba cꞌu ru jolom, xel ranimaꞌ.

Jun chque ri soldados cujak ru cꞌalcꞌax ri Jesús rucꞌ ru lanza
31 Xa cꞌu chuwek chic ri nimakꞌij Pascua. Man cäcaj tä cꞌu ri winak aj 

Israel chi ri qui cuerpo ri winak quecanaj can cho tak ri cruz pa ri kꞌij 
re uxlanem. Ri kꞌij re uxlanem riꞌ are jun kꞌij waꞌ nim u banic. Rumal riꞌ 
xquitaꞌ che ri tat Pilato chi cätakan chukꞌajisaxic ri cakan ri e ripil cho 
tak ri cruz, xukujeꞌ chi cäkasax ri qui cuerpo cho ri cruz. 32 Te riꞌ xebeꞌ ri 
soldados, xquikꞌajisaj ri rakan ri nabe xukujeꞌ ri jun chic ri e ripom rucꞌ ri 
Jesús. 33 Aretak cꞌut xekeb rucꞌ ri Jesús, xquilo chi cäminak chic, xa je riꞌ 
man xquikꞌajisaj tä ri rakan ri Areꞌ.

34 Pune je riꞌ jun chque ri soldados xujak ru cꞌalcꞌax ri Jesús rucꞌ jun 
lanza, chanim cꞌut xel lok quicꞌ xukujeꞌ joron. 35 Ri cäbin waꞌ we tzij riꞌ, 
are jun ri kas xrilo, kas tzij cꞌu ri cubij. Ri areꞌ cubij ri kas tzij ri retam 
rech ri ix xukujeꞌ quixcojonic. 36 Je cꞌu xcꞌulmataj waꞌ rech cäbantajic jas 
ri tzꞌibtal pa ru Lokꞌ Pixab ri Dios ri cubij: “Man cꞌo tä jun bak xquikꞌajisaj 
che,” —cächaꞌ. 37 Cubij xukujeꞌ ru Lokꞌ Pixab ri Dios pa jun u xak chic: 
“Cäquil na ri xquisoco,” —cächaꞌ.

Cämuk ru cuerpo ri Jesús
38 Te cꞌu riꞌ xpe ri tat José ri quel pa ri tinimit Arimatea, xutaꞌ che ri tat 

Pilato chi cäyiꞌ che chi cukasaj ru cuerpo ri Jesús. Ri tat José are jun u 
tijoxel ri Jesús, xa cꞌu chi cꞌuyal rumal chi cuxej rib chquiwäch ri winak 
aj Israel. Xyiꞌ cꞌu che rumal ri tat Pilato. Xa je riꞌ xeꞌ ri tat José, xukasaj ru 
cuerpo ri Jesús, xucꞌam cꞌu bi pa mukic. 39 Xpe xukujeꞌ ri tat Nicodemo ri 
nabe canok xopan rucꞌ ri Jesús chakꞌab chutzijobexic. Ri areꞌ rucꞌam jun 
cunabal, are mirra ri yujtal rucꞌ áloes, ri cäpajan cien libras. 40 Je riꞌ ri tat 
José rachiꞌl ri tat Nicodemo xquicꞌam bi ru cuerpo ri Jesús, xquipis cꞌu pa 
tak manta re lino ri yoꞌm ri cꞌocꞌalaj tak cunabal chrij. Jeꞌ xcaꞌn che jas ri 
e nakꞌatal wi ri winak aj Israel che qui mukic ri cäminakib. 41 Pa ri juyub 
ri xrip wi ri Jesús cho ri cruz, cꞌo jun chꞌäkap ulew ri e tictal wi ri cheꞌ. 
Pa ri ulew riꞌ cꞌo jun cꞌacꞌ mukubal ri mäjaꞌ yoꞌm jun cäminak chupam. 
42 Chupam cꞌut xquiya wi ru cuerpo ri Jesús, rumal chi ri mukubal riꞌ 
nakaj cꞌo wi, xukujeꞌ rumal chi xa jubikꞌ craj man cächaptaj ri kꞌij re 
uxlanem chque ri winak aj Israel.

Cäcꞌastaj ri Jesús chquixol ri cäminakib

20  1 Pa ri nabe kꞌij re ri semana, sibalaj akꞌab, kꞌekum na, ri nan 
María ri aj Magdala xeꞌ chuchiꞌ ri mukubal. Xril cꞌut chi esam 

chi apan ri abaj ri tzꞌapibem u chiꞌ ri mukubal. 2 Xa je riꞌ xutic anim, 
xeꞌc, xurika ri tat Simón Pedro, xukujeꞌ ri jun tijoxel chic ri sibalaj lokꞌ 
chuwäch ri Jesús, xubij chque: Ri Kajaw Jesús xesax bi pa ri mukubal, 
xcꞌam bic, man ketam tä cꞌut jawijeꞌ ri xyiꞌ wi, —xcha chque.

3 Te riꞌ ri tat Pedro rachiꞌl ri jun tijoxel chic xebel bic, xebeꞌ chuchiꞌ 
ri mukubal. 4 Ri quieb xquitic anim, junam e benak. Are cꞌu ri jun chic 
sibalaj xutic na anim chuwäch ri tat Pedro. Ri areꞌ xopan nabe chiꞌ ri 
mukubal. 5 Man xoc tä cꞌu pa ri mukubal, xane xak xuwi xpachi cok che 
rilic. Teꞌ xrilo chi e cꞌo can ri manta chilaꞌ. 6 Te cꞌu riꞌ xopan chi ri tat 
Simón Pedro, ri teren lok chrij. Ri areꞌ cꞌut xoc bi pa ri mukubal. Xukujeꞌ 
xeril ri manta ri e cꞌo can chilaꞌ. 7 Xukujeꞌ xrilo chi ri manta ri xpispex u 
jolom ri Jesús man junam taj cꞌo cucꞌ ri niqꞌuiaj manta chic, xane botom 
waꞌ, yoꞌm cꞌu apan jelaꞌ. 8 Te cꞌu riꞌ xoc chi bi ri jun tijoxel chic ri xopan 
nabe chuchiꞌ ri mukubal. Xrilo ri bantajinak, xcojon cꞌu ri areꞌ. 9 Mäjaꞌ cꞌu 
cäquichꞌobo jas ri cubij ru Lokꞌ Pixab ri Dios ri Tzꞌibtalic chi are rajwaxic 
chi ri Jesús cäcꞌastaj na chquixol ri cäminakib. 10 Te riꞌ xetzelej we quieb 
tijoxelab riꞌ cho cachoch.

Ri Jesús cucꞌut rib cho ri nan María ri aj Magdala
11 Are cꞌu ri nan María xcanaj can chuchiꞌ ri mukubal, tajin cokꞌic. Cꞌä 

tajin cokꞌic aretak xpachiꞌc rech cäcaꞌy cok chupam ri mukubal. 12 Teꞌ 

xrilo chi e cꞌo quieb ángeles, ri e tꞌuyutꞌoj jawijeꞌ ri xyiꞌ wi ru cuerpo ri 
Jesús, sakloloj cꞌu ri catzꞌiak. Ri jun tꞌuyul pu jolom, ri jun chi cꞌut tꞌuyul 
pa rakan. 13 Ri ángeles xquitaꞌ che ri nan María, xquibij: Nan, ¿jas che 
tajin cokꞌ la? —xecha che.

Ri nan María xubij chque: Rumal chi xquicꞌam bi ri Wajaw Jesús, man 
wetam tä cꞌut jawijeꞌ ri xyiꞌ wi, —xcha chque.

14 Teꞌ xbitaj waꞌ rumal, aretak xcaꞌy chrij, xrilo chi cꞌo ri Jesús chilaꞌ. 
Man xuchꞌob tä cꞌut chi are ri Jesús.

15 Xpe cꞌu ri Jesús, xutaꞌ che, xubij: Nan, ¿jas che tajin catokꞌic? ¿Jachin 
cꞌu ri tajin catzucuj? —xcha che.

Ri nan María xuchomaj chi are ri chajinel re ri ulew riꞌ, xubij che: Tat, 
we lal xcꞌamow la bic, bij la chwe jawijeꞌ ri xya wi la rech ri in quincꞌam 
bic, —xcha che.

16 Te riꞌ xubij ri Jesús che: ¡María! —xcha che.
Ri areꞌ xcaꞌy chrij, te cꞌu riꞌ xubij che pa hebreo: ¡Raboni! —xcha che. 

Ri tzij riꞌ quel cubij “Ajtij”.
17 Ri Jesús xubij che: Minachapo rumal chi cꞌä mäjaꞌ quinpaki chilaꞌ 

jawijeꞌ ri cꞌo wi ri nu Tat, —xchaꞌ. Jat baꞌ, jabij cꞌu chque ri wachalal chi 
quinpaki chilaꞌ jawijeꞌ cꞌo wi ri nu Tat, ri xukujeꞌ ri i Tat ix, ri nu Dios 
cꞌut, ri xukujeꞌ are ri i Dios ix, —xcha che.

18 Te riꞌ xeꞌ ri nan María ri aj Magdala, xubij cꞌu chque ri tijoxelab chi 
ri areꞌ xril u wäch ri Kajaw Jesús, xukujeꞌ chi ri Jesús xubij waꞌ we tzij riꞌ 
che.

Ri Jesús cucꞌut rib chquiwäch ru tijoxelab
19 Kas pa ri kꞌij riꞌ, ri nabe kꞌij re ri semana, chakꞌab chic qui mulim 

quib ri tijoxelab. Qui tzꞌapim cꞌu ri u chiꞌ tak ja rumal chi xquixej quib 
chquiwäch ri winak aj Israel. Xoc bi ri Jesús, xtaqꞌui cꞌu chquixol. Xuya 
rutzil qui wäch, xubij chque: Chuxlan baꞌ ri iwanimaꞌ, —xcha chque.

20 Aretak xbitaj waꞌ we tzij riꞌ rumal, xucꞌut ru kꞌab chquiwäch xukujeꞌ 
ru cꞌalcꞌax. Ri tijoxelab xequicotic aretak xquil u wäch ri Kajaw Jesús. 
21 Te cꞌu riꞌ ri Jesús xubij chi jumul chque: Chuxlan baꞌ ri iwanimaꞌ, —
xchaꞌ. Jeꞌ jas ri nu Tat xinutak lok in, je riꞌ ri in xukujeꞌ quixintak bi ix, 
—xcha chque.

22 Te cꞌu riꞌ xuya ri ruxlab pa qui wiꞌ, xubij: Chicꞌama ri Lokꞌalaj 
Espíritu, —xcha chque. 23 Jachin tak ri quisach ri qui mac, cäsachtaj na ri 
qui mac. Jachin tak ri man quisach tä ri qui mac, man cäsachtaj tä na ri 
qui mac, —xcha chque.

Ri tat Tomás cäril ri Kajaw Jesús cꞌastajinak chi chquixol ri cäminakib
24 Ri tat Tomás, jun chque ri cablajuj u tijoxelab ri Jesús ri cäbix 

Gemelo che, man cꞌo tä ri areꞌ aretak xopan ri Jesús. 25 Te cꞌu riꞌ ri 

r 21:1 Xukujeꞌ cäbix “mar re Galilea” che we mar riꞌ. 

niqꞌuiaj tijoxelab chic xquibij che ri tat Tomás: Xkil u wäch ri Kajaw 
Jesús, —xecha che.

Are cꞌu ri tat Tomás xubij chque: We man quinwil ri soctajinak ri xuban 
ri clawux pu kꞌab, te cꞌu riꞌ quinnim ru wiꞌ nu kꞌab pa tak ri jul, xukujeꞌ 
quinnim ri nu kꞌab pa ru cꞌalcꞌax, man quincoj taj, —xcha chque.

26 Ocꞌowinak chi wajxakib kꞌij. Ri tijoxelab qui mulim quib jumul chic 
pa jun ja, cꞌo chi cꞌu ri tat Tomás cucꞌ ri e areꞌ. Te riꞌ, pune e tzꞌapil ru chiꞌ 
tak ja, ri Jesús xoc bic, xtaqꞌui cꞌu chquixol. Xuya rutzil qui wäch, xubij: 
Chuxlan baꞌ ri iwanimaꞌ, —xcha chque.

27 Te cꞌu riꞌ xubij che ri tat Tomás: Chawilampe ri nu kꞌab, chanima cꞌu 
bi ru wiꞌ a kꞌab waral. Chayuku ra kꞌab, chanima cꞌu bi pa ri nu cꞌalcꞌax. 
Muban chi quieb a cꞌux, xane chatcojon chwe, —xcha che.

28 Te riꞌ xchꞌaw ri tat Tomás, xubij che: ¡Wajaw, nu Dios! —xcha che.
29 Ri Jesús xubij che: Tomás, ri at cämic xatcojon chwe rumal chi xawil 

nu wäch. Utz cꞌu que ri quecojon chwe pune man cäquil nu wäch, —xcha 
che.

Waral cäkil wi ru patän we wuj riꞌ xtzꞌibaxic
30 Qꞌuia cꞌu cajmabal tak etal xuban na ri Jesús chquiwäch ru tijoxelab 

ri man xetzꞌibax tä pa we wuj riꞌ. 31 Xetzꞌibax cꞌu waꞌ ri cꞌo waral rech ri ix 
quicojo chi ri Jesús are ri Cristo, ru Cꞌojol ri Dios, rech aretak quixcojon 
che ri Areꞌ, quirik na ri cꞌaslemal ri man cꞌo tä u qꞌuisic, —xcha chque.

Ri Jesús cucꞌut rib chquiwäch wukub chque ru tijoxelab

21  1 Te cꞌu riꞌ ri Jesús xucꞌut rib jumul chic chquiwäch ru tijoxelab 
chiꞌ ri mar re Tiberias. r Je waꞌ xuban chucꞌutic rib: 2 Conojel waꞌ 

junam e cꞌolic. Ri tat Simón Pedro, ri tat Tomás ri cäbix Gemelo che, ri 
tat Natanael ri aj Caná re Galilea, ri quieb u cꞌojol ri tat Zebedeo, xukujeꞌ 
quieb chic chque ru tijoxelab ri Jesús. 3 Ri tat Simón Pedro xubij chque: 
Quineꞌ chuchapic cär, —xcha chque.

Ri e areꞌ xquibij che: Ri uj xukujeꞌ cujeꞌ awucꞌ, —xecha che.
Xebeꞌ cꞌut, xeboc pa jun barco, man cꞌo tä cꞌu cär xquichap pa ronojel ri 

jun akꞌab riꞌ. 4 Aretak tajin cäpe ru sakiric, ri Jesús xucꞌut rib chquiwäch 
chiꞌ ri mar, are cꞌu ru tijoxelab man xquichꞌob taj chi are ri Areꞌ. 5 Te riꞌ 
xubij chque: ¡Ix achijab! ¿A mat cꞌo ri i chapom? —xcha chque.

Ri e areꞌ xechꞌawic, xquibij: Man cꞌo taj, —xechaꞌ.
6 Te riꞌ xubij ri Jesús chque: Chiqꞌuiäka ri cꞌat pa ru wiquiäkꞌab ri barco, 

cꞌo cꞌu na ri quichapo, —xcha riꞌ chque.
Jeꞌ cꞌu xcaꞌno. Te riꞌ man xecowin tä chi cꞌu che resaxic lok ri cꞌat 

chapäbal cär pa ri jaꞌ rumal chi sibalaj xnoj ri cꞌat che tak cär. 7 Te riꞌ ri 

tijoxel ri sibalaj lokꞌ chuwäch ri Jesús xubij che ri tat Pedro: ¡Are ri Kajaw 
Jesús! —xcha che.

Xuwi xuta waꞌ ri tat Simón Pedro chi are ri Kajaw Jesús, xucoj ri 
ratzꞌiak rumal chi resam waꞌ. Xuqꞌuiäk cꞌu bi rib pa ri jaꞌ. 8 Ri niqꞌuiaj 
tijoxelab chic xeopan chiꞌ ri ulew chupam ri barco, qui jururem ri cꞌat 
nojinak che tak cär. Xa cꞌu cien metros xecꞌoji wi che ru chiꞌ ri ulew. 
9 Aretak xebel pa ri barco, teꞌ xquilo cꞌo jun kꞌakꞌ nucꞌum, cꞌo cꞌu jun cär 
pa ri rachak kꞌakꞌ, xukujeꞌ e cꞌo jujun caxlan wa. 10 Ri Jesús xubij chque: 
Cheicꞌama lok jujun chque ri cär ri cꞌä teꞌ xechaptaj iwumal, —xcha 
chque.

11 Xpaki cꞌu ri tat Simón Pedro pa ri barco, xresaj cꞌu lok ri jun cꞌat 
chapäbal cär nojinak che tak cär. Xujururej cꞌu lok waꞌ chiꞌ ri ulew. 
¡Nojinak cꞌu ri cꞌat! E cꞌo jun ciento rucꞌ cawinak oxlajuj nimak tak cär 
chupam. Pune sibalaj e qꞌuia ri cär, ri cꞌat man xtꞌokopin taj. 12 Te riꞌ xubij 
ri Jesús chque: Chixsaꞌj, chixwok baꞌ, —xcha chque.

Man cꞌo tä cꞌu jun chque ru tijoxelab xuchajij animaꞌ xutaꞌ che jachin ri 
Areꞌ rumal chi conojel quetam chi are ri Kajaw Jesús. 13 Te cꞌu riꞌ ri Jesús 
xkeb cucꞌ, xucꞌam cꞌu ri caxlan wa, xuya chque. Jeꞌ xukujeꞌ xuban rucꞌ ri 
cär.

14 Are urox mul waꞌ ri xucꞌut rib ri Jesús chquiwäch ru tijoxelab aretak 
ya cꞌastajinak chic chquixol ri cäminakib.

Ri Jesús cätzijon rucꞌ ri tat Simón Pedro
15 Aretak xtijtaj ri qui wa re akꞌabil, ri Jesús xutaꞌ che ri tat Simón 

Pedro, xubij che: Simón, u cꞌojol ri tat Jonás, ¿a kas lokꞌ na quinawil in 
chquiwäch conojel tak waꞌ? —xcha che.

Ri tat Pedro xchꞌawic, xubij: Jeꞌ, je riꞌ, Wajaw. Etam yaꞌ la chi cwaj la, 
—xcha che.

Ri Jesús xubij che: Cheayukꞌuj baꞌ ri alaj tak nu chij, —xcha che.
16 Chucamul chic xutaꞌ che: Simón, u cꞌojol ri tat Jonás, ¿a kas lokꞌ na 

quinawilo? —xcha che.
Ri tat Pedro xchꞌawic, xubij che: Jeꞌ, Wajaw. Etam yaꞌ la chi cwaj la, —

xcha che.
Ri Jesús xubij che: Cheayukꞌuj baꞌ ri nu chij, —xcha che.
17 Churox mul chic xutaꞌ che: Simón, u cꞌojol ri tat Jonás, ¿a kas 

quinawaj? —xcha che.
Ri tat Pedro xbisonic rumal chi xutaꞌ che churox mul we kas lokꞌ 

chuwäch, xubij cꞌu che: Wajaw, etam la ronojel. Etam yaꞌ la chi kas cwaj 
la, —xcha che.

Ri Jesús xubij che: Cheayukꞌuj baꞌ ri nu chij, —xcha che. 18 Kas tzij 
quinbij chawe, chi aretak at ala na, ri at xacoj ri awatzꞌiak, xateꞌc jawijeꞌ 
ri xawaj xateꞌ wi. Aretak cꞌut catrijobic, cayuk na ri a kꞌab, jun chi cꞌut 

cäcojow na ri awatzꞌiak chawij, catucꞌam cꞌu na bi chilaꞌ jawijeꞌ ri man 
cawaj tä wi, —xcha che.

19 Ri Jesús xubij waꞌ we tzij riꞌ chubixic che jas u wäch cämical ri curik 
na ri tat Pedro, cunimarisaj cꞌu na u kꞌij ri Dios. Te cꞌu riꞌ xubij che: 
¡Tasaꞌj wucꞌ! —xcha che.

Waral cäkil wi ri tijoxel ri sibalaj lokꞌ quil wi rumal ri Jesús
20 Aretak xcaꞌy ri tat Pedro chrij, xrilo chi teren ri tijoxel chquij ri 

sibalaj lokꞌ chuwäch ri Jesús, ri xtꞌuyi chuxcut ri Jesús chiꞌ ri mesa aretak 
xcaꞌn ri qꞌuisbal wiꞌm re benak kꞌij, ri xutaꞌ che ri Jesús, xubij: “Wajaw, 
¿jachin riꞌ ri cäjachow na la?” —xcha riꞌ. 21 Aretak ri tat Pedro xrilo, xubij 
che ri Jesús: Kajaw, waꞌ we jun riꞌ, ¿jas ri cucꞌulmaj na ri areꞌ? —xcha 
che.

22 Ri Jesús xchꞌawic, xubij che: We ri in cwaj chi cäcꞌasi na ri areꞌ cꞌä 
quintzelej na lok, ¿jas awe at che? Ri at tasaꞌj wucꞌ, —xcha che.

23 Xel cꞌu u tzijol waꞌ chquixol ri kachalal chi ri tijoxel riꞌ man cäcäm 
taj. Man xubij tä cꞌu ri Jesús che chi man cäcäm taj, xane xubij: “We cwaj 
chi cäcꞌasi na ri areꞌ cꞌä quintzelej na lok, ¿jas awe at che?” —xcha ri 
Jesús che ri tat Pedro.

24 Are cꞌu waꞌ ri tijoxel ri xukꞌalajisaj chi kas tzij waꞌ ri xutzꞌibaj canok. 
Ketam cꞌut chi cubij ri kas tzij.

25 Sibalaj qꞌuia chi cꞌu na ri xuban ri Jesús. We ta quetzꞌibax waꞌ 
chquijujunal, quinchomaj chi man cubana tä ronojel ruwächulew che 
cꞌolibal que ri wuj ri quetzꞌibax na. Amén. 

